
Чыңгыз  Айтматов
Жакшы эмеспи,эгер болсо

бир белгиң,

Эртең келчү муундарга  мураска.
АЙТСАҢ  БОЛО
Уксаң боло, уксаң боло жан эркем,

Убарамын убадаңа күндө ”эртең”.

Арзып сүйүү курсантына жараша,

Азарланып жетпей жүрүү көп экен.
Билсең боло,билсең боло, күмүшүм,
Жүрөктү өрттөп, ичимди эзет күлүшүң.

Бир көз караш илебине жылынуу,

Ушул сенден менин күткөн үмүтүм.

Кыймыл тынчып,кыштак уктап үргүлөп,
Арыкта суу араң агып илдиреп.

Жашыл дарак жаз желине термелбей,
Жалаң бизди тиктегенин билдирет.

Айтсаң боло,жаз күнүндөй жаркыным,

Саратанда көлөкөлөр салкыным.

Жообуңду угуп,жолдон калбай жөнөйүн,

Мага таккан милдети бар калкымын.

1949

Талас

ЖАШТЫК
Мезгил  өтөт, күндөр  учат көрүнбөй,

Кербендердей тизмегинен бөлүнбөй.

Жаштык деген жаркылдаган  нерсе экен,

Өлчөмүндө туралбаган төгүлбөй...

Жылдар сызат,сырттын соккон  желиндей,

Сыр билгизбей, сапарынан эринбей,

Өмүр деген өзгөрүлгүч нерсе экен

Өлчөмүндө туралбаган төгүлбөй.

Бул турмушта жыргал болду билгеним,

Балын сордум жыттап жыпар гүлдөрүн.

Алда кайда жылт деп жанган отко окшоп,

Алыс узап калды жаштык күндөрүм.

Бул заманда буудан болду мингеним,

Көңүлүм өсүп, көрдүм турмуш күрдөөлүн.
Жанган оттой,жааган күндөй, жаштыктын

Качан колдон төгүлгөнүн билбедим.

1950

Талас

ЖАЙКЫ ТҮН
Алда кайдан көз кысып, жылт-жылт этип

Арбашкансып жер менен сырга бекип,

Асман толуп көрүнгөн сан жылдыздын

Арасында Ай калкып барат кетип.
Алдын тоскон ободо бир булут жок,

Айдын нуру көлкүгөн күмүш окшоп,

айлананын барында жатат балкып,

Сен басасың бул түндө сүйүү коштоп,

Бардыгы тынч талаа уктап, тоо үргүлөп,

Бак-дарактар дүмпүйүп турат түнөп,

Ташып жаткан дайранын үнү гана

Тараткансыйт кыз ырын алыс сүрөп.

1958

Сары-Булак

***

Ат сугарсам, Айдын бир жак жарымы

Агып келди шар түрүндө түртүлүп.

Жанып турса дир-дир этип жарыгы —

Жатат дедим толкундарга сүртүнүп.

Анан барды жылып аттын бутуна,

Ат чоочулап, баспай ары аттады —

Аттап алып дале сууну жутууда...

Асыл затты аяйт белем ал дагы?

1949  

Сары-Булак
БИЙИКТЕ

Өткөн жерби кайберендин буту аттап,

Өр таянып, тоолор тоого бутактап,

Колтук керсе заңкайган шиш чокулар,

Көзгө илешпей көктөн чыгат учу аппак.

Чептей сүрдүү зыңгыраган аскалар,

Желдей жеңил булуттарды кучактап,

Өөп-жыттап, ашыгындай түнөтүп,

Атар таңда кайра узатат ызааттап...

Мөңгү жибип ашуулардан ала жай,

Булак чуркайт шагылдарды аралай,

Асманында бүркөө түндөй булуттар

Алыс кетпей алда неге каралай,

Жай каалгып көчүп жүрүп заматта

Жаз жамгырын самсаалатып салаадай,

Төгүп жатып токтой калат томсоруп,

Ыйлап-ыйлап тып басылган баладай.

Бирде элөөрүп, бирде кайра шалдырап,

Тoo шамалы темпине дем алдырат.

Жашыл беттин кыл кыягы өңдөнөт,

Мезгил менен саргыч тартып калдырап.

Чөп түбүндө этегинен желпилип,
Кылдырт-кылдырт күүгө келген жалбырак.
Гүл кучактап көпөлөктөр чарк урат, 
Ал өзүнчө жан жыргатып шаң курат...
1958
Сары-Булак

                                              
 “АК-МӨӨР” поэмасынан
 1.

 Айтчы, ким бар азгырылбас сулууга,

Анда күч бар арбап тартып турууга, 

Ким умтулбайт, эч болбосо бир ирет 

Жарк деп койгон жамалына жылууга. 

Көзгө илешпес кылтагына кармаса 

Аргаң калбас андан кайра чыгууга 

Билип туруп, бирок сезбей каласың, 

Ошондуктан сулуу деген сулуу да!..

Сүйүү кызык! Укса канбас сыры бар, 

Ойду ойнотуп, кумарланткан ыры бар. 

Ылгый таза ынактыктан жаралган, 

Жалыны бар чалпоо сезим жылынар, 

Сүйүү деген токсон кырлуу экен го,

Кыйын чыгар билиш анын кырын ар. 

Кээде ызалап, кээде шаттык карматкан, 

Бул да сенин демиң беле сулуу жар?!

2.

Биз шаштырып,мезгил баспай тартына, 

Жетпептирбиз анда жаштык баркына, 

Үч мезгилде бир келбеген сыяктуу, 

Жаз жарчысы  эрте кайткан каркыра 

Ойсуз ойноп бошко кыйган күндөрдү, 

Эми эч качан кайрып болбос артыңа. 

Бирок, дайым жаңы жана жаш калчу 

Тууган жерди сүйүү деген бар тура!

Дүйнө-өмүргө жаңы жыртып көзүңдү

Сен торолуп,токтоткончо эсиңди

Жумшак сылап билинбеген кол менен 

Багып жүрүп… Коштоп барып өзүңдү,

Турмуш сапар жолдоруна чыгарган, 

Туулуп-өскөн жерди сүйүү сезими 

Кандай күчтүү! Канча болсо карыбайт, 

Сактагандай сенин жаштык кезиңди.                             

1958

Соң-Көл

***

Күн чыкты балкып чокудан,

Жылуулук алып отунан,

Кагазга түшөр бактымды,

Каламдан күтүп отурам...

Мен жазган ырга ошентип,

Жылынар бекен окуган?

Ал сырын кайдан айтышсын,

Жатса да сөгүп же мени?

Аны ойлоп акын байкуштун-
Аш эмес ичкен-жегени.

1959

Талас

***

Жатышат жалбырактар кулап түшүп,

Жок алар, суу жүзүнө минип алып
Кайдадыр кетип барат жыла сүзүп,

Жылгада жыпжылаңач жабары жок

Чекилдеп ыйлап турат булак үшүп...

Чиркин ай, менин дагы өмүр күзүм,

Келсе экен тура түшүп, тура түшүп?!

1959

Талас

КАРАБА
Сезимиңе жоктон сүйүү жаратып,

Сен өзүңдү  кыйнабачы, садага.

Көргөн жерде ичке жалын таратып

Көз түшүрүп, кереметтүү караба?

Бекер жерден санаа тартып, муңайып,

Кайра – кайра каттар жазба жана да.

Тагдыр бизге кыйгач түшсө кимде айып?

Талдоосу жок, таарынычтай санаба.

1959

Талас

КҮНДҮН  ЖЕЛЕСИ

Баладай ыйлап жатып булут улуп,

Басылды улутунуп-улутунуп,

Соңунан жашыл-кызыл желе түшүп

Бир калган буюм сындуу унутулуп.

Карасам күндүн ошол желесине,

Кылт этип келе калдың сен эсиме,

Кылмыңдап, дал ошондой жоолук салып,

Турду элең таанышарда мен өзүңө.

Кармалап кайтара да, кайтара да

Калды эле көөнүм түшүп айтор ага...

Ошондо мага жаккан жоолугуңду,

Кымбатым, калтырбасаң ай талаага?!

1960

Сары-Булак

КҮЗДӨ КӨЛ

Коңур күздө жетимсирейт көл бою,

Ээн калган кайыктарды күзөтүп,
«Болсо экен деп, баягыдай эл коюу»,

Карагансып кашка жолдон көзү өтүп.

Талдар турат,

Турган талдар миң андай,

Кечте алардан жылып келген көлөкө

кайыктарга минемин деп, миналбай,

Жакалашып жаткан болот жел экөө.

1960

Чолпон-Ата
Өзөндөр-

Күмүш кемер кур байланып,

Адырлар-

Жашырышса кырын карга,

Ысык-Көл –

Түрмөк, түрмөк ырга айланып,

Ыр калкып кетип барат кылымдарга.

1961

Чолпон-Ата

ҮЧ ЫР

1

Карааның тиктеп күдөр үзбөгөнүм,

Кезиксең төмөн карап «сиз» дегеним —

Сүйүүдө «сен» деп ага тике айтылчу,

Жөнөкөй бир сөзгө жол издегеним.

2

Парктарда орундук жок олтурбаган,

Талдар аз биз сүйлөшүп сүйөнбөгөн,

Кино жок биз катарын толтурбаган,

Укпадым, бирок бир сөз — «сүйөм» деген.

3

Олтуруп алда кимдин тизесине,

«Сүйөм» деп мойнун кысып кулаганың

көп көрдүм...Чек болобу бул сөзүңө,

Калабы минтип “көңүл улаганың?”...
1960

***

Күздүн күнү аралашып туманга,

Ороп-чулгап жерде бардык нерсени

Дүйнө тугөл үргүлөп тынч турганда,

Көздөн далда алып кеттим мен сени.
Алып кеттим аккан дайра боюна,

Көк тулаңдуу, бак-дарактуу тарапка.

Бизди коштоп ай-жылдыздар «оюнга»

Келди көктө, жерден туман тарап да...

Кийин далай тинттик ошол туракты:

Табабыз деп анда унутуп таштаган

мендеги улан, сендеги кыз куракты.

Бирок ал жок... башка дүйнө, башка жан.

1960

Кууганды

***

Мен өмүрдө көп каталык кетирип,

Жүрдүм далай өзүмдү-өзүм жекирип.

Бирок баары унутулду бат эле,

Алган жарат калган өңдүү жетилип.

Көздөрү өткөн кээ бир курбу-курдашка,

Капа болор кеп айттымбы бир башка.
Ушул гана кетпей журөт көңүлдөн,

Кеч болуптур же кечирим сурашка?..
1960

Фрунзе

ТОО СУУСУ

(Элдик мотивде)

«Чү» деген жерден шар атып,

Күркүрөп кетип баратып, 

Сүрдүгүп ташка жыгылып,

Сымаптай «жашы» сыгылып,

Кайрадан тура жүгүрүп,

Арыштан-арыш таштаса,

Аркардай бели бүгүлүп,

Кашатын кажап чойгулап,

«Даңканы» ташты койгулап,

өткөөлсүз жерге өчөшүп,

өзүнүн нугун ойгулап,

Кур болуп тоого курчалып,

Кыйкырып ызы-чуу салып,

Аңгырап кетип баратат,

Айтпасын талаа: «суусадык!»

1960

Кара-Кол

***

Сен барда —

«Шайырсың» дейт эл өзүмдү,

Сен жокто —

«Бир ал үчүн өлөсүңбү?» —

дешкенде,

Үйдө жалгыз жатып алып,

Баладай эркелетем элесиңди.

Байкасам,

Баштагыдан алым бошоң,

Жан эркем,

Көп кечикпей келесиңби?

1960

Сары Булак
КҮЛҮКТҮН ЧАБЫШЫ

Түйүнчөк болуп түйүлүп,

Түпкүчтөй бели ийилип

Тизгинди жулкуп алганда

Тебетей артка кийилип.

Куюндан бетер закымдап,

Куюшкан жондо чакылдап,

Чөбүттө сүзгөн көбүктөй,

Чөмүлүп терге такым жак.

Жетпесе жерге туягы,

Жел менен учат сыягы,

Козголо түшүп тим болот

Конуштун кара кыягы.

Жакада шамал дирилдеп,

Жал, куйрук учуп бириндеп,

Ташыган өңдүү кара жер

Дайрадай артка күрүлдөп.

Качантан мындай буулукту,

Капшыра тиштеп суулукту,

Калкылдап кетип баратат

Канаттуу мал го шумдуктуу?!

1960

Үч-Эмчек
***

Үстүнөн карап турсам көпүрөнүн-

Өмүрдө карыбаган  суу агымы,

Жатыптыр дале жазбай өкүрөңүн.

Жоготпой менин да жаш курагымы,

Өргө айдап келет кайран көкүрөгүм…

1960

КӨЛ ЭМЕС, ДӨӨ

Көлгө мен, жаз келемин,

                                          күз келемин, 

Ал кетпейт көнүлүмдөн көпкө менин. 

Келбесем сагынгансып калам дайым, 

Жээгинде шаракташкан кыз-келеңин.

Азыр да турам мына, кылаасында, 

Августтун үлп этпеген ылаасында. 

Жан сүйгөн жароокердин колдорундай, 

Сыласа — көл шамалы сыласын да?

Шарп этип өйдө жагым,

                                      ылдый жагым, 

Тийишип ойноп турган ылгый агым.

 Билемин,

                көл жүзүнүн күз мезгилде
Уялчаак кыздан бетер кылмыярын.

Күн батат көл бетинен тайып ары, 

Эл тарап, ээн калат кайыктары. 

Сезилет жалаң сууда дир-дир этип, 

Жылаңач жылдыздардын кайыкканы.

Көл кечте күтүлбөгөн каары менен, 

Жулкушуп жээктердин баары менен, 

Таңында — көл эмес, бир дөө жаткансыйт, 

Үшкүрүп араң-араң жаны менен...

1960

Чолпон-Ата

***

«Чулп» этип, көлгө кулап түшөрүмдө,

«Токто!» деп бир чоочун үн безилдеди.

Карасам, сен экенсиң:

«Ушеринде,

Чөктүрчү ирими бар... өзүң деги…»

«Чынбы?» деп мен суроолуу карагыча,

Чөгөрүп тереңине көзүң мени...

Эгерде ушу болсо «аяганың»

Кандайча бүтөт эркем, аягы анын?
1961
ОКШОСУН
Адатыңча жаштык кыял наз берип,

Койчу кана, кайра да бир жылмайып?

Кычыраган кышта жайнап жаз келип,

Кең талаалар чыга келсин гүл жайып

Кана, да бир койчу ууртуңан жылмайып,

Кошо жумшап жүрөгүңдүн коштоосун,

Коюу түндүн кыркасынан кылайып,

Жерге жаңы Күн чыкканга окшосун?!
1961

Кууганды

***

Турмуш сен:

Ачуу белең, таттуу белең?

Кээде жөө, кээде дуулап аттуу келем.

Бирок мен башкаларга көз артпастан,

Мактанам ырдан бүткөн бактым менен.

1961
***

Байкасам өзүң берген бир кагаздан,

Дале ошо болсо дейсиң...

…………………………………….

                                        Эсимде, мен:

Ал кезде бул үн менен ырдабастан,

Карагам мындан бөлөк көзүм менен.

Не чара! Жылдар өтүп, бирок дагы,

Өткөнү сага, мага сезилбеген.

1961

КҮНДҮН ЧЫГЫШЫ

Чыгарда тик кароодон ийменердей,

Мелт этип асман жакты бир тиктеди,

Жибекке уздар сайган ийнелердей,

Тепчилип калды күмүш кирпиктери.

Анда асман мага мындай элестеди:

Жер окшоп, эгин бышкан күзүндөгү,

От окшоп, койчу жаккан белестеги,

Кал окшоп, кыздын аппак жүзүндөгү.

1961

Сары-Булак

КЫШТАКТАН КАТ

Мен олтурам, 

Тереземден арыда
Жер күүлдөйт, бороон кошо ышкырып —

Окшоп кетет суунун өжөр шарына 

Тынбай жаткан толкундарын ташка уруп.

Тыңшай калсам,

Басып барып тигиндей,

Токой жакта тык-тык этет балка үнү.

Аяз-кемпир

Жан адамга билинбей,

Сууну музга катып чыккан ал түнү.

Мунум жөн бир эс алдыруу каламга, 

Кайра олтурсам ойдун сезип жетегин, 

Аны менен жөнөп кетип ааламга, 

Сага апкелем 

Сапарымдын этегин.

«Не кечиктиң?»—

Көп сурайсың катында.

Кечир жаным,

Ага мындай бир себеп:

Мен «барам» деп,

Сен «келет деп жакында»,

Бул ортодо сагынышып жүргөн эп?

Дале олтурам... 

А талаада, 

А карда,

Калч-калч этип бак-дарактар үшүүдө,
Сени түштөн көргөнүмдөй, 

Алар да

Жазды көрүп жатат бекен түшүндө?

1961

Көк-Токой
САГЫНДЫМ

Жашырбайм, ырас-ырас сагынганым:

Жаштыктай жалт-жулт эткен чагылганын.

Кеч курун шыгыраган кумдан бетер,

Койлордун маарап төштөн агылганын.

Гүл сайма кулпурушкан теребелин,

Үйрүлүп мал жуушаган желелерин.

Сагындым, эми алыста жүрөбү эсен,

«Чечек» деп шыңкылдашчу жеңелерим.

Булутсуз тыбыраган жамгыр ырын,

Жан сүйгөн сууларынын жаңырыгын

Сагындым, анда жүргөн коңшу кызын,

Сагындым, түтөгүчө канырыгым.
1961

Сары-Булак

***
Же калар,же калбастыр менин изим,

Жашоого шашам дагы,канбайм дагы.

Азгырат ага мени,алоолонуп

жанган от, тээ-тетиги маңдайдагы!

1961

Талас

ТҮШ ЖОРУУ
— Жеңеке, түшүм жоручу; 

Жеткидей жерге кол учу 

Турналар түшүп жатыптыр, 

Бул эмине болучу?

— Кабарчы дешет, турнаны, 

Качырып, бийкеч, урба аны - 

Алардай болуп, бир күнү 

Ашыгың келе турганы...

1961

Сары-Булак

***
Почточу жолун издедим,

Негедир бир кат жазбады.

Антсе да күдөр үзбөдүм,

Жашырып көлгө издерин,

Аккуулар кетти жаздагы.

Ал кийген көйнөк түспөлүн,

Бир эми,

Эстетет кыргыз асманы.

1961

Сары-Булак

***
Сырларды козгоп кайдагы

Тарасак таңга аз калып:

Чарчаган белем Ай дагы —

Асканын мизин жазданып,

Үргүлөп калган назданып.

1961

***
Жүргөнүм эстеп тыштагы,

“Келбейт деп,эми тыштады”,

Таарынган бекен айылым —

Таластын берки кыштагы?

Тартайын болсо айыбым:

Эсимде кызыл кыштары.

Билем го анда турарын,

Өзүмдүн кырчын курагым,

Жарымдын уяң кыз чагы...
1961

Талас

МҮНӨЗ
Кыш келсе, жазды көксөп калат жаным,

Көрсөм деп жерге соко чөгөргөнүн,

Жарыша жылгалардан суу акканын,

Дүркүрөп жылгалардын көгөргөнүн.

Жаз келсе, «көрсөм ээ!» деп самайм күздү,

Тоолор суз, түздөр али жаңысында.

Буруксуп коондору саман жүздүү,

Быкырап мал жатканда аңызында.

Анда да кышты көксөйм короомдогу:

Аңгыча чыга калып жайдак кырдан

Качырган буура мисал бороондору -
Сапырып карды ордунан айдап турган...
1962

Талас

***

Аның чын,

Толбойм, толбойм назарыңа

Жан окшоп момун, жоош, сүйлөбөгөн…

Ал эми,

Калам алып жазарымда,

Сен түгүл, сырдаша алам

Дүйнө менен!
1962

АКЫНДЫН ЭСТЕЛИГИНЕ

Алп экен го оору акын Осмонов,

Түпкүрдөгү ойлоруңду козголоп!

Эми ачсаң да барактарын кээ күндө,

Көл шарпылдап аны менен тең үндө

Жүргөн окшойт толкундарын тосмолоп.

Бергенине  болчу элек ыраазы,

Эрте өчтү, жүрө турбай бир азы.

Балким, бардыр дале көптүн көөнүндө,

«Көзүм өтсө, көлдүн салкын жээгинде,

Жатсам уктап!» деп калтырган мурасы?

Аткардыкпы ал мурасын биз анын?..

Кош бол, акын, назик үндүү музаңын
Жанды эритип, ойноп шыңгыр кагышын,

Жарыштарда «чапкан боз ат» дабышын,

Көптөн бери мен угалбай кусамын.
1962

Чолпон-Ата
ЫСЫК-КӨЛДҮН ТОЛКУНДАРЫ

Жээктерге чалгын чалып алыстан,

Келип тынбайт,

Кетип тынбайт толкундар —

Кокус кургак жерге айланып калыштан,

Ысык-Көлдө күмөн санап коркуу бар?..

1963

БУЛБУЛДУН ЫРЫ  
Булбулдун жакшы ырын ук, жаш ырын ук, 

Укканда эске салып турат баарын: 

Жылдардын арасында жашырынып 

Бир калган жаштык-сүйүү курактарын,

Жалындуу көз карашты ошондогу,
Басканда жай аралап дарактарды

жүрөктүн жалынын бир кошкондогу,

Кат берип, тең эскирткен барактарды.

Айылдын артындагы жумшак түнгө

Акырын ороп коюп өзүңөрдү,

Ай- жылдыз жаткан кезде жуушап бирге, 

Алдында ант алышкан сөзүңөрдү.

Эстетет,

Таарынууну, табышууну, 

Уйкусуз мүнөттөрдү санаа баскан. 

Андагы сенин баскан дабышыңды, 

Жаз жытын, бойдо калган тарабастан.
Эстетет баарын, баарын сага бүгүн - 

Уккула, булбул үнүн, 

Булбул үнүн!

1962

Фрунзе

***

Билемин, жаным, билемин

Сагынчың сыйбай калганда,

Мойнума кулап билегиң

Шайың жок тартып алганга,
Жалдырап тилсиз турчу элең,

Жашыңда мындай курч элең.

1962

ЭСТЕБИ?
Эстеби, секет, эстеби,

Экөөбүз ошо кездеги,

Жоогазын издеп шагылдан,

Жол турса кетип тескери

жоголуп кайра табылган?

Болбосо, курбум, эстеби,

Боз улан, селки кездеги

Алгачкы түндөр сырдашкан,

Айылдан кетип тескери,

Ай менен бирге кырды ашкан?

Бирок да күндөр тездеди,

Издерди ошол кездеги,

Жаңыртса дегем жаш көктөм.

Жароокер, өзүң эсте эми,

Жылдарды мындан башка өткөн?

1962

Талды-Булак

КОМУЗ

Толго комуз кулагын,
Толго комуз кулагын,
Толкуп кетип чыдабай

Too чаптырсын булагын.

Күкүк, булбул ырга алсын,

Гүлдөр андан ыргалсын.

Кыналышкан кыз, жигит,

Күүнү тыңшап бир кансын.

Кыл ичеги, үч бурак,

Терек тепке үч кулак,

Дабышына карасаң,—

Таскак салган учкул ат.

1963

Фрунзе
УЗАТАР
Кайрылбайм кайра мен эрте,

Жол берет буурул бурганак.

Жүрөгүн кошкон жан эрке,

Жөнөтөт жоолук булгалап.

Айылдын аркы адырын

Ашканча турар жаш кулап...

Бир жүргөн кездин кадырын

Билишсек экен жакшылап.

1963

Фрунзе

АДАМДЫ ЖАШОО АЗГЫРАТ

Адамдар жерде аз турат,

Ар кимди дөөлөт азгырат,

Ал бирөөгө жарашып,

Ал бирөөнү мас кылат.

Адамды жашоо азгырат.

Билсе да: жерде аз турат

Бирине-бири дос болуп,

Бирине-бири кас турат.

Адамга бүгүн, кайдагы
багынды Жылдыз, Ай дагы.

Эми ошого жараша,

Баарына кенен караса?..
1963

Фрунзе

ЖЕР АЙЛАНАТ
Улам келген жылдарды

Күнгө бөлүп майдалап,

Жел тегирмен сыяктуу

Жер огунда айланат.

Ай түгөнсө, ай калат,

Жаз түгөнсө, жай калат.
Калыбында өзгөрбөс

Жер огунда айланат.

Түбөлүктөн-түбөлүк

Жер огунда айланат.

Бир өмүрдү ал берип,

Бир өмүрдү кайра алат.

1964

Фрунзе
КҮНДӨР

Жаралгандан

Жер жашыл да, асман көк. 

Ортосунда өтмөк дүйнө, 

Өзгөрмөк.

Кечээ күнкү аккан суулар

Бүгүн жок,

Жер үстүнөн,

Жер алдында жаткан көп.

Тирүүлүктө

Кээде кырга токтолуп,

Кээде кетип

Колоттон «ат» откоруп,

Турмуш — тоонун боорун бербей,

жылтылдап,

Жанат тура

Адам жарык от болуп.

Жанат тура

Ар ким өз-өз алынча,
Кээси күйүп

Жалбырттаган жалынча.

Кээси быкшып

Өчөр өңдүү бүлбүлдөп, 

Бирок болбой, 

Бир-бирине барымта.
Тагдыр да жок
Адам өзү тандаган,
Өтөт өмүр,

Жашап эч ким  канбаган,
Турат оттор

Жерди кысыр калтырбай,

Жылдыз окшоп 

Күндү дайым жандаган.

Бирок күндөр

тынбай, октой атылат

Турмуш алга

Арыш таштап катуулап.

Кечээ күнкү

Биз ырдаган ырлардан,

Бүгүнкү ырлар

Алда канча бакубат…

1964

Фрунзе
ТОО БАШАТЫ

Көк көйнөгү шуудурап,

Желбиреп да серпилип,

Көк жоолугу дирилдеп,

Бермет менен шурусу
Жерге чууруп бириндеп,

Бадал ташты аралап,

«Жетчи кана, каналап!»

Тип-тик ылдый коюп «тыз»,

Качып бара жаткан кыз...

1964

ЖАЙДЫ ЭҢСӨӨ

Кыштакта аппак кыш турат, 

Кызыл көз аяз ышкырат. 

А мени азыр эңсетет 

Адырда гүлдөр бышчу убак. 

Кыялда ага учамын, 

Жайгансыйт мага кучагын: 

Андагы менин жаштыгым,

Андагы сенин кыз чагың.

Жылгалар, анан жылгалар, 

Жылкыдай жуушап күн жатчу, 

Конгуроо добуш булактар 

Колоттор сайын үн катчу, 

Конуштар, үстү миң сайма 

Кыз оюн куруп, түн катчу...

1964

Көк-Токой

***

Таарынып,ойноп айткан бир сөзүмө,
Кыйт этип, ары карап кетти басып.
Төгүлүп колоң чачы тизесине,

Солуктап ыйлап жатты бетти басып.

Көз жашын буулуп чыккан үн коштоду,

Көз кыйын ойго бир шек каткандагы.

Антсе да бул турушу – гүлгө окшоду,

түшүрүп шүүдүрүмүн жаткан жаңы…

1964

Көк-Токой

ТҮШҮНСӨҢ
Ойгонсом болду,мен калып

Ойлорум качат сен жакка.

Керээли кечке сандалып,

Келишет кайра эл жата.

Секетим, байкап карасам

Тышымда өзүм, ичим сен.

Санаада сүзүп баратам,

Түшүнсөң экен, түшүнсөң?!
1964
Көк-Токой
БИР ГАНА
Бул дүйнөдө баары да өз жайында:

Бактар бүрдөйт жаздын гана айында.

Аска-зоонун кыры менен суу акпай,

Агат жалаң коктусунда-сайында.

Бул дүйнөдө баары да өз жайында:

Куш жаралган учуу үчүн дайыма.

Жаздан кийин сөзсүз кайра жай келет,

Түн болгон соң – болот жылдыз, Айы да.

Тоону тоо деп, алма депбиз алманы,
Кар болгон соң-ак болуптур ал дагы.

Баары ордунда...

Ордунда эмес бир гана,

Адамзаттын азга жашап калганы.

1964

Фрунзе
***

Улам келген жылдарды,

Күнгө бөлүп майдалап,

Жел тегирмен сыяктуу

Жер огунда айланат.

Ай түгөнсө, ай калат,

Жаз түгөнсө, жай калат,

Калыбында өзгөрбөс

Жер огунда айланат.

Түбөлүктөн-түбөлүк

Жер огунда айланат.

Бир өмүрдү ал берип,

Бир өмүрдү кайра алат.

1964

Суусамыр

Ибраим Юсуповдонtc "Ибраим Юсуповдон"
(Каракалпак акыны)
Бербес элем он көлгө,

Көлдүн ээси мен болсом.

Көл сулуусу Соң-Көлдө,

Жалгыз гана сен болсоң.

Ак куу болуп койкоюп,

Көлгө жалгыз сен консоң.

«Сүйөм!» – десең сен бирди,

Ошол бирөө мен болсом.

Жанар болсом жалынга,

Жаш курагым барында.

Калар элем сен калсаң,

Соң-Көл менен Нарында.

1964
Соң-Көл жайлоосу.
УУЛУМА

Кар эрисе — суу болот,

Суу эрисе — буу болот.

Булут буудан жаралып,

Келет кайра кар алып —

Дуйнө ушундай тоголок.

Бирок уулум, биле жүр;

Бир өмүрдү бир өмүр

Кайталабай өтөрүн.

Сен тек гана улайсын

Өмүрүмдүн этегин,

Алдыдагы күн айтат,

Аны кандай өтөдүң?..

1965

Москва, ВЛК

КЫРГЫЗ ЖАНЫ

Ысык-Көл биздин тирүү тарыхыбыз.

Ар кыргыз,
Кетип жатып

Бул турмуштан

Ага жанын калтырган,

Аны жандай сүйгөндөн...

Бул бир салт 
                 байыркыдан бери карай.

Жатат мына Ысык-Көл-
кыргыз жаны,
Мелт-калт толгон чарадай.

Ысык-Көл түрмөктөлсө

түптөн кайнап,

«Шарп» этип жээкти урат

«жандар» жайнап.

Адамдар жээгинде туруп алып:

көпкө карап калышат толкуганын?
Чынында,

билбейт анын,

Ар толкуну-ар бир башка жан болуп

айтышып жатканын өз таржымалын.

О, кийинки урпактар,

Азыр келип аягыңа кулаган —

Жөнөкөй толкун эмес,

Менин да жаным!

1965

Чолпон-Ата

МЕЗГИЛ

Мезгил эмне?

Саат колго салынган,

Чык-чык эткен же дубалда илинип,

Мезгил ошо – 
Колго түшкөн, багынган,

Кеткен изи турсун үчүн билинип.

Мезгил ушул:

Күнү - Боз ат,

Түн- Кара ат,

Алмак-салмак чабыштырып ал барат.

Бирде бири,

Бирде бири жалт этип,

Көздө жалаң уюган боз чаң калат.

Келет аттар,

Келет тизгин кагышып,

Кээде алдыга чыга калып Агы шып.

Апта,айлар -

Жол боюнда тамдардай,

Жалп-жалп этип

Жатат артта калышып.

Сааттардын жебелерин кубалап,

Сызат аттар бир-бирине удаалап.

Саат болсо — ипподром, туяктан 
Даңкан болуп жылдар алыс куланат.

1966

Москва, ВЛК

КҮЗГҮ ДАРАК

Жамгырда турат дарак,

турат дарак,

Каржайып бутактары

Жиптей жарап.

А жерде сан жалбырак сапырылат —

Өңдөнүп ыргытылган эски барак.

Аларды үзүп- жулкуп, бирден сүйрөп,

Күзгү жел кетип барат

тарап-тарап.

Колунда башка кылар аргасы жок,

Дарактар жаш төгүшүп турат карап.

Бул бакта далай жүргөм,

Сейил куруп.

Ал анда турар эле миң кулпуруп.

Койнуна катып не бир ысыктарда

Турчу эле салкынынан бир жуткуруп.

Анчалык жакшылыгын тийгизеби,

Биздеги кээ бир жакын тууган-урук?

Мен дагы кошо жашып кеттим окшойт,

Алардын бул «кайгысын» көрүп туруп.

Анан да жамгыр жаады,

Жамгыр жаады,

Жамгырда жан этиндей жалбырагы

Жатышат тебеленип

балчык сууга,
Ошого тикесинен тик турушуп

Шолоктоп ыйлап алган бактын бары…

«Койгула, жаз да келер!» - деп сооротом,

Өткүлө көңүл айтып силер дагы?!

1968

Фрунзе, Эркиндик бульвары
ТООЛОР

Бул жакты карайм — тoo турат.

Ал жакты карайм — тоо турат.

Асманга чейин тоо тоого,

Учкашып жүрүп олтурат.

Боорунан өтөт Ай жылып,

Койго окшоп шашпай жайылып,
Жылдыздар келет... а кээси

Учкансыйт «буту» тайгылып.

Ойлогом бала чагымда:

«Тоо менен дүйнө түгөнөт,

Алардын ары жагында

Кең асман гана түнөрөт...»

Чечүүгө тоонун көп сырын

Жаш акылым жеталбай,

Олтурар элем кеч курун

Тоолорум таштап кеталбай...

Алардан аркы дүйнөнү

Түшүнүү, билүү, үйрөнүү

Көп болгон сайын канчалык,

Тоолорум карайм тамшанып.

1968

Суусамыр

***

Жаңы жылды тостум алыс элетте, 

Тоо-талаасы ак кар, көк муз жамынган, 

Жыл карааны жакын келе электе 

Бапыраңдап эл бөтөнчө камынган:
Эчендери чоң калаага аттанып, 

Алып кайтат жаңы кийим-кечени. 

Алдын ала үйлөр тегиз акталып, 

Даңгыратып таза туткан көчөнү,

Буга чейин аткарылбай, ал тургай 

Ойдо да жок үмүттөрдүн барысы, 

келген жылда аткарылып калчудай, 

Жылды урматтап күтүшкөн  жаш-карысы...

А мен сени күтүп «келет, келетте», 

Келбегенге өкүндүм да кейидим. 

Жаңы жылды тоскон кезде элетте, 

Ошол түнкү кардай эле пейилим.

1969

Көк-Токой

ОЙ ЖӨНҮНДӨ ОЙ

Ой адамга канат да, 

Ой жок болсо адамдар 

Оту өчкөнсүп калат да.

Ой жашабайт түбөлүк, 

Алар да бат алмашат: 

Бири келсе, бири өлүп.

Жерге сепкен дан өнөт, 

Ошо мисал ойлор да 

Бышат башта мөмөлөп.

Ачуу болуп да бышат, 

Таттуу болуп да бышат -

Кагылышып кайгы-шат.

Адамдардын баштары, 

Жаратпаса эч качан, 

Жакшы ойлордон башканы?!
1969

Малеевка

КЫШТАК КЕЧИ
Калдайып басып келет кара буура, 

Булайып чууда-чууда. 

Чуудалуу 

аба, суу да...

Чууда тарткан машиналар,
Аксайып-саксайышып.
Келатат кара буура

тоолорго жонун жышып.

Чууда-чууда

Тал-дарак бутагында.

Мектептен келатышкан

балдардын тутамы да

чууда-чууда.

Кемпир мында убара,
Бир тал чууда

саптай албай ийнесине.

Баары барат

чуудалар дүйнөсүнө.

Чың тарткан жалгыз кылга

окшоп мында,

Безилдеп, күүгө келип жатат жылга.

1969
Чымкент
ЖАЛГЫЗДЫК

Жалгыздыкта түк да жок,

Бар бир гана жымжырттык:

Күтпөгөндөр күтүлүп,

Коркунучтуу,

                     кулак-мурун кескендей.

Айланада

баары алдыга жүткүнүп,

Жалгыз гана сени таштап кеткендей.

Ар бир нерсе сени тиктеп селейип,

Бир орунда каткандай.

Добуш чыкса «шырп» этип,

Качыр-кучур жер сынып

Сен төмөнгө кулап бара жаткандай.
..........................................................
Жаман нерсе жалгыздык...

1969
Малеевка
***
Жүз жылдар мындан кийин да

Бул тоолор минтип турушат.

Анда да бизче адамдар

Карыбас үчүн тырышат.

Жүз жылдар мындан кийин да

Сүйүүлөр болот ушундай.

Ушинтип жерге жаз келип,

Ушинтип чыгат ушул Ай.

Жүз жылдар мындан кийин да,

Дарактар желге ыргала

Шуудурап турат ушинтип...

Биз жокпуз анда бир гана.

1969

Талас

ЖЫЛ ТОСУУ

Бузуп-жарып мезгилдердин тоскоолун

Жыл келгенде,

Жалгыз өзүм тосподум,

Бир болдуңар,

Же көөнүмдө турдуңар,

Менин эски курбу-курдаш, досторум;

Аккан суулар,

Мага чуркап келдиңер,

А тоолорум, өзүм бардым силерге.

Кар кычырайт – тост көтөрткөн белгиңер:

Келген жылда
Миң бир алкыш силерге!
Ак тулпарын атырылтып коктудан, 

Жыл айлыма жете келген кезинде, 

Алыскы жаз,

                     өзөн башы, көк тулаң, 

Сен биринчи болдуң менин эсимде.

Ушундай бир көңүл курсант учурда,

Алмашылып келип турчу силердин --  

жайым, күзүм-
                          эсендиктер үчүн да,

Көп бокалды мен бошотуп жибердим.

1969

Фрунзе

ЖАППА ЧАПАН

Жаппа чапан, 

Тартпа алдыма жоргону, 

Сенден менин

Сураарым бар болгону —

Дайым мага ушундай түз көңүл бер
Ошондо мен олжолуудан олжолуу.

«Кам-чом жок» деп кейигениң кур бекер,

Суу болсо бер, 

Бирок жайнап-күлүп бер --
Алып келип тай союп же кой союп

Бирок күлбөй, бүркөлүүдөн, бул өтөр.

1969

Малеевка

КАРАДЫҢ

Жай кылгыра карашыңда маани кең: 

Анда сенин жаркын оюң, мамилең.

Караңгыда жол көрсөткөн жылдыздай, 

Жүрөгүмдө алып жүрөм аны мен.

Анда да бир антип мени карадың, 

Карабадың, канда чуркап тарадың. 

Түталбастан  калдым,эркем, мас болуп, 

Конок үйдүн ичпей жатып арагын.

Кана, эми да дал ошентип карагын, 

Махаббаттын жүрүп турган араанын 

сездир кайра! Жок, коё тур,ансыз да

Көз нуруңан эрип калбай барамын?!

1969
Фрунзе
ӨЛБӨЙТ

Ар кыл жаңы ачылуулар эскирет, 

Көөнөрүлөт алган атак-даңк дагы. 

Жел түгөтөт жыртып быт-чыт кескилеп 

Булутту да тиги асман жактагы.

Kөпкө турбайт, гүл эскирет жайдагы, 

Жаштык дагы боло бербейт ар убак. 

Ошол өңдүү жаңы тууган Ай дагы 

Батып кетет барып-барып арылап.

Бу дүйнөдө баары өзгөрөт, баары өтөт, 

Бир орунда турбайт такыр эч нерсе. 

Эски кетсе, кайра жаңы төрөлөт, 

Бирок болот бир нерсени эскерсе:

Канча тарых, канча доор өтпөсүн, 

Карап турсаң байыркыдан беркини, 

Бүгүн көрүп турган окшоп өз көзүң 

Эскирбейт да, өлбөйт адам эрдиги.

1969

Малеевка

***

Кереги жок мага куру намыстын, 

Моюнга алам: махаббатың аркылуу, 

Чырагымды өчүрбөй  май тамыздың 

Сен ал үчүн алкышыма акылуу.

Эгер көрсөм жакшылыгын бирөөнүн, 

Аны ичиме жашыруудан алысмын. 

Албууттанып соксо бүгүн жүрөгүм, 

Анын жалгыз бир себеби, ал — ысмың

1969

Малеевка

КЫЗЫКСЫҢАР

Кызыксыңар туугандар,

Менден көөнү суугандар:

Мен бир жерде «чоң» болуп,

Кызмат иштеп турбасам,

Пайдам кайдан тиймекчи
Бар болгону - ыр жазам?.

1969

Фрунзе
ТУРМУШТА БОЛБОЙТ ЭМНЕЛЕР

Турмушта баары болот да,

Турмуштун «бети» өйдө-ылдый:

Анда бар кыр да, колот да,

Анда жок түздөр бир ылгый.

Төрөлдүң, бүттү, келебер

Күтүшөт кыр да, кокту да.

Турмушта болбойт эмнелер,

Таарынуу - коюу жок буга.

Баарынан мурда адамда:

Бийикке чыкса чыргыйттап,

Жапыска түшсө жер жыттап —

Өзгөрүү болгон жаман да.

1970

Үч-Эмчек

КҮҮ

                       Таятам Орозбай комузчунун 

                       эстелигине

Убакыт күндү ашырып кыясына, 

Дүйнөнү боёйт күңүрт сыясына, 

Ошондо кирип-кирип кетет баары, 

Үйлөргө — 

Ар ким өз-өз уясына.

Мына эми,

Уябызда биз да чогуу,

Аз-аздан жалынга өтөт оттун чогу.

Таятам комуз кайрып төрдө олтурат,

Мен жатам,

Карап коюп коломтону.

Куш өндүү канат какса кайруулары, 

Күү менен жык толгонсуйт үйдүн баары. 

Бирок да

Жатып алып мен убара,

Табалбай жалын, күүдөн айырманы.

Же жатар күү күчүнө жетеленип, 

Учкундар

Кулайт мага жете келип... 

Жок, мына,

Жан-жабыла бийлеп кирди, 

Жалындар

Бир-бирине жетеленип.

Жалындар: 

Кызыл кийген, 

Жашыл кийген,

«Чачтарын» самсаалатып жазып ийген, 

Илгерки жомоктогу перилердей 

Күү укса,

Шаракташып бийге кирген. 

Көргөнсүйм:

Карашып каш кагышканын, 

Уккансыйм:

Тапырлашкан дабыштарын. 

Желпилген көйнөктөрдүн шуудурларын, 

А кээде: «Ах!», «Ух!» дешип калышканын.

Жалынды койгон өңдүү күүгө байлап, 

Бий агат — 

Бирде катуу, 

бирде жайлап.

Экөөнүн эрегишкен жарышында, 

Шакылдап кара казан жатат кайнап.

А мени?

Жатат, жатат күү терметип,

Уйкуга бирде келсем, бирде кетип, 

Тартылган суу мисалдуу күү арылап 

баратат бийчилер да бүл-бүл этип. 

Анан жок...

Бар болгону — түш көрөмүн 

Түштө да – 

Өңдөгүдөй «иш» көрөмүн: 

Перилер...

                  бышкан токоч... 

Анан да, анча-мынча чүкөлөрүм.

1969

Кууганды

КҮКҮК
Балалыгым эркин жана жапайы

Жүргөн жердин аягына кулашка,

карт курагым алып келсем атайы,

Асман-ошо, тоолор-ошо, суу-башка.

Же кеткенби бөтөн жакка көчүрүп?

Бар болгону көрөм жеңдей булакты. 

Эски суунун нугун такыр көчүрүп,

Толуп алган көк чөп менен убакты.

Арка жакта, мен сыяктуу кечигип

келген күкүк, муңканат таш башында…

Айтам ага: «Досум, койчу кечирип,

Түтпөй барам сенин да көз жашыңа!»

1970

Үч-Эмчек

КЫШ ЧАЛГЫНЫ

Быйыл жерге биринчи ирет жаады кар,

Карда жүргөн кар өңдөнөт карылар.

Биздин үйдүн коңшусу бир жигиттин,

Жаз мүнөздүү жакшынакай жары бар.

Күн жылт этет.

Кар айрылып жыртылат,

Жел убара бүтөй албай кымтылап,

Сууга тойгон сай күшүлдөйт,

                                              баары да,

Көнүмүшкө - күзгө берип ыктымак.

Кайра дале сайран салып аарылар,

Дөңдө олтурат кар сакалдуу карылар.

Бирок бүгүн жорткон желдин өзүндө

Эртең болчу чоң чабуулдун каары бар.

1970

Малеевка

САЛАМ АЙТ

- Иш бүттү, келген атайын,

Эми мен элге кайтайын.

Кана, Сүкө, өзүңдөн 
Кимдерге салам айтайын?

- Тегеректе бир булак

Teң төрөлүп, тен өскөн

Курбум эле бир убак,

Алыс турат дебестен,

Сен oшoгo салам де!

Болгон суусу бир кулак,

Бирок ойноп акчу эле.

Миң бир эки кыл бурап,

Күү жаратып жатчу эле.

Жүрдүк жаштык тууралу,

Өйүзүндө биз болуп.

Дайым жашыл тулаңы

Жатар эле из болуп.

Суу да болсо, балакет,

Биздин сырды билчү эле.

Жарышканда «жетпейт!» деп,

Кыткылыктап күлчү эле.

Куусаң качып кетчү эле,

Андан мындан бир кулап.

Жетсең – колго, бетке же,

Жатар эле ургулап.

Мен ошону сагындым..
Сен жашарып, ал карып -
Сакал, чачы агарып,

Кабарлашпай кеткенге,

Катуу уялат экен де.

А болбосо, достукка

Азыр деле бекем де.

Жанга жаны үйрү эле.

Акты далай убакты...

Мен көрбөдүм дүйнөдө

Башка ошондой булакты.

Булагыма салам де!

1970

Фрунзе

***

Биз тургай жер мас шыбак илебине,

Сүйлөөгө үн эмине, тил эмине?

Жонуна Ай көтөргөн тоону туурап,

Тургамын мен оронуп билегиңе.

1971

Сары-Булак
КЫРГЫЗДЫН ИЗИН КАРАЙМЫН

Боз үйдө жатам. Үстүмдө —

Ачылуу түндүк, кең асман.

Астымда — эски күчүндө

Айланып жатат жер аздан.

А жерди алып кучакка,

Куушуп куштай илгери

Бараткан чыгар бу чакта

Космостун кораблдери.

Чогу өчүп, жалаң калды күл,

Чартылдап күйгөн арчадан.

Алсырап араң батты күн —

Кечкээте иштеп чарчаган.

Тоолорду иңир сугунат,

Суулар күчөйт күүгүмдө.

Кулагыңа угулат

Таш күлдүрөп түбүндө.

Кай жерден таштар кулады,

Кай жерге жетип жай табат?

Эч ким билбейт, бир аны

Дайра гана айталат.

Ошол өңдүү биздин эл

Жаткан тарых түбүндө.
Айдап, кууп мезгил - жел

Алып келген бу күнгө.

Келген катуу сүрүлүп,

Бийик туруп, пас болуп.

Өлүп, кайра тирилип,

Арбын туруп, аз болуп...

Түндүгүнөн боз үйдүн,

Арасынан жылдыздын

Күчүн берип көзүмдүн

Изин карайм Кыргыздын.

Бүлбүл этет оболу

Элестери кыргындын.

Доорлордун бороону,

Белестери кылымдын.

Тарых жазбай кагазга,

Кийин келген башкалар

Тапсын үчүн адашса,

Тамга салган ташка алар.

Бирок айран каласың:

Коргогондой баласын,

Коргоп алып келгенге-
Комуз, боз үй, ”Манасын”.

1970

Сары-Булак

ДА БИР ДӨБӨ
Алпаратат да бирөөнү мүрзөгө,

Ал да кечээ

Биз өңдөнүп жүрчү эле.

Бүгүн ал жок,

Бүгүн анын ордуна

Пайда болот жерде дагы бир дөбө.

Ал дөбө да

Дайым турат деш бекер:

Ал да эскирер -
Мезгил менен беттешер.

Чөп да чыгар,

Чыккан чөптөр басылар,

Аны жерге катып мындан беш бетер.

Канча жатат

Жер алдында катылуу,

«Адам» деген сонун дүйнө - аты улуу!

Жок, жок, достор,

Келсин бизге кечигип,

Антип артка жарык күндү калтыруу.

1970

Фрунзе
***

Сырыңды жакшы билемин:

Сагынчың сыйбай калганда,

Мойнума кулап билегиң,

Шайың жок тартып алганга,

Жалдырап тилсиз турчу элең-
Жашыңда мындай курч элең...

1970

Кууганды

ЖОК ДЕБЕС ЭЛЕМ

Олтурам суунун боюнда,

Далайлар менин оюмда:

«Адамга арга болсо, дейм

Суу болуп өлбөй коюуга.

Жатканды билбей тынч алып,

Жамгырдан, кардан күч алып
турууга, агып турууга.

Түбөлүк шылдыр күү чалып.

Кайгыга жаны кайгырбай,

Карыга, жашка айрылбай,

Ааламды кирден арылтып

Акканы агып кайрылбай,

Кимди да болсо кандырып,

Кеч кирсе отун жандырып,

Too-таштан төмөн куланып

Ал үчун жанды-жанга уруп,

Сууларда өмүр кызык да,

Жатса да жалгыз сызыкта,

Күн-түнү тиктеп көктү өзү

Бүтпөгөн окшоп кеп-сөзү...»

Олтурам суунун боюнда,

Далайлар менин оюмда:

«Жок дебес элем мен деле,

Суу болуп өлбөй коюуга...»

1970

Талас токоюнда

СЕН ЖАНА МЕН
Сүйүүнүн өзү – жаз болуп, 

А сен жашыл саз болуп, 

Сазга келип мен конуп 

Ала моюн каз болуп.

Чыкканда сүйүү күн болуп,

Сен бир көрктүү гүл болуп, 

А мен гүлдүн жанында, 

Булбул мукам үн болуп.

Сүйүүбүз - бир көл чалкыган, 

Сен аккуу анда калкыган. 

А мен көлдүн толкуну, 

Жээкке жетип чарпылам.

Сүйүүбүз: көл, күн, жаз болуп, 

Жалганда сендей аз болуп, 

А мен жүргөм, бир сенин 

Сөөлөтүңө мас болуп.

1970

Үч-Эмчек
***

Кое тур бир аз, жаз келет,

Жерге да биздей наз керек.

Көл таккан бермет өңдөнүп,

Кас-катар аккуу, каз келет.

Көк сайда шыбак буркурап,

Көп торгой көктө чуркуpaп,

Кайткандай болот кайра да

Качанкы биздин курч убак.

1970

Кууганды

ОШОЛ ЫРЛАР

Жүргөн болсом ырга бир аз ыр кошуп,

Ошол ырлар -
Тоолорумдан келди оошуп.

Жазам десем -
Чабан жаккан от окшоп,

Туруп берди кырларында Күн жоошуп.

Өзөн -суудан алдым ырды мынчалык:

Олтурганда мен жээгинде тынч алып,

жан терметкен бешик болуп бердиңер,

Жай шылдырттап,

Бир мукамдуу күү чалып.

Көп ырларым

Кыз-келиндер силерден:

Бир кез мени ышкы отуна имерген.

Бекер беле андагы «шыңк» күлүүлөр,

Көз караштар -
Силер мага жиберген.

Кыйры чексиз дан төрөгөн талаалар,

Көлдө жорткон толкундарга барабар,

Таң алдында термелишип турганда

Шоокумунан бир аз берген мага алар.

Кээ бир ырды жандап учуп айтышкан,

Ак чардактар

Көл үстүндө кайкышкан,
Сапардагы же мээнеткеч толкундар,

Жээктерге үшкүрүшүп кайтышкан.

1970

Үч-Эмчек

ОШОЛ ЖЫЛЫ

Сен келчү элең,

А мен жыргап калчу элем, 

Жерден колго тийген окшоп 

                                              көктөгүм.

Көйнөк кийип, 

Жоолук салып алчу элең

Биздин жердин 

Көк жибектей көктөмүн.

Сен бар үчүн, 

Көктөм менде бар үчүн,

Ошол жылы ким көпсө -

Мен көпкөмүн.

1970

Фрунзе

СЕН БОЛСОҢ

Мен көрүп бирин-эки чачта агыңды, 

Эстедим анда калган жаш чагыңды.

Сен болсон: «Жакшы го деп, бул курагым» -

Жароокер күлкүң менен ургуладың.

О, сенин шоокум салар адатың ай, 

Олтуруп кала бердим санаа тынбай.

1970

Фрунзе

КУУГАНДЫДАГЫ ТҮН
                  Социалисттик Эмгектин Баатыры 

                  Шаршен Назаралиевдин эстелигине.

Түн бир оокум, 

Биз жай алдык коктудан:

Башка дароо тердик-токум жаздалды, 

Алдыбызга - 

Төшөп коюп көк тулаң, 

Үстүбүзгө -
Жаптык жайкы асманды.

«Бырр» бышкырып, 

Күрт-күрт чайнап шиберди, 

Аттар кетти 

Секиришип чидердүү. 

Бой чымырап, 

Уйкуга жан тартарда, 

Кайдан-жайдан күкүк таңшып жиберди.

Сайдын суусу: 

Аркырап да, 

Күркүрөп,

Илебинен бетке салкын бүркүлөт. 

Жел да жортуп, 

Тоодон ылдый жакага: 

«Уктаба» дейт жалбыракты түрткүлөп.

Аны коштоп, 

Ал жактан да,

                      бул жактан. 

Саратандар күү кайрышат кыяктан.

Буркан суудай,

Бүт денемден оргуштап, 

Келип-келип, 

Жүрөгүмө куят кан.

Мен ээ болбой жаткан кезде 

                                             каныма, 

Үнсүз келип 

Бирөө жатты жаныма. 

Эми акырын түн термете баштады 

Бирге кошуп

                 мени дагы 

                               аны да.

Түн болорбу, биздин жердин түнүндөй: 

Тегерете

Тоолор туруп тигиндей, 

Ортосуна жылдыздарын жуушатат, 

Кой түнөткөн 

Короолордун бириндей.

Улам «чо-ойт» деп,

Ит-куштардан тозоттоп,

«Жетигенди»,

«Үркөр» менен кошоктоп,

Жаткансыйбыз анын бир жак четинде.

Короо баккан

Койчуларга биз окшоп.

Коңур булут - 

Көктүн аска таштары, 

Ары жыла, 

Бери жыла баштады. 

Короочу иттей, 

Тынбай «үрүп» бакалар, 

Түндү кууп,

Танды атырып таштады.

Тандын нуру толор менен көзүмө, 

Жанымдагы 

                     жаткан бала кезиме
 «Тур ой!», «Тур!» деп 
                     шашкалактап түрткүлөп,

 Жалт бурулсам --
Ал бир түнгө

                   качып келген өзүмө,
Жок?

А көрсө, мен
түрткүлөпмүн туулуп өскөн талааны... 

Азап болду

Ошол таңкы аттануу, 

Айыргандай 

Атасынан баланы.

1970

Кууганды

ЖОЛДО

Аркырайт асфальт жолдо машинабыз,

Антсе да «бат барсак» деп ашыгабыз.

- Таласка эми канча калды экен? - деп,

Энтелейт жакшы кийген жакшына кыз.

Биз чыккан Чат-Базардан Талас калаа,

Болгондо кырк чакырым алыс гана.

Машина кирип келет,

Үлгүрбөйсүң

«А», «бу» деп,

Оозуң жыйнап алышка да.

Карындаш

Эми ушуну алыссынат.

Биз аны карап көрсөк калысыраак:

Баягы ат-араба кези болуп,

Баратса бу кыз өзү аны сынап?

Биз канча минип өттүк аны кечээ...
Бирок ал

Болгон, өткөн алда качан.

Таласка келер элек алда нече,

Жүк тарткан «Кызыл кире» арабачан.

Күлдүрөп таштуу жолдо төрт дөңгөлөк,

Өр келсе жөлөп-таяп көтөрмөлөп,

Жан кейип,

Өлдүм-талдым деп араңда,

Таласка эл жаткырып жетер элек.

Бар эле жигиттер да не бир албан,

Улактай капты жерден эңип алган.

Алар жок...

Кай бирлери дүйнө салп,

Көптөрү жоодон кайтып келбей калган.

Чөп баскан,

Эгин тарткан арабалар -
Кезинде

Жүрүштү ишке жарап алар.

Эми жок…

Калса калды бирер-жарым,

Музейде турган окшоп карап алар...

Аркырайт асфальт жолдо машинабыз,

Антсе да: «бат жетсек?» деп ашыгабыз.

«Таласка деги канча калды эми?» деп,

Энтелейт жаныбызда жакшына кыз.
1970

Фрунзе-Талас

БИР КЕЛИН

Больницада бир келин, 

Бирде күлүп, бир жашып, 

Уккам минтип жүргөнүн:

«Мен жаралып жатканда,

Берген окшойт адашып,

Такыр башка бирөөнүн

Карып калган жүрөгүн...

Азыркы менин тилегим —

Ал дале кыйын билемин: 

Алып салып докторлор 

Жүрөгүмдү бу менин, 

Коюп берсе ордуна 

Жаш жигиттин жүрөгүн?!»

1970

Фрунзе

ТААНЫШ ЖАКТАР

Мага тааныш,

Өзүм өскөн жактагы

Жер-суулардын өңү-түсү, аттары,

Ар биринин кулк-мүнөзү, өмүрү,
мага тааныш,

Ал гана эмес, ак кары.

Тааныш баары —

Бир кыштакта турушкан

Менин эски коңшуларым өңдөнүп.

Бирге көрүп ысык-суугун турмуштун,

Жеп жүрөбүз ачуу-таттуу тең бөлүп.

Коншулардай :

Кээси келим-кетимдүү,

Кээси бир аз мамилеге кырсыраак:

Алда нече уялтышып коюшкан,

Барсам бербей,

Бир-эки сап ыр сурап.

Мен таарынбайм,

Таарынганым туурабы?

Кайда кетет тууганынан тууганы?

Менин бактым —

Өнүп-өскөн жер-суулар

Дайым минтип эсен-аман турганы.

1970

Кууганды

АШКЫМ БАР
Кайда суулар,

Ошондогу биз кечкен?

Кайда көздөр,

Көрбөсө жок издешкен?

Ал сууларды кайра да бир кечсем дейм.

Ал көздөрдү канбас элем тиктештен.

Турат дале,

Турат жашыл жылгалар, 

Турбай, бирок 
                     жылып кеткен жылдар ал, 

Анткен менен ал жылдардын ордунда 

Ошондогу биз ырдаган ырлар бар.

Түндөр келчү жылдыздарын жетелеп,

Чөптөр окшоп

Азыркыдан өтө көк,

Мезгилдин да ашуулары көп эле,

Биз эңсеген,

Бирок али жете элек.

Мен аларды кайра да бир ашкым бар,

Мейли ошондой

Шыгырасын таш-кумдар.

Муну жоктоп айтып жаткан себебим, 

Мени такыр таштай элек жаш кумар.

1970

Көк-Арык
КАЙДАСЫҢАР!

Акты жылдар,

               Өттү баштан далайлар, 

Кайдасыңар,

Бизди окуткан агайлар?

Кайдасыңар,

Бирге окуган курбулар, 

Ал кездеги жашыл жылдар,

Ак айлар? 

Бирге келип,

Анан кетти тарап из,

Алыс болду,

Жакын болду арабыз. 

Барган сайын

Жылдын саны көбөйүп, 

Барган сайын

Биз азайып барабыз.

Мезгил артка жыла түшүп бир азга,

Биз олтурсак 

Анда олтурчу класста?

О, ал кайда! 

Ошондогу күндөрдөн

Калды жалаң эскерүүлөр мураска.

Эскерүүлөр! 

Эскерүүдө көп кызык...

                      Силер башка, мен да башка бу чакта. 

Бирок силер баштагыдай көзгө ысык,

                       Мен баарыңды кысар белем кучакка!

1970

Көк-Арык, мектеби  
КЕЛИНДЕРИМ
Сапардын көч башында кечээ күндө,

Барабыз бүгүн анын этегинде,

Барабыз,

Артка кылчак кайрылалбай,

Мезгилдин дегдеңдеткен жетегинде.

Келиндер тергеп калды:

                                     «Аке» дешип,

Жүгүнүп 

                учурашып калат алар -
Авалтан бизге келген ата кесип.

«Бул өзү - төмөнсүнүү же басынуу,

Жүгүнүү-жаман жорук» деп асылуу -
Туура эмес,

Бул - улууну сыйлоо кайра,

Бүгүнкү көп салттардын бир асылы.

Кааласаң,

Басып келип колуң бергин,

Же жүгүн -
                  «эсенсизби» деген белгиң,

Мен үчүн аларда түк айрыма жок,

Өз эркиң, садагасы, келиндерим.

1970

Үч-Эмчек

САГЫНУУ

Жылдар жылга багынат,

Суулар сууга агылат,

Жаш карыга айланып,

Сүйгөндөр сүйүү сагынат.

Сагынат, жаман сагынат,

Санаасын бөлүп сан убак.

Сагынган менен не чара -
Сатыкка кайдан табылат?

Жасатып алар жер да жок,

Карызга берер эр да жок...

Ойлобо, бирок, бул бойдон

Жоголуп кетет бул «жомок» -
Эскере турган эс калат,

Карашып көнгөн көз калат.

Аттиң арман. Ал, демек -
Алтыны бүтүп, жез калат.

1970

Кууганды

ЭМНЕ БАР!

Дүбүртүңдөн чаң урап,

Дүбүртүңдөн

кулак мындай жаңырат:
Мезгил, айтчы,

Сен каякка шашасың?

Кайда дагы сен ашуучу кыялар?

Андан ары эмне бар?

Токточу көз ирмемге,

Түшүнсөм деймин сени,

Жөнөкөй сүрөт кылып,

түшүрсөм деймин сени.

Тапсам дейм ал аркылуу,

Өңүң менен формаңды.

Же жандаша түшкөндө,

Жармашып колум туу жалга,

Секирип минип мен сага

Мингендей азоо бууданга,

Жөнөй берсем чуу коюп,

Бул заманым туу болуп,

Мезгил менен мейкиндик,

Артка аккан суу болуп,

Ай айлына беш конуп,

Күн айлына он конуп,

Бир кылымда эс алып,

Бир кылымда ойгонуп,

Улам издеп, менден мени жаңы таап,

Улуу-улуу жамгыр болуп жерге жаап...

Мезгил,

Келет сенин бешигиңе бөлөнгүм,

Келет сага жүзүм менен жөлөнгүм...

1970

Кууганды

ЫСЫК-КӨЛ МЕНЕН СҮЙЛӨШҮҮ

Ысык-Көл.

Экөөбүздү бир жер тууган:

Сен дүйнө-
Көп заманга көлкүп турган,

Мен бири -
Бул күндөгү көп акындын,

Ыр менен бирде ысыса,

Бирде сууган.

Эң эле жакынынан жакын көрүп,

Бооруңа эчен-эчен акын келип

ырдашты: «О, көлүм!» деп,

Ырларына,
Жүрөктүн оту менен жанын берип.

Бир убак
Тоң айлында Жоомарт жүрдү-
Сен курдуу толкуур эле түрдүү-түрдүү.

Көп жатты Чолпон-ата бойлорунда,

Алыкул-
Сенче терең, сенче сүрдүү.

Акындар: Жусуп дагы,

Мукай дагы,

Бирге өтүп бир айлары,

                       Бир жайлары,

Сенин бул жар чапчыган жээгиң менен,

Жылкыдай дүбүрттөтүп ыр айдады.

«Калды — деп,

                        төрт толкунум кайда токтоп?»

Жүрөрсүң,

Сен да аларды издеп-жоктоп.

Мен келсем,

Мага дайым көрүнөсүң,

Алардын ар кимиси өзүң окшоп.

Мен сага -
Ыйык сүйгөн бул жериме,

Меккеге эл аккандай илгериде

Келемин,

Келем жана «сыйынууга»,

Сендеги кыргыз ырдын «пирлерине».

1970

Чолпон-Ата

***

Мен жүрүп Ысык- Көлдүн бойлорунда,

Көп болдум үлпөт менен тойлорунда.

Ошондо муну сездим:

Жаткан экен,

Боз торгой жумурткалап кой жонунда.

1970

Чолпон-Ата

КҮҮ ЭЛЕК

Мен комуз, а сен кыл болуп, 

Бир күүгө келип толгонуп 

чертилер элек ар күнү. 

Сагындым укпай ал күүнү.

Сен дагы мендей сагынсаң, 

Кыл болуп кайра тагылсаң- 

Чертилип көрсөк үн кошо 

Жаңыртар белек күүнү ошо?

Жаңырса мүмкүн, жаңырар, 

Анда эми кандай маани бар? 

Ошондо айткан кептер жок 

Ошол кеч, ошол чөптөр жок.

Өзүндү ошол кезде мен 

Көрчүмүн башка көз менен,

Азыркы көзүм ал эмес, 

А түгүл, бүгүн -  өзгө мен.

Мен комуз, а сен кыл болуп 

Бир күүгө келип толгонуп, 

Чертилер элек ар күнү,

Сагындым укпай ал күүнү!..

1971

Үч-Эмчек

ЖЫЛКЫЧЫ

Аскалар көктү сайгылап, 

Асманда сүңгүп ай жылат — 

Түн бою байыр табалбай, 

Дөңгөкшүп жатат сай кулап.

Жылкылар жондо күтүрөп, 

Жылгадан жаң-жуң ит үрөт. 

Чылбырын жулкуп кажанат, 

Чыйрыккан күлүк титиреп.

Укурук жүрөт карууда, 

Ой-санаа бирок арууда. 

Антсе да сулуу кечирер, 

Арга жок азыр барууга...

1971

Үч-Эмчек
АДАМ

Балким адам музыкадан түзүлгөн -
Ал бар жердин бардыгында күү ойноп,

Ал жок жерлер -комуз кылы үзүлгөн.

Же ким билет, жаралганбы ал ырдан -
Ал бар жерлер обон болуп жаңырып,

Ал жок жерлер окшойт үнсүз аңырган.

Бүттү бекен же жарыктан, же оттон -
Ал бар жерлер дайым жарык жаадырап,

Ал жок жерлер окшойт күнүн жоготкон.

1971
Малеевка

КЫРГЫЗ ТОПУРАГЫНА

Бала кезде ойлогом:

Дүйнө илгертен ушундай,

Жер өңдөнүп, калыбынан бузулбай

турган жана тура берет ата-эне. 

Азыр эми алыстаган вокзалдай

ал курактар калып калды бат эле.

Жаш төк,

Жалбар үч убак

аны экинчи көрүү жок,

Калуу да жок ага кокус учурап,

Андагыдай чуркап өтпөй мезгилди,

Боорум менен жылып өтөм десем да 

мага койбой мезгил алга учурат.

Жаш күндөрүм үзгөн сайын караанын,

Мен да сага кызганчаак болуп барамын.

Билинбеген кайдагы бир сезимге,

Бир үлп этип же жел тийген кезинде

Сага деген сүйүүлөрум жаш болуп,

Тегеренип тура калат көзүмдө. 

Асманында сулуу, сулуу жылдызы бар

                                      жер да сен,

Жылдыздардай тунук кашка суулары бар

                                      жер да сен.

Билбейм-билбейм эмне болор экенмин

сага деген карзымды актап бербесем?!

Эсиңдеби тууган жер?

Баягыда сага жазган кат мына:

«Силер, суулар,

Жаңырыктап аккыла,

                               Куштар, силер,

Бой ургула чабытка!

Кечээ, бүгүн  арабыздан кеткендер

тынч жаткыла, тагдыр аттуу табытта.

А дарактар, силер көктөй бергиле

Жерде турмуш бүтпөйт деген белгиде.

Силер менен сырдаша албайм мен эми

Баарың аман калгыла,

А мен кеттим келаткан жоо алдына».

...Берип кайттым мен анда төрт жылымды. 

Эмне деген жылдар эле,о чиркин! 

Кырк биринчи жыл жазына курбалдаш,

Сулуу,

Күчтүү,

Жана жаш,

Бала оюндай таза болчу жылдарым,

Жаратымдан аккан канга аралаш,

Боpooн каккан бир күздүн

                            жалбырагы өңдөнүп

 калды алар,

Адамзаттын сөөгү эгилген талаада

Бирок анын эстелиги – жараттар,

Турат мына денемде. 

Алар сыздап кетишет,

Амалкөйлөр төш уруп,

«Жерди сүйөм» дегенде.

……………………………………
Мага дагы сыноо эле ал күндөр,

Сага дагы сыноо эле ал күндөр…

……………………………………
Сени коргоп, уулдарың окко учса, 

Үнүңдү уктум каргылданып ыйлаган.

Кайгыңды уктум күңгүрөнүп тынбаган.

О, Жер-Эне

Аны угуу да мага болгон азаптуу.

Мен ошондо түшүнгөм,

Сенин мага канча кымбат экениң!

Окко тосуп жыйырмада жашымды

Мен батышка жылгамын,

Өлсөм үстүм жаппасына жан кейип

Топурагы өнүп- өскөн жылганын.

Сени сүйүп жан беришти канчалар!

Алар бүгүн өз бооруңда укташат.

Жок, уктабайт, кеткен алар тирилип- 

Мүрзөлөрдөн өнүп чыккан чөп болуп,

Алар сүйлөйт акырын баш ыргашып,

Ал кыргындын азаптары жөнүндө:

Эй, адамдар, аны ала жүр көңүлгө!

А өздөрү бизде жок.

Бирок калган кан жолдордун

                                  башталышы,

бүткөн жери- вокзалдар.

Калган жана ак сүйүүлөр жердеги

Турат дале баштагыдай жанды азгырган

                                         эски асман.

Бүгүн биздин тирилик

өтүп келген ок көзөгөн өмүрүнөн алардын.

Урматына алардын,

Салют берет дайыма

шатырата жамгыр төгүп кең асман,

Шуудурашып токойлор,

Шарт жарыла каткырышып жаш балдар,

Биз тирүүлөр –
                      биз аларга эстелик…

Кайра келсем,

Туулуп өскөн топурак

толгон, толгон вокзалдарың көрсөттүң,

Мен өңдүүлөр батпай жүргөн топурап.

Ошол жерден-

Миңдеген жол -турмушка,

Ар биринде бирден белен поезддер,

Карап калган сигнал гана урушка.

А мен ачтым адабият вокзалын,

Түзүкко деп өзүмдү өзүм издегеним-

                                                         казганым.

«Тилди сүй,

Сөздөр- кыш,

Ой – данакер,

Тургуз үй!»

Айткан элең аттанарда жолума…

Үңүп, казып келемин өз дүйнөмдү

Кыргыз тили- алган курал колума.

Тууган жерим, ыраазы бол барына!

Мен сөздөргө жан бералбай – түйшүктүү,

Мен ойлорго от бералбай – түйшүктүү,

Тууган жерим!

Кээде катуу кыйналганда ырымда,

Балким пайдам көп тиймекпи, деп кетем,

Ыр айдабай,

Жылкы айдасам кырыңда?!

1971

Фрунзе

РАБИНДРАНАТ ТАГОРДОН
***
1.

Чыдап жатып кылымдардан кылымга,

Жер түбүндө, ээндикте, тереңде, -

Гүлүн ачты бүгүн таңдын нурунда,

Мадхоб гүлү  араң-араң дегенде.

Үзүп салып миң жылдардын тоскоолун,

Аны бизден алып жаткан жашырып,

Мезгилдерди жиреп менин ойлорум,

Бараткансыйт алда кимге ашыгып,

Жазда,жайда, алда кандай бир бакта,
Алда кимди кандайдыр бир убакта,

тек жылмайып жарык кылып турмакка.

Бул үмүттө дайым жашап жүрөмүн,

Муну менен жылып турат жүрөгүм.

***

2.

Күтпөйм сенден сактоону да коргоону,

Күтпөйм сенден аеону да жардамды,

Берсең мага күч бергин бар болгону –

Жеңиш үчүн келген кырсык-арманды.

Баары унутсун,мейли, досум калбасын,

Өзүң гана кайрат бергин карууга.

Мейли, мезгил ыза кылсын,алдасын,

Кубат бер сен кайра жашап калууга

1971
Фрунзе

КЫЗДАРЫМ

Эки кызым,

                  окшош эки неберем -
Учугумду улап жаткан төл башы. 

Силер үчүн жаным менин тегерен, 

Биз – жогорто силер аккан көл башы.

Экөө бирдей Айсулуу да, Бермет да 

Бала боло баштаган чоң энеге,

Чоң атага оюнчук да, эрмек да, 

Алар менен түштүк көпкө кенеле.

Алар менен болдук кыйла өскөндөй... 

Алар менен жаткан окшойт акталып: 

Улам-улам кулак укпай, көз көрбөй, 

Бараткан бул учурубуз бат карып.

Жаш көктөмдүн буулуктургуч бар деми, 

Андан менин жаңы чабыт, жан ырым. 

Дагы экиге көбөйгөнсүп калды эми, 

Тууган жерде жаткан эски тамырым.

1973

Фрунзе

МЕНДЕ СҮЙҮҮ КӨП БОЛДУ

Ушул чакан биздин жер,

Чоң жердин бир үзүмү.

Жериң барын сезгениң -
Тирүүлүктүн үзүрү.

Алгач там-туң бут басып

Алгач суусун жуткан жер.

Дайым ага сыйынып,

Дайым медер туткан жер.

Өлүмү менен бөксөрүп,

Төрөтү менен толчу жер.

Тирүүңдө өнчү конушуң,

Өлгөндө жайың болчу жер.

Жаман, жакшы аралаш

Бул дүйнөнү берген жер.

Ал аркылуу билгенбиз

Айрыларын жерден жер.

Менде сүйүү көп болду,

Баары эскирип түгөндү.

Кемиткеним жок, жалгыз

Жерди гана сүйгөндү.

1973

Үч-Эмчек

СҮРӨТ

                     С. А. Чуйковго

Аскалары аскага

Тийишерге аз гана

калган, а  мен караймын:

«Кулайбы» деп жазгана.

Бийик-бийик беттери

Асман болуп кетеби?

Булуттардан айрылбайт

Мөңгүлөрдүн этеги.

Жайкы бир кеч жумшарган,

Тулаң жерде тушардан.

Жалгыз боз үй, жанында

Койлор жатат жуушаган.

Үч-төрт бала: күрү-күү,

Кой телитип жүрүбү?

От жылт этет арыдан -
Үй капшыты түрүлүү.

Жатат үйгөн тезеги,

«Жамгыр жааса» дешеби -
үстүн жапкан. Кырда оттоп

Жүрү бир ат, эшеги.

Жарык аздан түгөнүп,

Жер-суу барат түнөрүп...

Дүйнө чексиз, андагы

Турмуш дагы түбөлүк.

1973

Фрунзе

АЛИ ДА

Карабай калкып өткөн жылдарыңа

Болсо да, бир атайлап, бир жаңыла,

Тыңшасаң- күү кайрылып келген окшойт

Сүйүүнүн ошол эски кылдарына.

Мен ойлойм ишенч менен, күмөн менен:

Махаббат улам аздан үнөм менен

Мезгилге, жылга болжоп жумшалабы,

Ошолбу бир себеби түгөнбөгөн?

Айтасың «Өбүшүүнүн жалындары

Бетимде турат дале ошо бойдон...»

Жаркыным, меники эмес анын баары,

Отунан жылдыздар да кошо койгон…»

1973

Фрунзе

КӨЗ КАРАШЫҢ

Кезиккенде,

Кара көзүң сурмалуу

Кыя карап калса - мага жакчу эле...

Биздин жердин:

                      Чоң -кичине суулары

Бизди ээрчитип алыс-алыс акчу эле.

Суулар окшоп анда бизди узаткан

Далай-далай айлар, жылдар агышты.

Ага бүгүн биз карайбыз узактан,

Бирок дале сенин көзүң жагышту.

1973

Фрунзе

ДОКТОР АЙТАТ

Доктор айтат:

«Карып бара жатканга

                                     баары капа. 
Бирок анын давасын

                                тапкан жан жок...

Азырынча аттан да,

Жуткун барып туугап жердин авасын.

Сууларынан эртели-кеч ууртагын,

Чөбүн жытта, жаткын сойлоп, уктагын.

Башкасын кой, канча кымбат сезимге,

Бала күнкү булактарды укканың!

Тээ бир кезде, балалыгың таштаган

Жерге келип, кайра жашай баштаган,

«Карылыктай» айыкпаган илдетке

Алда канча пайдалуураак башкадан.

Ичкин-жегин бала кездин тамагын,

Баскын анан жыртылганча таманың.

Ал да сени сыйлайт эгер аткарсан,

Карылыктын койгон кээ бир талабын...»

1973

Фрунзе

БИЗ   

Биз эскирдик, жаштык-боздук кез кетип, 

Бирок демиң, күлгөнүңдүн шоокуму, 

Кездешкенде коёт кайра эстетип, 

Биринчи ирет биз өбүшкөн жолкуну.

Анда түндүн алган деми билинбей, 

Экөөбүздү турган ороп бир кошуп. 

А жылдыздар, кудум жибек гүлүндөй, 

Төгүлүшкөн эчен-эчен түргө оошуп.

Анда сенин күнүң болчу туулган, 

Мен ойлодум: жылдыз берсем белекке,

Кубанычтуу көз жаш менен жуулган, 

Өбүшүүнүн деми кургай электе?

Анан ал түн айт-apaпa тушу эле, 

Айыл жатпай, ага текши камынган. 

Ал учурдун бир белгиси ушу эле, 

А биз кеттик, Айды үстүгө жамынган.

1973

Кууганды

ЖАКШЫ АДАМДАР

Көп болсо дейм жакшы адам,

Жер бетинде жашаган,

Мен аларды көргөндө,

Канча жашка жашарам.

Аялбы же эркекпи,

Жашпы, же бир карыбы:

Ар жакшынын өзүнчө,

Бар жүзүндө жарыгы.

Жакшылар бар ар кандай,

Чыга калса жолуңан,

Күн жарк эте калгандай,

Капа болсоң, капаңды,

Окшоп колдон алгандай.

Жүрөгү - Күн алардын,

Бөлгөн жарык, нур-шоола.

Алар жерде бар үчүн,

Жеңил бизге жашоо да.

1973

Суусамыр

«ЖОК» ДЕГЕН СӨЗ ЖӨНҮНДӨ

Кээде бир сөз «жок» деген,

Ушунчалык кулакка,

Катуу тиет — ок менен

аткан окшоп кулата.

«Жокко» этиет болгула,

Жооп берген убакта...

1973

КАРМАП КЕЛЕМ

Жаңы келген ырайымдуу көктөмдө, 

Мен олтуруп үйдөн аркы көк дөңдө. 

Эске салам ушул жерде экөөбүз 

Жайкы кадыр түн тосконду өткөндө.

Балким, дале жаткан чыгар из анда, 

Күн кылтылдап батарга аз калганда

Кол жетпеген «Сүйүү» деген бийикти 

Биринчи ирет багынтты элек биз анда.

Ал бийикке чыгып алып чыгарын, 

Жоготконбуз жолун кайра түшүүнүн... 

Махабаттын анда жанган чырагын 

Кармап келем, колдон келбей түшүргүм.

1973

Үч-Эмчек

ТАҢГА ЖУУК

Айталбайм марттыгымды, сараңымды,

Ар күнү айтор таңда турам дагы,

Алыстан айта баштап саламымды,

Ашыгам кыл чокуга туурамдагы.

Бул жерде тоо булагы мөңгүлөрдөн 
Тызылдап агып жеткен кечи менен.

Бу жерде кызылтору- өңдүүлөрдөн

Көк, жашыл, сары гүлдөр чечиреген.

Бул жерде аскар зоолор, ак булуттар,

Сызылган самолеттор андан ары.

Малчылар, эски жана жаңы журттар,

Тынымсыз тегеренген жердин шары....

Бул жерде бүткүл дүйнө… Болжолумда

болгондор урунушуп ойлорума,

Ой-сөзгө, сөздөр- ырга жол беришсе,

Мен өзүм бактылуу да, олжолуу да.

1973

Суусамыр

ЮБИЛЕЙ ЖӨНҮНДӨ

Толкуп келип жарды жаткан тепкилеп,

Мага жагат толкундардын көктүгү.

Дал ошентип турар эле күркүрөп -
Жаш курактар,

Жакшы убактар өттүбү?!

Өткөн жаштык бизди же карк кылдыбы,

Анын доору же калбады акталып?

Бүгүн өтөт юбилейи – жылдыгы,

Бул - коюубу карылыкка катталып?

Же келечек муундарга катуубу

Эчен түркүм мукабалуу папка алып?

Же мүнөткө гений даамын татуубу,

Бул учурдан пайдаланып макталып?

Жыл өлчөлүп, юбилейлер көп өтсө,

Ойлоп туруп мен өзүмчө кыйналам:

Карылыкка мактангандан көрөкчө.

Жөндүр, балким, көз жаш төгүп ыйлаган?!

1973

Фрунзе

АЗООЛОРДУН ҮЙРҮ — КӨЛ

Көп шоокумдуу Ысык-Көлдүн шамалы, 

Элп эткенде, азоолордой камалуу 

«Дыр» беришип үркүп жөнөйт толкундар, 

Чаң ордуна чыгып коюу кара буу.

Жөнөй берет миң-сан «жылкы» агылып, 

Жалдар, жалдар, «жалп» деп артка кагылып. 

«Азанаган» добуштары асманда: 

Жарк-журк этип, күр-шар этип жаңырып.

Ойку-кайкы ойноп жаткан чагылган 

Камчы болуп кайра-кайра чабылган, 

Ага аябай уугушкан күлүктөр 

Куркурашып барат, барат дагы ылдам.

«Ай-ай», «Так-так!», «Токтот, алдын

                                                             кайрылап!» 

Көл-шал түшүп алдындагы «айгыр-ат», 

Каяктадыр, жээк ылдый айкырып 

Жетпей жаткан «жылкычылар» кайгырат.

Ал бир кезде куугунчу- жел басылып, 

Алар жуушайт, турмөктөрдөн жазылып. 

Жээктерге «шыр» деп жалаң кум келет, 

Туяктардан калган бая казылып...

1973

Тоң айылы
ЖАША ЖАЗ!

Өзүм болсо коңур күздө төрөлгөм:

Жер турганда анын алтын өртүндө.

А бирок да,

                   чөп жаңыдан көгөргөн

жазды сүйөм,

                     башым ийем көркүнө.

Кай бир жерде кар бириндеп агарса,

Алар - кечээ өлгөн кыштын керээзи.

Бүгүн мына көп балалуу аялча

Төрөп-түшүп жаткан кези жер өзү,

«Төрөлдү!» деп жар салгандай асанга,

Ар бир жолу асман сүрдүү күркүрөп.

«Болсун ага ырыс-кешик, жасалга»

Күмүш тыйын — жамгыр жерге бүркүлөт.

Жаз - башталыш,

Жаз - өнүгүш, козголуш.

Бирин бирге улай турган учук ал.

Төрт мезгилден аны менен дос болуш

Себебим да балким мына бу чыгар:

Фет айткандай:
                «Жаз болбосо дүйнөдө,

                          Анда жерде сүйүүлөр да жашабас».

Тирүү жанга болсун кантип сүйбөөгө

Анда эмесе

                жаша көк чөп!

                                       Жаша жаз!

1973

Үч-Эмчек

***

"Чөп болсо -гүлдүү көгүндө,

Өңдөнүп кирсиз көңүлгө.

Куш болсо - калың даракта,

Тил безеп турса көп үндө.

Жалбырак учкан маалында

Тургум бар тиктеп жанында:
Ыргытып таштап жаткандай

Ар бирин малып жалынга.

Бак-шакты түркүм мөмөдө,

Тоолорду – турса жөн эле.

Асмандын сансыз жылдызы

Тийгенсип турса төбөгө.

Табият көркүн ар кандай

Караган сайын таң калбай,

Кайдыгер окшоп турмушта,

Жашайт, билбейм, жан кандай?!

Суу болсо- аккан шарында,

Кыш болсо- аяз каарында,

О менин канбас кумарым

Баарында бүгүн, баарында.

1973

Суусамыр

КИЙИН
Жаралып ушул жерден биз

Жаш болуп далай көргөнбүз.

Кыз-жигит болуп шарактап

Кыраңдан гүлдөр тергенбиз.

А гүлдөр эчак солушкан,

А кыздар жубан болушкан.

Ал үндөр азыр угулбайт

Андагы жашыл конуштан.

Жаралып ушул жерден биз

Жаш болуп далай көргөнбүз.

Жалжалды сүйүп, ал үчүн

Жан десе жанды бергенбиз.

Күлүктөй алга тез жүргөн

Күндөрдү кармайм деп бирден,

Жүргөндө бизге сездирбей

Жаш өмүр өткөн — эскирген.

Тартканда эмне муң-кайгы

Турмуштун заңы турбайбы...

Жалынга салчу бир убак

Жалжалдар эми улгайды.

Жаралып ушул жерден биз,

Жаш болуп далай көргөнбүз;

Алкынган жаштык куракты

Ата журт үчүн бергенбиз.

1973

Кууганды

ЖАЙЛООДО

Баратам кетип курдашка,

Жайлоодо турмуш бир башка:

Адырдын баары ак мөңгү,

Алардан аккан суу кашка.

Жел ырын жерге шыбырап,

Желеде кулун тыбырап,

Кыянын баары кой-эчки,

Куюлган кумдай шыгырап.

Түз менен тоолор бир жашап,

Тулаңдар гүлүн ыргашат.

Аркайган бийик аскалар,

Ырдасаң кошо ырдашат.

Жааган күн жарк деп ачылып,

Авада жашыл «жаа» чыгып.

Жалтылдайт чөптө шүүдүрүм,

Жаткандай бермет чачылып.

Бараткан айлым алкымда,

Алкым жак малга салкын да.

Ашыкты издөө бар тура,

Абалтан ата салтында.

Баратам кетип курдашка,

Жайлоодо турмуш бир башка:

Адырдын баары ак мөңгү,

Алардан аккан суу кашка.
1973

Суусамыр

КРЫМ ДЕПТЕРИНЕН

КАРА ДЕҢИЗ

Кастарлаган жер- бешикке бөлөнүп,

Кас-кас турса Кавказ тоого жөлөнүп,

Кара деңиз, көп энелүү баладай,

Канча бир суу-эмчегинен тең эмип,

Ары да оонап,

Бери да оонап шарпылдайт.

Эркелиги Каспий менен теңелип.

Эгер капыс кармай калса күнүлүк,

Бир заматта чак-челекей бүлүнүп,

Кол артынан кол жөнөтүп, кылкылдап
Кашат сайын карай берип үңүлүп,

Араң тынчыйт, Каспий ага кол салар

коркунуч дале жогун билип, түңүлүп.

Андан учкан ракета өңдөнүп,

Барып-барып «майы» бүткөн ченде өлүп,

Күндөр чыгып, күндөр батып жатышат.

Өлгөн күндү «кой эртерээк көмөлүк!»

Келип-келип жээкке ызы-чуу менен

Шаракташат кайра артына жөнөлүп.

Кара деңиз - долу деңиз көгөрүп,

Айлар түгүл жылдарды да чөгөрүп

Алып келип таштайт «шалак» эттирип,

Күчтүү, күчтүү толкундарга өңөрүп.

Ошондуктан ал дайыма жаш болуп,

Мезгил улам калып жатат көөнөрүп.

1973

Ялта. Чехов атындагы чыгармачылык Үйү

БАКЧА-САРАЙ

(«Көз жаштардын фонтаны»)
Ай мелжиген Ай-Петри тоолорун

Ашып түшүп келдим Бакча-Сарайга.

Учуп-күйүп чапты менин ойлорум

Өткөндөргө,

Эртеңдерге карай да.

Бул дубалдар ошол кезде коюлган,

Бул буюмдар -
Бүткөн алтын оюмдан,

Күү жараткан не бир асыл аспаптар

Калган ошо үлпөттөрдөн, оюндан.

Дубалдарда кыстарылган, тирелген

Турат алар доору менен бир өлгөн.

Демек, азыр ал авадан дем алып,

Музейдеги «мүрзөлөрдө» жүрөм мен.

Баары ойгонот ойлорума кагылып:

Каны буйруп, кул бүжүрөп багынып.

Ал кездеги адат-салттар тирилип,

Ошол суулар калат кайра агылып.

Сабаалаган сан туяктан күтүрөп,

Жер союлат...

                 Уу-чуу чыгат...

                                        Ит үрөт...

А сарайда дүр-дүнүйө мүлк менен

Көркү гүлдөй күң келерин күтүнөт.

Гарем болсо кайтарылуу, багылуу,

Анда жаткан аруулардын «багы» бу:

Ыр-бий менен, кыял-жорук, көрк менен

Керек жалаң хан Гирейге жагынуу.

Гаремдеги терезелер бийикте,

Күндүн турган, турбаганы тийип же,

Эч билинбейт... зарыгышат сулуулар:

Кол - ийикте, көздөр -жаштуу күйүттө.

Алар эле ар кыл тоонун шамалы,

Азыр минтип бир «аскада» камалуу.

Алар бүгүн айыпкер да жазакер,

Ай өңдөнүп калган үчүн жамалы.

Ак сарайда сан салтанат, машакат,

Аларга парс чер таратып жашамак,

Ак сарайда шарап суудай агылып,

А гаремде акса — ысык жаш агат.

«Кой, сен мезгил, кайт артыңа алыскы!»

Кайра баары муздап-муздап калышты...

Кулагымда угуп жатам дагы эле,

Тамган жашты, ыйлап жаткан дабышты.

Баары да өлгөн; башка тирлик башталган

Өлбөй анда аккан гана жаш калган —

Сулуулардын көзү болуп кургабай

Тып-тып этип тамат акак таштардан.

О, ал күндөн эстеликке жаш калган,

Тынбай тамып ак мрамор таштардан...

Анда жатат: ак, кызыл гүл — бир убак

Акын Пушкин колу менен ташталган.

1973

Ялта. Чехов атындагы чыгармачылык Үйү

ТОРГОЙ

Айыл сырты, апрелдин акыры,

Дал төбөмдө торгой сайрап жатыры.

Мен атайы токтоп угуп турамын,

Эмне үчүндүр кулагыма жат ыры:

«Көрүп турам, келет үмүт тарыгы,

Алмашылып караңгысы, жарыгы.

Алар сенин өзүңөн да көрүнөт,

Карыдым деп таарынсаң да бар ыгы.

«Зуу-зуу» эткен мезгилдин бул арышы,

Арышында эски, жаңы жарышы…

Эң кызыгы-- үмүттөрдүн төрөлүп,

Үмүттөрдүн кайра эле бат карышы.

Эң жаманы- эски салтта кармалуу,

Аракет жок жаңырганга арналуу.

Аз өмүрдө ошондуктан эмеспи

Үлгүралбай, жетпей калуу арманы…»

1974

Үч-Эмчек

КАРКЫРА TYHY

Ысык-Көлдүн тиги түндүк жагында,

Туш-тарабы тоолор менен тосулуп 

Кең Каркыра жайлоо жатат агылга, 

Суулары да жоош-момун созулуп.

Кыргыз анда аш бергенин тарыхта

бала кезде манасчыдан уккамын... 

Каркырага биз үлгүрбөй жарыкта, 

Түндө жеттик. Жатам келбей уктагым.

Өчүп-жанып, жалт-жулт эткен жылдыздар 

Мына мындай ой апкелет башыма: 

Анын баары от өңдөнөт, кыргыздар

жаккан анда хан Көкөтөй ашына.

Түтүн да бар боз чаңгылдуу булаган,

Учкун да бар кээде жалт деп кулаган. 

Баары жым-жырт, чарчап уктап калышкан 

Күндүз кечке шапар тээп дуулаган.

Эртең, эрте тартчу тамак камында, 

Оту жалт-жулт күйгөн миң сан кемеге... 

Сезип бышкан аштын жытын, даамын да, 

Уктай албай жатам мында мен эле.

1974

Каркыра жайлоосу

***

Билүү керек ар ким өз-өз кемчилин,

Кемчилиңе сурай да бил кечирим.

Ага болбой кекейгенден кекейген,

Жаман көрөм  кээ бирөөнүн кекчилин.

Барат улам курбуларым аз калып,

Уктап жатат эчени жер жазданып.

Калгандардын калтырбаска көнүлүн

Келем дайым көзүн карап, жазганып.

Түшүнгүн- бул, коркуу эмес сыйлаган.

Жаны бирге курбум үчүн кыйбаган,

Ал кубанса — андан аша кубанып,

Ал кыйналса - мен эки эсе кыйналам.

Элде кеп бар мына мындай делинген:

«Тагдыр мени бөлбөсө экен теңимден».

Coo болсо экен үзөнгүлөш курбулар,

Алга карай атын бирге теминген.

1974
Фрунзе

БИРИ КЕМ ДҮЙНӨ

Көп нерседен кемчил элем жашымда: 

Теңтуштардан жупунураак кийиндим. 

Тартыш болду иче турган ашым да, 

Таманы жер болду турган үйүмдүн.

Бирок дагы анын баары билинбей,

Мен өзүмчө ханзададай жашагам,
Бул дүйнөдө пендезаттын бириндей,

Тагдыр жалаң бак-таалайга жасаган.

Жетпегенге жеттим жүрүп а кийин: 

Дос-тууганга, урмат-сыйга, бүлөгө. 

Алдымда ат, үстүмдө тон, ак үйүм — 

Болот беле мындан көптү тилөөгө?

Эми кайра жетпей калды бөлөгү:

Жаш курагым, ден соолугум ириде.

Бири кем дүйнө… кемдигине көнөлү,

Бирин тапсаң, зарсың башка бирине.

1974

Фрунзе

AT MEHEH

Толгон кези жаздын да... 

Атым күлүк астымда. 

Жөнөй бердим бир учур

«Чү» деп камчы бастым да

Келем аткан ок болуп, 

Бороон жалга топтолуп, 

Күчөп күйүп жатыры 

Күркүрөгөн от болуп.

Мезгил мага агылып, 

Төрт туякка кагылып, 

Быркыраган айнектей, 

Берип жатат багынып.

Бут тердиктен озунуп,

Жер түгөнүп-тозулуп, 

Барам эки этегим 

Канат окшоп созулуп.

1974

Суусамыр

***

Он бешинчи май күнү

Жамгыр кардап ийгени:

Жашыл көйнөк ак гүлдүү

Окшойт жердин кийгени...

Сен жакчууда оюма

Көйнөк кийип ошондой,

Келгенсиң суу боюна...

Эми кайда ошол, ой!?

1974
Көк-токой
МЕН-ТООЛОРДУН УУЛУМУН

Калети жок мага койгон доолордун:

Мен - уулумун көк мелжиген тоолордун.

Моюнга алам, бир лыптамда тоо турса,

Дүйнөм түгөл, дүйнөм толук болорун.

Мен -тоолордун кызганычтуу уулумун,

Уулумун да малайымын, кулумун.

Төр-төрлөргө турат мени чакырып,

Токулуу ат шылдыратып суулугун.

Сонун дечи Кулундунун түздөрү,

Шуудураса бышкан эгин күздөгү!

А мен үчүн: мал, булут бир жайылган

Адырлардай жер жок өңдүү биздеги.

Кайда жүрсөм тоолор эси-дартымда,

Мен аларга туралбаймын сыйынбай.

Too болбосо, ай ким билет, акын да

Болбойт беле Эралиев Сүйүнбай?!

Силерге түз, тоолор кымбат а мага,

Март, бакубат тунук сууга, абага.

Эгер мага сый көрсөтмөк болсоң сен,

Эң оболу: «Тоолуксуң» деп табала.

1974

Суусамыр

БҮБҮСАРА
                     СССРдин эл артисткасы

                     Бүбүсара Бейшеналиеванын эстелигине

Ойно оркестр,

Күү сайра,

Отуз дайра

Аккан өндүү бир сайда!

Сен да мезгил,

Сараңдыкты калтырып,

Карылардын жаш курагын бер кайра!

Кечээки жашаң жер кайда?!

Кечээки жорткон жел кайда?!

Бир мүнөткө,

Бир секундга бер кайра!..

Өчкүн чырак,

Тартыл эрте көшөгө!

Жарык берет балерина өзү эле.

Көрүнсө эле көзгө сүртүп кетчүдөй,

Көздөр залда тиктеп калды көшөрө.

А пейилдер,

Ыкыластар алдына

Калгысы бар килем болуп төшөлө...

Ах, келатат,

Сахнанын арт жагынан,

Аткан тандай жап-жарык бир пешене.

Эмне калды? Калды эми:

«Биз эркиңде» деш эле.

Балерина жооп берет бий менен,

А бий бышкан эчен жылдык ий менен.

Жазуу барбы, бул кыймылы жазбаган?!

Чийим барбы, бул денеси чийбеген?!

Анын сыйкыр кучүнө;

Сен би?

Мен би?

Ал бы?

Башын ийбеген?!

Ойно оркестр,

Күү сайра!

Жазга кайра кайрылалы күз айда.

Ошол жаздын бир гүлүндөй жарк этип.
Бийге чыкты Бүбүсара!

Сүйүү берсек,

Эңсөө берсек биз ага,

Бир тамчы бий берсин биздин кусага!

Бийлеп жатат Бүбүсара,

Бир кезекте биз жазгандай баягы.

«Пери экени,

Киши экени туюлбай,

Барып-барып уюп калат куюндай

Кайра жерге тийип-тийбей аягы,

Калкый берет,

Желде жеңил буюмдай...

Анан калат дир-дир этип термелип,

Анда колу —

Каккан канат сермелип...»

Ойно оркестр,

Күү сайра!

Чымын-куюн бийлеп жатат Бүбүсара...

Бийле, бийле,

Түшсүн өмүр узара.

Кайталансаң миң ирет,

Кангыбыз жок биз ага.

Бийле, бийле Бүбүсара!

Бардык көздөр бийчиде,

Бардык көңүл бийчиде,

Эгер бирөө үн катса,

Окшойт уруп ийчүгө...

Ойно оркестр, Күү сайра!

Чымын-куюн бийлеп жатат Бүбүсара.

…………………………………………
Бү-бү-са-ра-а-а-а!

Жер күңгүрөйт үн сала...

1974

Фрунзе

ТОКОЙ ВАЛЬСЫ

Келатсам алдымда, 

Табият концерти: 

Көл бийлеп жатыры, 

Кайыңдын, талдын да, 

Теректин, 

Чынардын, 

Арчанын алдында.

Эшилип миң ирет, 

Бир жипке ийрилет. 

Толкундар толкунду, 

Сүйрөп кийрилеп. 

Жарданган дарактар:

 «Жакшы экен бийи» деп, 

Жарыша чайпалып, 

Жарыша ийилет.

Оркестр барбы анда? 

Куштардын үндөрү: 

Арфа да, 

Орган да,

Кыл кыяк, 

Сурнай да, 

Комуз да, 

Гармонь да, 

Бардык күү куюлуп,

 Бир вальска барганда: 

Желпилдеп жел урат,
Толкунду көл бурап, 

Тыпылдап бий тамат, 

Тыйылбайт ал бирак. 

Дарактар бир азга 

                        Турат да жалдырап, 

Шатырап кол чабат. 

Алакан - жалбырак, 

Вальс бийлеп кетти эми 

Бактардын баары да: 

Түртүшүп бир-бирин 

Ийинге, карыга. 

Күркүрөп акты улам, 

Бериге, арыга... 

Бул да бир ташыган 

Деңиз шары да!

1975

Кара-Жыгач токойчосу

БАЛАЛЫКТЫН СУУЛАРЫ

Калаадагы опур-топур, уу-чуудан 

Качып келдим кайра дагы тууган жер, 

Жылдардагы мени уядан учурган 

Жылгаңдагы жылжып аккан суудан бep?

Кыйын экен жуткан сууну сагынуу,

Кулагыңдан дайым кетпей агымы.

Анын үнүн мүмкүн эмес анан да

Башка сууга алмаштырып жаңылуу.

Көп түйшүктүү адабият базары

Айкалашып ак, каранын назары-

Кийим окшоп көп кийилип кирдеген

Келдим сага бир ой менен тазаруу.

Чайка мени тунук, таза агымга,

Чайкагандай анда бала чагымда

Ойнот мени,

                 оонат мени кулундай

Куюн жорткон адырыңда агылга!

1975

Кууганды

ЭНЕ

1.
Дүлөй болуп калса да -
                                    үнүңдү угат,

Сокур болуп калса да -
                                      сени көрөт.

Сен жок болсоң, азат бою калып куурап,

Сен келгенде алгансыйт кайра төрөп!

Күтсө болот энеден укмуш жорук:

Мүмкүн болсо сен үчүн турмак ооруп.

Жанын салып «Муну кой, мени алгын!» - деп,

Ажалга да бармак ал сени коруп.

2.
Биз бүткөнбүз эненин боор этинен, 

Бизге бөлүп берген ал жарты жанын. 

Бирок кантип кутулуп мээнетинен,

 Кантип актап келебиз карзын анын?!

1975

Кууганды

***

Жайкысын жайнап мал жаткан

Жайлоодон көзүм жүз өтөт...

Акыйып карап ар жактан

Аскалар аны күзөтөт.

Коргошун түстүү булуттар

Кай бирде жаабай түз өтөт.

А кээде турат уруп кар,

Анда да тоолор күзөтөт.

Болобуз мында бүткүл жай,

Малчылык милдет биз өтөп.

Күндүзбү, түнбү - бир тынбай

Бизди да тоолор күзөтөт.

Ар бир тоо карап олтурар

Жер-суунун чеги бөлүнгөн...

Атаны арман, чокулар

Күзөтпөйт бизди өлүмдөн...

1975

Каракол

ЧАРЧАП  КЕЛИП
Чарчап келип, көк тулаңга куладым,

Бир оокумда шыбыш угат кулагым.

«Бул эмне?» деп баш көтөрсөм, а көрсө

Too чуркатып жатат ичке булагын.

Агып жатат ал жанымда, ал мында:

Дал түбүмдө, оң колтугум алдында.

Ырдайт, бийлейт,

                       кыт-кыт күлөт, түгөнгүр
Чоң сууларды туурап ушул алында.

Булдур-булдур, мени алагды кылууда...

Угуп жатам, дарманым жок жылууга.

Бирок өзүм төш алдынан сеземин

Бир нерсени: тирүү дагы, жыттуу да,

Бир нерсени: тирүү дагы, жыттуу да,

Жыты өмүрдун суусунундай жутууга.

Көрсө, көк чөп ойноп жатат оролуп

Көөдөнүмө, колум менен бутума...

Суу жиберген, чөп чыгарган төмөндөн,

О алтын жер, топурагың өбөм мен.

Сыйынамын сенин улуу күчүңө,

Көтөрө алсам түшпөйт элең төбөмдөн!
1975

Каракол

ӨСКӨН ЖЕР

Бара калсам берет өткөн кезимди,

Ошол ойду, ошондогу сезимди.

Берет кайра, бир саамга, бир паска,

Жаш кезимди текеберлүү, кесирлүү.

Кызыгың –ай, кайдан-жайдан табылып,

Кирет мага ошондогу түшүнүк.

Ууз сезим, калган өлө сагынып,

Алып жөнөйт аттан эңип түшүрүп.

Баягы эл, баягы эле тирилик,

Атам дагы келген кайра тирилип.

Ошол конуш, ошол эле жылкылар

Турат ошол желелерде ийрилип.

Колдо дале андагы айры, күрөгүм,

Көптүгүн көр эгин тарткан кирээнин.

Машак терип, мала тартып, чөп жыйнап,

Жаналекет, ал күндөрдө жүрөмүн.

Кайткан болсом мен балалык жашка эгер,

Жылдар эмне артын көздөй актыбы?

Айткылачы, өскөн жерден башка жер

Бералабы мага ушунча бактыны?!

1975

Кууганды

СЕН ОЛТУРГАН АВТОБУС
Мен олтурган автобус.

Сен олтурган автобус,

Бара жаттык, ичинде

Жүргүнчүлөр - алтообуз.

Сызат жолдо автобус.

Сенин жашың - он тогуз.

Мен отузда. Анча да

Алыс эмес ортобуз.

Көзүм сенин көзүңдө,

Сен от жагып сезимге.

Кыйналамын, айтылбай

Айта турган сөзүм же.

Учур болбос бул чактай...

Мен өтпөгөн бычактай -
«Үшүп барам» десең да,

Албайм сени кучактай.

Кыйнап адам санаасын,

А сен сурап каласың:

«Аз жашаткан эмне үчүн,

Агай, адам баласын?»

Суроо менен кайдагы,

Түгөтөсүң айламы.

Калдым көпкө үн катпай,

Окшоп тилим байлануу.

Сен бурулсаң жуп маган,

Окшой түшөм уктаган

Анткорсуна, өңдөнөм

Сенин сөзүң укпаган.

«Кечириңиз, бир мүнөт.

Кетипмин дейм үргүлөп,

Калп айтканым билгендей,

Кыткылыктап кыз күлөт...

«Агай, тилим уксаңыз,

Дагы бир аз уктаныз.

Жайлуу болсун десениз,

Мага дале ыктаңыз?!

Жым деп буга кубанып,

Калам ага куланып.

Колоң, чачтын жытынан

Калбас бекем ууланып?

Бар тилегим: автобус,

Жердин чети түгөнүп

Бүтмөйүнчө — тубөлүк,

Болсо деймин токтогуз...

1975

Бишкек-Талас жолу

ЖАЗ

Бакта түгүл, куш сайрайт 

Жүрүп жерде жорголоп. 

Көктөн күлүп Күн карайт, 

Нуру бизге шорголоп.

Жашыл кийип жасанып, 

Дарак-чөптүн майрамы. 

Майда суулар жар салып 

Төрөйт улуу дайраны.

Эски кара чыракта 

Окшоп жаңы койгон от, 

Кары-картаң куракта, 

Сүйүү кайра ойгонот.

Жаздын жыпар жели да,

Бетти аймалап баратып

берген өңдүү баарыга 

Бирден шаттык таратып.

Батыралбай жаткандай

Дүйнө мынча жарыгын.

Ар ким кайрып айткандай

Жакшы көргөн жан ырын.

1975

Каракол

ЖАШТЫК ЫРЫ

Жылганын үстү алкымда, 

Жылкыга жайлуу салкында, 

Жаз менен жайды өткөрүү - 

Жан эркем, сенин салтың да.

Аман-coo өтүп айлары, 

Азанап кулун-тайлары. 

Арбыса саны жыл сайын. 

Ашык жар көөнү жайдары.

Тор жорго минип жактырып, 

Такасын жезден кактырып, 

Адырда кетип бараттың, 

Алда ким менен каткырып.

Жуушатып жылкы түнүндө, 

Жатасың мөңгү түбүндө. 

Түшүмө кээде киресиң 

Too периси түрүндө.

Өзүңө өзүм жагышып, 

Үзөңгү бутта кагышып 

Жүрсөмчү, секет, жаныңда 

Жылкыны бирге багышып?!

1975

Каракол

ЖАНЫМ ТЫНБАЙТ

Өмүрүм бүгүн мынча жашка барбай

Үзүлмөк, тең жармына жетпей анын...

Кыргында окко учушкан башкалардай,

Алардан артык беле менин жаным?!

Көлдөтүп жаш актырган, кан актырган

Согуштук талааларда калды жармым.

Ага да өз ичимден канаат кылгам,

Анткени, араңарда тирүү бармын.

Эч кимге,

Эч убакта мактанбаймын:

«Алгам деп бул турмуштун ири жүгүн».

Антсе да жаным тынбайт, акталмайын

Өзүмдүн бул өмүрүм, тирүүлүгүм.

1975

Малеевка
ОЙЛОП КОЁМ

Күзгү бийик ноталарда ойнолуп,

Кылк-кылк этет түздүн бышкан буудайы.

Мен өзүмчө келем ичтен ойлонуп:

«Дыйкандардын берген экен кудайы!..»

Аттуу чыгып, көп жерлерди кыркамын,

Илгеркиде жалгыз таман жол менен,

Киши бою өскөн дандын кылканын

Эркелетип сылап коюп кол менен.

Бир бүгүлүп, бирде кайра түзөлө,

Алар мени кагып келет тизеге.

Дагы ойлоймун:

«Жаз, кыш жана жай болбой,

Жер бетинде болсо кантмек күз эле?..»

1975

Кууганды

КОЛДОЙ КӨР

Бир кезде тапкандарымды, 

Бир кезде колдо барымды, 

Бир өмүрдө бир эле 

Берилчү жалгыз-жанымды.

Анан да жаштык кезимди-

Кадалып турчу ок болуп, 

Жалбырттап турчу от болуп 

Жайнаган эки көзүмдү;

Кылычтай өткүр тишимди; 

«Сүкө» деп турчу жетинбей, 

Өзүмдүн боор этимдей, 

Кыйбаган кээ бир кишимди;

Турмуштун борбор түйүнү, 

Туткасы жер шарынын, 

Башталуу күчү баарынын,

Сыйкырдуу эски сүйүүнү

Жоготуп жатам мен аздан... 

Жазыгым барбы же жазган?! 

Колдойгөр, төшү түктүү жер, 

Төбөсү бийик кең асман!

1975

Каракол

КЫШКЫ  БАЛЛАДА 

Алып чыктым сени ээрчитип, 

Кар боройлоп турган кезде көчөгө, 

О, ал биздин эң кийинки кеч эле, 

Жактырчумун дайым сени, 

Дал ушундай кар чаңында карашты, 

Чымкый кара пальтоңо алар жарашчу 

Калган өндүү байчечекей ачылып. 

Же , арманым,
Жылдыздары төмөн-төмөн асылып,

кулаарына аз калган.

Бермет төккөн баркут сындуу асмандан,

Сен өзүңө пальто тигип кийгендей,

Ак кар сага жарашчу.

Жактырчумун анда өзүңдү карашты.

О, анда бир ырахаттуу кеч эле,

Бирге айланып көпкө жүрдүк көчөдө.

Эсимде жок,

Анда саат нече эле.

Жарык жанган карагайдын түбүнө,

Токтой калдык бурулуп,

Сенин кийимиң кардын аппак түгүндө,

Эрте чыккан күн нуруна
Шүүдүрүмү жалт-жулт этип урунуп,

Ойноп турган көк тулаңдуу,

Жерди салды эсиме.

Өзүң, үнсүз жалжылдадың

Бүт көңтөрүп,

Жердин көркүн куйган окшоп көзүңө.

Ал көркүңдү айтуу үчүн 

Караан издеп, карадым туш тарапты, 

Тээ-тигинде бирөө кетип баратты... 

«Токто!» десем укпай койду,

Жетип барып,

Булккуладым үргүлөшкөн даракты.

О, мен анда кооздукка мас элем, 

А сен болсоң,

Ошол күнкү жааган кардай жаш элең...

Эсим жыйып сен жакты жалт карасам,

Жок экенсиң ордунда…

Көп чакырдым,

                    калдым бирок кур жалак,

Этегине ороп сени,

                    алып кетти бурганак

Ага болбой издеп келем,

Калдыбы деп, калдыбы деп жашынып.

Караан көрүп, сенби десем

Жөн көлөкө болуп чыгат

Карда жаткан, 

Арка-жонун кашынып...

Анан …анан …

Сендиректеп кайттым жалгыз, 

Элсиз ээн көчөдө. 

О, ал биздин эң акыркы кеч эле,

 ...................................................
Эң акыркы кеч эле...

1975

Талас

САГА

Жай келип, турган ордум өзгөрүлдү, 

А бирок карагым жок өзгө гүлдү. 

Жаркыным, өзүң жакка учурамын

Ар күнкү тапкан ысык сөздөрүмдү.

Учурам ойлорумду дагы артынан 

Сен жакка качан болсо даяр турган. 

Ойлорум сен жөнүндө кымбат, асыл, 

Ак тандай, кадыр түнкү, агартылган.

Карабай алар ава ырайына: 

Кар, жамгыр, жердин көк муз, ылайына, 

учушат... Мага керек сенин гана 

Турганың жылуу-жумшак ырайымда.

1975

Каракол

АК КУШ

Турган чагың көңүл куунак-кушубак — 

Көктө калкып учуп жүргөн кушуң ак. 

Анда кээ бир төмөндүктөр, пастыктар 

Аягыңа кулашып, кол куушурат.

Ой-кыялың чарыктаган кез сенин— 

Өзүңдүн өз бийиктигиң сезгениң. 

Айланткансыйт арзыбас бир мүнөткө

Алда кимдин сага тийген сөз-кебин.

Ар адамдын, мейли чоң же кичине, 

Алыс, терең жашырылган ичинде 

Канаты бар, көтөрүлөр аны алып, 

Күчүн теңеп канча бир дөө күчүнө...

1975

Малеевка

ТУШ КЫЛБА
Ар бир эле адамда: 

Болбой койбойт эрте-кеч 

Жакшылык да, жаман да.

Ар бир эле адамда: 

Боло бербейт өйдөлөө 

Баскан эле кадамда.

Ар бир эле адамда: 

Кемчилик бар, түзөөгө, 

Аракет бар анан да.

Баары болот адамда... 

Бирок Теңир, туш кылба

Жөн билбеген нааданга.

1975

Малеевка

БИЗДИН ТАЗА СЕЗИМГЕ

Эсиңдеби, Шумкар-Уя жактагы 

Бир коктуда, таятаңдын ак тамы? 

Ал коктудан асман эле көрүнчү 

Кастрюлдай жерге алынуу капкагы.

Эсиңдеби, граждандык уруштан 

Дем алышка кслген үчөө турушкан: 

Бири сенин атаң эле, беркилер — 

Болсо керек ага жакын туушкан.

Формалары окшош эле андагы, 

Жарк-журк этип кылычтары жандагы.

Аттары да туйлачу эле кошкуруп, 

Аргымактар баары таза кандагы.

Эсиңдеби, укканыбыз атаңан: 

«Актар... Дутов... ырайымсыз атаман... 

Аз күндөн соң алар кыйрап жок болуп, 

Айлыбызга кайрылабыз бат, аман...»

Кетишти анан жылдыз толор кезинде, 

Сенин дале бардыр ал күн эсиңде? 

Революция антип кирген болучу 

Биздин таза, ууздай жаш сезимге...

1975

Талас

ЖОЛООЧУМУН

Жолоочумун, жеткен жерим Ашмара, 

Мен бей тааныш мында кары, жашка да.

Бир түн эптеп коно турган жай болсо, 

Ыраазы элем иче турган ашка да.

Барган сайын мезгил тартып карангы, 

Атым жүрбөй жерге жеткем араң бу. 

Үйлөр да көп, баскан-турган эл да көп. 

Бирок билбейм кимге, кайда барарды.

Баратыпмын төрөт үйү жанынан, 

Алда кимдин үнү чыкты жалынган: 

«Бери токто, айланайын ак жолтой, 

Алган жарым уул тапты жаңыдан!»

Алтымыштар чамасында курагы 

бирөө келип: «Атың ким?» деп сурады. 

Атымды айттым. Улам аны кайталап: 

«Уулумдун да аты ушундай, туурабы?»

Ойлоп койдум: «Жинди болгон эмеби, 

Эми ээрден мени жерге эңеби? 

«Айланайын, такыр туяк жок эле, 

Бүгүн Теңир элге мени теңеди!

Болсо элеби эркектиги билинчү — 

Ошол замат чуркап чыгып талаага, 

Бет элдыман ким жолукса биринчи 

Атын коём, деген элем балага.

Жүргүн үйгө, өзүң башта тойду да, 

Ак жолтоюм!» деп асылат мойнума. 

Так секирип жаш баладан беш бетер,

 Кубанычы сыйбай турду койнуна.

…Мен аны ээрчип ойлуу кетип барамын: 

«Төрөлгөндө баары кубанч баланын. 

Жаман бала кайдан чыгат, эл-жерге 

Пайдасынан көп тийгизген залалын?..»

1976
Талас

***

Бак- даракта бүрчүк жаңы жарылган
Бул мезгилдин күндөрүнүн бары ылдам

өтүп жатат…А мен, эркем, сени ойлоп,

Жазды сезбей жүргөнсүймүн жарым жан.

Калдым окшойт кайра дагы сагынып,

Кездериңди таарынбаган, таарынган,

Менин сага кааларым бар бир анан:

Таарынбасаң, таарынсаң да жүр аман-

Жерди жер деп, көктү көк деп, сыйкырдуу 

кубатына таазим эткен бул аалам,

Турган бизге ар кыл тагдыр таратып,
Улуу күчтөн мен ушуну суранам…

1976

Фрунзе

***

Жаттым түндө тышка төшөк салдырып,

Алыс жакта, малчылардын айлында.

Асман турду жылдыздарын жандырып,

Батып барат жаңы тууган Ай мында.

Тигил турган Үркөр менен Жетиген

Кызыгы го жылдыз аттуу дүйнөнүн.

Мен аларды көрсөм асман бетинен,

Көп ичинен көз кыскансыйт

                                               сүйгөнүм.

Ойлор келет ушул түндөй жоодурап,

Мени акырын алдейлеп, жай терметкен.

Байкап турсаң таттуу үмүттөр

                                               жолугат

Көк бетинде бул чачылган берметтен.

Мен ишенем жылдыздарга, бу түнгө,

Биз өңдөнүп үмүт менен алар да

балким, жерден көп жакшылык

                                                күтүүдө,

Табышмактуу нур жөнөтүп кабарга?

1976

Суусамыр

МЕКТЕП

                       Талас районундагы «Көк-Арык» орто 

                       мектебине.

Бир убакта, биз олтуруп партада, 

Эрте жетсек дечү элек, 

Карап алып чоң дүйнөнү, картада... 

Мезгил ага алып келди жетелеп. 

Бүгүн кайра кайткым келет аркага —

Бери да эмес,

Ары да эмес, туп-туура

Анда олтурган курагыма, партада.

Болбогонсуйт ошонун бир күнүндөй.

Мен өмүрдөн алган бардык мартаба.

Эмне жетсин өмүрдө ал учурга, 

Неге десең курчуп алган кезиңден

Канча кызык, баратканың курчууга!

Төшүң керип учкандан,

Белеңденип жаткан кезиң учууга!

Мектеп — уям,

Туурум болгон — парталар, 

Сентябрда толуп турчу уу-чууга,

Мен силерди сагынычтуу

                                      караймын, 

Чыгып бара жатып өмүр учуна.

1977

Көк-Арык

АНЫ КАНТИП УНУТАМ
Кайдан жүрүп калмак эле унутта, 

Келем дале айрылууга эч көнбөй. 

Ал эсиме кылт дей калган минутта, 

Окшой түшөт жер алдымдан көчкөндөй.

Айткылачы, мен каяктан унутам, 

Аны менен үзүлгөнүм уланган. 

Аны ойлосом, жерден эмес, булуттан, 

Окшой түшөм шалак этип куланган.

Аны эстесем ичи-башым өрт-жалын, 

Анан аны унутайын мен кайдан? 

Экөөбүздү улаган уул-кыздарым: 

Болуп турат ар кимиси бир Майдан.

1977

Фрунзе

***

Жөн эле тиктеп койсоң элден мурун

Сезгенсийм тийип турган күңдүн нурун.

Ардагым, балбылдаган - көз жоосуңду

Башкага адаштырбай, байкап урун.

Анан да мойнума ороп билегинди

Асылсаң, жай энтиккен илебинди

Бүтүндөй денем менен сезгенимде—

Бейишти андан башка билеминби!

Же сенин катарыңда басканымда:

Жаткансып марш ойнолуп жаш канымда,

Канчага оюм өсүп, боюм өсүп,

Бийиктеп кеткен окшойт асманым да.

1977

Талас

КЕЛГИНДЕР
Келгиндер удаа-мудаа келип жатат, 

Билбейсиң: чыгыштанбы, батыштанбы? 

Илимде алышты экен кандай атап, 

Бул узак учууларга катышканды?

Бөлүнүп эчен топко, 

                              түркүн сапка,

Алгандай макулдашып бир учууга

Жөнөшөт мүнөт, сааты жеткен чакта, 

Дүйнөнүн бир учунан бир учуна.

Из чалып булуттардын арасынан, 

Кечкурун конуп алып келген жерге, 

Дем алып түркүн жердин абасынан, 

Өңдөнүп көктө сызган кербендерге.

Эч качан эч кимдики эмес алар

Абадай,

           көктө сүзгөн булуттардай. 

Кеп эмес өлкөлөр же чек аралар,

Алардан өтө берет туруп калбай.

Келгиндер — бүт дүйнөнүн энчилери...

Келгиле, жакшылыктын жарчылары!

Келгиле, бир аз туруп кетчүлөрү, 

Келгиле, түбөлүккө калчулары.

Келгиле, адам досу кош канаттуу, 

Кармалбай ар белеске, ар ашуга

Келгиле, сонун дүйнө куштар аттуу, 

Көркүнө биздин жердин жарашууга!

1977

Чолпон-Ата

СЕБЕБИМ

Кетем десем,

             Мен калааны жек көргөн

Үчүн эмес,

              Мага кымбат ал дагы.

Экчеп-калчап миң электен өткөргөн, 

Зор турмуштан бышып чыккам андагы.

Мен каяктан жек көрөмүн калааны: 

Улам бири окуп жазган ырларын,

Күпүлдөшкөн «бакшылардын» жанагы, 

Арасында таттуу болду жылдарым!

Мен калааны себебим бар таштаган:

Бака-шака, уу-чууларга жат кылып

Коёт экен жанды карый баштаган,

Жалаң тынчтык, жалгыздыкты жактырып.

Кечир, досум, эгер менден кетсе айып, 

Кетип жаткан менин да бир себебим:

Шыргаландуу таңкы сууга бет чайып,

Турсаң тиктеп аркар мөнгү жегенин!

1977

Фрунзе

ТААРЫНБА

                                                         Альбинага
Койчу жаным, кейип-кепчип таарынба, 

Мезгилдерге кек сактаган жарабайт. 

Жер бетине келгендердин баарына, 

Тагдыр деле дайым күлө карабайт.

Тыным албай жер которгон кербендей, 

Турмуш көчү жүрө берет турбайбы. 

Ар бирөөгө энчи кылып бергендей, 

Алмашылып бирде шаттык, бир кайгы.

Аның ырас, кыска кылып көктөмүн, 

Аз жашатып койгон адам баласын, 

Кайсы күнү өмүр өтүп кеткенин, 

Элес алып байкабай да каласың.

Бар сыяктуу караңгынын жарыгы, 

Бакыт бүгүн кол булгалап арыдан, 

Балким ушул өмүрүңдүн жарымы 

Таттуу болор мурдагыңдын барынан?!

1977

Фрунзе

БУЛ ДҮЙНӨДӨ

Алысыңбы, жакыныңбы - бирөөнүн

Көргөн болсоң жакшылыгын, жарыгын,

Кажаты жок аны көпкө сүйрөөнүн, 

Колдон келсе кайра дароо кайыргын.

Коюп турган доом эмес бул сага, 

Жакшылыкка жакшылык кыл дегеним, 

Ыразы кыл жөн сөз менен болсо да, 

Бул барыдан өзүңө кам жегениң.

Боз чаң аткан күн ысыкта көбүнчө, 

Сууну самап турат чөптөр, турат бак. 

Ошол кезде жамгыр жерге төгүлсө, 

Асманга да айтуу керек ырахмат.

Жалпыга бир жашоо заңы жердеги:

Чоң, кичине, жашка жана карыга,

Ар убакта алгандын бар бермеги

Бул дүйнөдө эсептелүү бары да.

1977

«Дүрмөн» чыгармачылык үйү

КИМ БОЛДУ ЭКЕН

Те-тигинде, чымкый кара кийинген 

Кимдир бирөө кыр башында олтуру:

Мылтыгынын учу чыгып ийинден,

Ар жагында аты турат токулуу.

Ким болду экен? Мылтыгына карасаң,

Окшоп кетет аң уулаган мергенге,

Жылкычыбы, атка минип таң азан,

Баккан малын түгөлдөөгө келген же? 

Же байкушпу, запкы жеген сүйүүдөн? 

Болбосо андан бакыт тапкан эмеби? 

Же качкынбы эл-жеринен сүрүлгөн, 

Көп жыл өтүп, эми кайтып келеби?

Же болбосо каракчыбы, уурубу,

Жолукканды тоноп кетем деп турган?

Же дербишпи, эч жерде жок туругу,

Бу дүйнөдө түркүн суудан бет жууган?

Соодагерби, тапкан бардык олжосун, 

Түндө келип конгон жерде жоготкон? 

Же баягы баатырлардан болбосун — 

Келген эски жоокер кезден, жомоктон?

Чоң үлпөттөн азыр гана тараган, 

А биз мында Македондун мейманы. 

Бизге тынчтык, эсен-соолук каалаган 

Же кыраакы күзөтчүбү дейм аны?

...Ким болду экен? Чымкый кара кийинген, 

Бирөө тиги кыр башында олтуру? 

Мылтыгынын учу чыгып ийинден, 

Бер жагында аты турат токулуу.

1977-жыл

Македония— Югославия,

Стружка ш.

АК ТАҢДАР!

Ак таңдар!

О айылдын ак таңдары:

Too, талаа коюңдашып жаткандагы,

А гүлдөр – уйкуcypoo сулуулардай,

Эринип, мелт-мелт кирпик каккандагы.

Акырын түн түрүлүп, койнун жарып, 

Арыдан келатканда таң агарып, 

Торгой, булбул тил безеп аны даңктап,

А суулар, сай-сайларда жаагын жанып,

Дүйнөнүн кирсиз кези, таза турган

Алдыңда ак кагаздай жаза турган

Күн келет – табияттын таза көзү,

Өңдөнүп нак алтындан жасатылган.

Ак таңдар!

О айылдын ак таңдары

Гүл окшоп жаңы ачылган пахтаңдагы

Ажайып дарбазасы тириликтин,

Качырап жаңы ачылып жаткандагы...

1977

Кууганды
КУБАТ БЕР

Өмүрдүн көбүн жашап, азы калды, 

Тургандыр өлүм шарты бузулбастан. 

Эсептеп, бирөөлөргө карзым барбы?

Кутула бергим келет ушул -баштан...

Олтурбай азын-көбүн өлчөп-болжоп, 

Алгамын бул турмуштан каалагандай. 

Улуу күч, ала көргүн өзүң колдоп, 

Болоюн карыз болуп калбагандай.

Көп көрдүм кишилердин жакшылыгын, 

А бирок учурунда кайтарбадым. 

Ал менин күнөөм эмес, жашчылыгым, 

Келди эми алгыла деп айтар маалым.

Жүрөктө толкууларды, эргүүлөрдү, 

Эл-жерден ала бергем ар учурда. 

Калганын жароокер кыз-келин берди, 

Аларга милдеттүүмүн ал үчүн да.

Кыйкырат ички-тышкы сезимдерим:

«Берип кет, өзүң менен ала кетпе!» 

Улуу күч, аны аткарчу кезим менин, 

Кубат бер мендеги бул аракетке?!

1978

Фрунзе

***

Албасаң да эстеш үчүн эч милдет,

А сен мени унуталбай койдуңбу?

Жазыптырсың: «Көтөралбай кеттим —

                                                                   деп,

Башымдагы оордугун ойдун бу...»

Жаратылыш берген улуу сыр менен

Бүгүн өзүм баарын эстен чыгарып,

Алек болуп жаным жаңы ыр менен

Жаткан чагым чалгы мисал чыңалып.

Чынын айтсам, ал ырлардын барысын,

Белек кылып бериптирсиң сен өзүң...

Эми сүйүү эскирсин да карысын,

Унут сен да, унутканга көнөсүң.

1978

Сары-Булак

***  

Бүгүн кечке тыным албай кар жаады,

Кээ бир жерде тереңдиги тизеден. 

Көчөлөрдү, жол жээгинде аңдарды 

Ал окшоду тегиздеген, түзөгөн.

Буга чейин мынча чоң кар түшпөгөн... 

Мандайдагы бир даракта үргүлөп, 

Карга олтурат

                оозуна жем тиштеген. 

Жатат мында эки-үч аял кар күрөп.

Кары кетип, тоборсуган жерлерге, 

Конуп жатат таранчылар дүр этип. 

Бул жааган кар кубанч болсо кээлерге, 

Кээ бирөөнү койду бир аз жүдөтүп.

1978

Фрунзе

***

Сен мага канча таасир этериңди

Сынайм деп, ага-буга карабастан,

Билбепмин мынча терең кетеримди,

Али да мен өзүңдө барам аздан.

Жатчу эле бейкут өтүп бу жылдарым,

Кысынбай, алда кимдин карап көзүн.

Эсте жок качан жолдон бурулганым,

Үйрөнүп алдаганга өзүмдү-өзүм...

Таштаба менин бүтпөс, гүл азыгым,

Кыялдай жан көшүлткөн тобокелим!

Бирок мен билгениме ыраазымын,

Сүйүүгө жаш, карылык жок экенин.

1978

Сары-Булак

***

Мен сага мына минтип жагынайын:

Гүл болуп оң төшүңө тагылайын.

Төбөңдө бир кичине күнүң болуп

Түбөлүк маңдайыңа жагылайын.

Башканын баарын ары жээрип койчу,

Өзүңдү бир өзүмө берип койчу?!

Азыр мен ыр болоюн, күү болоюн,

Айдайым, анча-мынча эрип койчу?!

1978

Сары-Булак

***

Акты жылдар аккан жылдын бириндей,

Бирок калды бир күнчөлүк билинбей...

А сен ойлоп: «кине калган эместир,

Ак көйнөктүн жууса кеткен кириндей»,

Бир кубандың көрүп алып көчөдөн:

«Окуйм, жазгын, ырларыңды жактырам.

А кезде эмне, эч билинбей жүрчү элең,

Бардык нерсе болот тура бактыдан...»

Угуп жатып сенин ушул кептериң,

Эстейм анда менден оолак кеткениң.

Бир күндөн соң кайра келген сага арнап

Күйүп-бышып ырлар жазган дептерим.

«Эми көрчү, жаккан тура ырларым!»

Сен сезбедиң менде намыс ырбаарын.

Жаткан өңдүү өткөндөрдөн өч алып,

Мен сени эмес, карайм тоонун кырларын.

Сыртым ушу. Такыр башка ичимен:

Эски сүйүү бошобоптур күчүнөн,

Араң турам, араң турам, баш тартпай

Сыр аякта бал сыяктуу ичүүдөн...

1978

Сары-Булак

МЕЙЛИ

Берсең бергин

мага жаңы сүйүүнү,

Сүйүү деген —

Жан эрите сүйүнүү.

Кайра баштан жандырам деп көрөйүн

Болсо башка чечилбеген түйүнү.

Берсең бергин. 

Бирок аны чечем деп.

жаткан кезде

Мезгил калса кечеңдеп,

А сен жаным, күндөр алдын тосуп кой,

Айтышпасын: «Бул сүйүүгө бечел» деп?

Жазда кайра 

Болгон кезде жер жаңы, 

Берем десең, 

Махаббатты бер жаңы,

Мейли, да бир өтүп көрсүн сыноодон, 

Алдыдагы алтымыштын бер жагы.

1978
Фрунзе
КҮЙГӨН

Көк адыр жактан айдыңдуу,

Көп келем издеп айлыңды.

Терезең көзгө түшкөндө

Табалбай калам дайнымды.

Адамдын бөлүп санаасын,

Алдымдан чыга каласың.

«Агай» деп коюп кылгырып,

Ан сайын чокко саласың.

Карасам туруп жаныңдан,

Көзүңдөн күйгөн жалындан

өрттөнөр кезде:«Токтот» деп,

Окшоймун сага жалынган.

Жамалың жаркыйт жүзүндөн,

Жансың го артык түзүлгөң?

Жазылат жарпым бир бөлөк

Жаныңда жүргөн үзүрдөн.

Баладай жүмшак кыялың:

Байкабай аяк-быягын

Кеп айтсам, азга таарынып,

Күлгөнүң кимге кыямын!

1978

Кууганды

БУРГАНАК

Күтөт күндөр,

Күтөт алда ашуулар,

Күтөт жана сагынычтуу ашык жар.

Кардуу бороон,

Бурганакка карабай,

Бүгүн менде сени көздөй шашуу бар.

Түшкөн из жок карап көрсөм жан-жагым, 

Токтоно албай тунук карды жалдадым, 

Чуркап келем ага дале карабай, 

Сени күтүп калабы деп, жалжалым.

Бака-шака, алай-дүлөй бурганак, 

Адаштырса түз жолумдан бурмалап, 

Ак элесиң кар периси өңдөнүп, 

Улам алдан чакырат кол булгалап.

Улуп-уңшуп жатып кайра сооронгон, 

Окшоп улам күү таралса бороондон, 

Чимирилип бийлеп чыгат элесиң, 

Ак бурганак,

                   ак бурганак оронгон.

Сенин ушул элесиңди кардагы, 

Кармайм деген аракетте ар жаңы,

Кууган бойдон эч токтолор эмесмин, 

Түгөнгүчө горизонттун ар жагы...

1978

Талды-Булак
А СЕН КЕЧИР

Оюм быт-чыт,

уйгу-туйгу ичим да, 

О, көп болот менде мындай минуттар. 

Сен токтоолук кылып мындай учурда, 

Катуу айтсам -
каршы чыкпай туруп кал.

Ишим жылбай,

карыш түшүп кабагым, 

Өзүмдү-өзүм жактырбаган минуттар 

Болгон кезде,

билип ошол абалым, 

Жаман айтсам -
жакшылыкка буруп сал.

Каным кайнап,

кете жаздап жарылып, 

Жаачу күндөй бүркөө тарткан минуттар 

Менде болот -
калбай ага таарынып, 

Күлүп жайнап 

                      а  сен аны унуткар

Ыры менен алпурушкан акында 

Болот учур, болот иштер ар кандай

Бири сыйса,

бири сыйбас акылга... 

А сен кечир, аны эсиңе карманбай?!

1978

Фрунзе

ЖАКШЫРААК

Айлыма бара калсам кээ күндөрү,

Атайлап түшүп келип аска-кырдан 

Жазган ыр, жүрүп суунун жээгиндеги,

Жакшыраак кабинетте жазганымдан.

Мен анда сезем жердин кубат-күчүн,

Дем алып салкын, таза абасынан. 

Чөбүнун жытын искеп турган үчүн,

Чөбүнүн,

            гүл жыты аңкып арасынан.

Күн  сайын суу тарапка келем шашып, 

Сууларда – биз төрөлгөн жердин каны. 

Жатса да сайга сыйбай ашып-ташып, 

Денемде жүгүргөндөй сезем аны.

Жүрөккө жердин  обон, күүсү кирет, 

Кошулуп суунун түркүм ыргагына. 

Чыккансыйт башкалардан түзүгүрөк, 

Олтуруп анда жазган ырларым да.

1978

Үч-Эмчек

ЭНЕМЕ

Түбөлүккө калган сенин элесиң:

Анткени сен дүйнөгө

Жалгыз гана мени берген эмессиң,

Мени менен

Бирге төрөп бергенсиң,

Кең өрүштүү,

Куттуу кыргыз жергесин:

Сырттан өзүң

Байкап көрсөң караанын,

Аркайышып турушкан

Мизиндей курч араанын

Тоолору менен бергенсиң.

Чагылгандын көктөгү 

Окшоп кудум ийри-буйру изине 

Тоодон ылдый жарышып, 

Түшүп турган талаа менен түзүнө, 

Биздин жердин музыкасы өлбөгөн — 

Суулары менен бергенсиң.

Мага кошуп бул жерди 

Төрөп берген энемсиң. 

Эгер өлсөм мен өзүм. 

Жерди

          көргөн балдарымдын көзүндө 

Жашай берет элесиң, 

Чөбөрөңдүн чөбөрөсү төрөлсө 

Аны менен

Улам кайра келесиң...

1978

Үч-Эмчек

УКТАГЫЛА

Бир бейпил тынчтык келет иңир менен, 

Бүт дүйнө калган ага кулак түрүп. 

Окшоду жер огунда жүгүрбөгөн, 

Жел да жок азыр гана турган жүрүп.

Жумшайбы алдын ала түн кабарга, 

Жым-жырттык жымырылып келет жерге. 

Шырп этпей тынч алышты каргалар да, 

Чурулдап жаткан аркы теректерде.

Чарчаган күндүз кечке тынбай иштеп, 

Аз-аздан ысык тери — буусу тарап

Магдырап, жан жай алар тынчтык издеп, 

Дүйнө эми көшүлүүгө кетип барат.

Адамдар,

                   аркалаган турмуш жүгүн, 

Танды-кеч

                   жанды-жанга үрөп жүрүп, 

Алсырап,

                   суй жыгылган ушул бүгүн, 

Кетишкен

                   үй-үйлөргө кирип-кирип.

Киргиле

           жетет эми,

                   эс алгыла, 

Жайма-жай олтуруп чай ууртагыла. 

Ойлорду таштап анан өз алдына, 

Түнүңөр бейпил болсун, уктагыла!

Акырын...

            уктагыла... 

                   уктагыла... 

Жатпайбы терметилип түн бешиги,

Дабышын укпагыла...

                        уктагыла... 

Дүйнө эми силер менен бир көшүдү.

Көшүдү...

           Түндүн салты адаттагы: 

Жуп мына, уктай турган убагыңда, 

Дүйнөнү сенден бөлүп алат дагы, 

Өзүңө берет кайра турарыңда.

Түн деген түн гана эмес, ал убакты, 

Болсо да жылбаганга окшоп турган, 

Кечээги сен түгөткөн ал-кубатты 

Кайрадан сага жыйнап-топтоп турган.

Уктагын!

                Уктоо деген - өлүү эмес, 

Үшүнтүп өтүп турган ар бир түнүң 

Тек гана ортосунда турган белес, 

Сендеги кечээгинин, бүгүнкүнүн.

Адамдар,

             чарчадыңар, уктагыла! 

Дем алып жай төшөктө, төштү керип. 

Адамдар,

             Уктагыла, уктагыла, 

Барыңар бир ажайып түштөр көрүп!

1978

Фрунзе

БУДАПЕШТТЕ

Бир келгем сага жигит курагымда, 

Унутпайм ошол сонун күндөрүңдү. 

Кайталап туруп алат кулагымда 

Мен уккан, а сен тарткан күүлөрүңдү.

«Жер тааны атың барда» деген өңдүү, 

Бул кезде лайнер болсо минер атым, 

Турамбы, келдим кайра...

                                «Жокко теңдүү» - 

Караймын Парламенттин имаратын.

Бүткөндөй музыкадан, жалаң ырдан: 

Көз канар кооз дагы, жеңил дагы. 

Акындай аны кошуп мактап турган, 

Бакылдайт Буда суусу жанындагы.

Бул жердин калкы мага жакканына 

Бир далил — көтөрүшпөйт көкүрөгүн... 

Муну мен ойлойм бара жатканымда 

Үстүндө Буда сууда көпүрөнүн.

Ал кошот Пеш шаарына Буда шаарын, 

Созулуп баш-аягы тай чабымча... 

Бир кечте жок дей албай, сурашканын, 

Ырдагам Кыргыз ырын анча-мынча.

Эң алгач деле түшпөй ыр оозума, 

Эсимде, турган кезим тердеп, сүрдөп. 

Баштасам «Ой тобону», бир оокумда, 

Бары да кетти мени коштоп-сүрөп...

Мындагы бир туугандык мүрзөдөгү 

Тизмеден, дубалыңда толуп турган, 

Коюлган ушул ыйык жерге сөөгү 

Кыргыздын бир баласын жолуктургам.

Бошоткон Будапештти жоодон ал да... 

Ушундан венгер - кыргыз туугандыгы 

Байкалат,

           түбөлүккө, кылымдарга 

Кан менен ширетилип тургандыгы.

1978

Будапешт

Сентябрь

***

Суу боюнда калың камыш ыргалат, 

Аралашып жаш талдарга мындагы. 

Ар жактагы аркандалуу турган ат, 

Аймап жатат өскөп чөптү нымдагы.

Мен жатамын башка токум жазданып, 

Айланамда бир киши жок, жалгызмын. 

Каяктадыр булбул сайрап назданып,

Аздан-аздан жыты келет жалбыздын.

«Турмуш кызык, окшойт кээде сүрөткө 

Өңүндө эмес, көрүп, жүргөн түшүңөн...» 

Деп ойлонуп келип ушул мүнөттө 

Эмне үчүндүр сени эсиме түшүрөм...

1978

Талды-Булак

БИР КҮН

Мына дагы демейдеги жөн бир күн,

Келет мындан көп жакшылык өндүргүм:

О, куттуу күн! Барат өтө жер кургап,

Жамгыр берсин, көктү буга көндүргүн!

Коргоп түркүн күтүлбөгөн кырсыктан, 

Бергин мага, куунак көңүл, ысык кан: 

Ырлар үчүн талабы курч окуучу 

Ага бир аз көңүл бөлүп, кызыккан...

Ичке батпай жүздөн балкып көрүнгөн 

Кубаныч бер, баарыга тең бөлүнгөн. 

Анан… жерде жашап жүргөн ар кимди

Ушул бүгүн тышкары кыл өлүмдөн.

1978

Фрунзе

БОЛЧУ ЭЛЕ

Ушул жерде сонун гүлдөр өсчү эле: 

Жашыл, сары, көгүш, кызгылт түспөлдө. 

Карап-карап кандырчубуз көздү эле, 

Көркүн аяп, кол баралбай үзгөнгө.

Тигил турган колот менен анан да, 

Шылдыр-шыңгыр туура суулар акчу эле. 

Ошолордун ортосунда, аралда 

Олтурчу кез сага аябай жакчу эле.

Үлбүрөгөн ак жибектей шоодурап,

Сулуу, сулуу таңдар мында сүрчү эле.

Бары сонун болчу. Анткени жоодурап

Асылкечим дайым жанда жүрчү эле.

1978

Талды-Булак

ТАГДЫРЫМ

Тагдырым 

буга чейин көптү берди, 

Ойлоймун:

Дагы ошончо берет көптү

Мисалы,

эчен жылга ушул жерди,

Мисалы,

эчен жылга ушул көктү. 

Алдымда

күнүм бүтүп калмайынча, 

Желгиче

насибиме келген наным.

Дүйнөдө

жашап моокум канмайынча, 

Жашаймын

бүткөнүнчө күйүп жаным.

1978

Фрунзе

О, ЖЕРИМ

О, жерим!

Сен үчүн жүз өлөр белем,

Бир ирет берилген бул өмүрүмдө.

Тал болуп анан бир түп көөнөрбөгөн

Түбөлүк турсам бир жак өңүрүңдө?

Акталып мага берген тузуң толук,

Кенедей кир калбаса көңүлүңдө?

Өлгөндө, жалгыз тамчы сууң болуп,

Кошулуп кетсем сенде көк иримге?!

1979

Чолпон-Ата

БИЗДИН СУУЛАР

Башталып асман жердин арасынан,

Кылаңгыр булуттардын түнөгүнөн,

Сызылып эски мөнгү кар астынан,

Атылып аска-зоонун жүрөгүнөн.

Кол берсе туура суулар жете келип,

Карабай макул болор-болбосуна,

Ар бирин бирден тоноп ала берип,

Карк болгон каракчыдай олжосуна,

Кайылдай өлүсүнө-тирисине,

Күркүрөп, кайнап-бышып көбүк чачып,

Өзүнүн көндүм болгон бир изинде

Сабаалап ак жал атын келет качып.

Жаңыртып капчыгайды агылганы,

Айкырат, таманында таш күтүрөп.

Жарк этип кошо түшүп чагылганы

Жаткандай күн күркүрөп, жер титиреп.

Барын да тепсейт басат шары менен,

Жанyy жок алган максат, багытынан.

Жер сабап, жер оодарган каары менен

Келет бир стихия, агытылган...

1979

Суусамыр

КАРАП КАЛ

Деңиз окшоп термелишкен тараптар — 

Бүткөн калың тулаң чөптөн, эгинден, 

Өз кезинде канганыңча карап кал,

Алар сага

            Убактылуу берилген.

Шагы ийилип дүмпүйүшкөн дарактар 

Жаралгандай жалаң жашыл өрүмдөн, 

Көз кангыча тирүүлүктө карап кал, 

Ал да сага

            Убактылуу берилген.

Салкын аба,

      Ак мөңгүдөн жыт урган, 

Тигил тоолор —

            Сунган колдой керилген. 

Аркы калаа,

            Жашыл кыштак бул турган, 

Карап калгын,

            Убактылуу берилген.

Түндү жарып 

                  асман сыртка чыгарган 

Ай-жылдызды,

        Жымыңдашкан алыста. 

Кара, кара, таркаганча кумардан,

Алар дагы келген сага карызга. 

Бул дүйнөдө бар болгону — бир гана. 

Сен төрөлүп, өнүп-өскөн мекениң, 

Ар убакта сыймыктана жүр ага,

Эске түйүп убактылуу экенин.

Адам жерде кетпес үчүн тез карып

Кейитпеске тырыш анын көңүлүн. 

Эң оболу кыска экенин эске алып, 

Башканын да, өзүңдүн да өмүрүң.

Жесең, жер-күн маңызына кандырат, 

Кичинекей жер шарындай алманы,

Сабагында

               чоктон бетер албырат, 

Сага келген

               убактылуу ал дагы.

Тирүүлүктө бар өзүнчө тараза: 

Жашап дайым адилет да,

                Калыс да, 

Бергин кайра

                алганыңа жараша, 

Турмуш деле келген сага карызга.

1979

Кур-Таш

АЛДАТКЫМ БАР

Алдаткым бар, 

А бирок жок алдагым. 

Күйүп калбай калса дагы дүнүйөм,

Кудай мага буюрбаптыр ал жагын. 

Буюрбаптыр... 

Мен ушуга сүйүнөм.

Берсем берип,

Болбосо дейм алганым.

Адатым бар бергенимди куубаган,

Тагдыр мага буюрбаптыр ал жагын.

Буюрбаптыр...

Буга да бир кубанам.

1979

Фрунзе

ЖҮГҮРҮШҮ МЕЗГИЛДИН

Баратсам кышкы дарак арасында,

Кээси жок, калган жалаң дүмүрлөрү

Түбөлүк айыкпаган жарасында,

Таң калба, бул -
                        мезгилдин жүгүргөнү.

Башаттын шылдыр-шыңгыр чыгат үнү,

Алдымда, муз каптаган күбүрдөгү,

Аны аяз айнектеген ушул түнү,

Таң калба, бул -
                         мезгилдин жүгүргөнү.

Дарактар...

Турат бир ыр кайрып алар,

Байкасаң, күндүзгүдөн иңирдеги

ырында алда кандай айрыма бар,

Таң калба, бул -
                        мезгилдин жүгүргөнү.

Жалбырак, кар үстүңдө жаткан ушу,

Ойлорум, мында жалгыз жүрүүдөгү,

Бутумда кычыраган кар давышы,

Барында -
                     мезгилдин бат жүгүргөңү.

Мезгилдин мөөрү турат, колу турат,

Нерсе жок бул жарыкта ансыз эч бир...

Эртең да бары ошону жолуктурат,

А бирок андагысы-башка мезгил.

1979

Талас

АЙТПАЙСЫҢ

Эмне үчүн көптөн бери мен

Өзүңө чексиз берилем:

Кездешкен кезде жөн эле

Коргошун болуп эриген?

Сага эмне жаным ачырын

Билбеймин өзүм ачыгын?

Жытынан неге мас болом

Жылгындай коңур чачыңын?

Сен десем жылбайт ишим түк.

Эмне үчүн? Койсоң түшүнтүп.

Өмүрдүн кымбат учуру

Өтөбү жаным, үшүнтүп?

Ар күнү көргөн түшүмдөй,

Атынды ойдон түшүрбөй,

Өзгөрдүм бекен дей берем,

Өзүмдү-өзүм түшүнбөй...

Эмне үчүн, айтсаң эмне үчүн,

Эстесем «тыс» деп көндү ичим?

Же жаштык деген дүйнөнүн

Жүрөмбү сынап мен күчүн?

Жаныңдан жылбай эгерим,

Олтургум келе берерин

Түшүнтчү? Сүйүү, билбепмин,

Адамга айтпай келерин...

Көзүмдөн учуп карааның

Көрбөсөм мөгдөп каламын:

Анда мен издеп баладай

Арылтам ичин калаанын.

Эмне үчүн минтип бирөөнүн

Изинен калбай журөмүн?

Айтпайсың, аны сен дагы,

Айталбайт менин да жүрөгүм..

1979

Чолпон-Ата

***

Мен умтулам алыс калган жазыма,

Бир жоготуп кайра тапкан үмүттөй.

Карабастан анын көбу-азына,

Өзүң, балким койгон үчүн түнүлтпөй?

Мен кылчаям унутулган жазыма,

Тааныш жүзүн да бир ирет көрүүгө.

Түталбастан сенин укмуш назыңа,

Жаным даяр болгон кезде эрүүгө.

Мен суктанам алыс калган жазыма,

Сен бар үчүн ансыз өтпөй бир күнүм.

Болор эле өмүр бою казына,

Жыттап калуу анын дагы бир гүлүн.

1979

Чолпон-Ата

ЖАЛГЫЗ ГАНА

Курбулар:

          бир окуган,

                бир иштеген,

Курбулар:

          жакын жүрүп, 

                    алыс жүрүп,

Алыстар алы-жайды билишпеген, 

А бирок кадырлашкан калыс жүрүп.

Курбулар:

             баштагыдай дале бүгүн 

Мойнуна аркалашып алпараткан 

Алмашып келип турган мезгил жүгүн,

Өңдөнүп баары бирдей алп жаралган.

Бир кезде жоого кетип түгөл бойдон, 

Ал жактан кайра кайтпай эчендери, 

Курбулар, чоочун жерге башын койгон, 

Аксаңдап араң жүрөт эсендери.

Курбулар,

Басып өткөн ар кыл жолду, 

Али көп

Алдан күткөн талаптары. 

Курбулар,

Барынан да жаман болду,

Жаштыктын

Колдон кетип баратканы...

1979

Кууганды

САМОЛЕТТОГУ ОЙ

Бул мүнөттө

жерде эмесмин, 

                      көктөмүн, 

Терезем - түн,

тереземде кара так. 

Ага болбой,

аралыктын өктөмүн 

Лайнер тынбай багындырып баратат.

Ныксыраймын,

кресломдо керилип, 

Сен тарапта

бирок бардык ойлорум. 

Эркем, эгер

жатсаң менсиз эригип, 

Мен жөнүндө оюң менсн ойногун.

Оюм таза -
супа салган ак тандай, 

Алар сени

уктатпасын билемин. 

Мага жетип,

мени кактап жаткандай, 

Алоолонгон сенин оттуу илебиң.

1979. Октябрь 

Москва-София
***

Кош өткөндөр, 

Силер алыс калгыла, 

А мен кеттим: 

Токтолбой да, буйдалбай, 

Алпаратат эртеңдерге, 

                              алдыга

Учкул күндөр -
                жомоктогу буудандай.

Күндөр учат,

Учуп келем мен дагы,

Бири чарчап чыккан кезде учуна,

Бүтүп алып

Кайра да бир күн жаңы,

Бүт өмүрүм өтүп келет учууда.

Мен да өзүмчө космонавтмын,

                                   ишим көп, 

Бир-биринен ашыгыштуу,

                                   күрдөлдүү.

Айырмабыз - асманды эмес,

                                   изүүлдөп,

Жүрөм өзүм жерде жаңы күндөрдү.

1979

Фрунзе

ЖАШ ЧАГЫМ

Мезгил өтүп батынбаган, тартынган, 

Мен бир күнү андан минтип сурадым:

 — Сүрөтчү дос, эмки жазган картинаң, 

Болсо кантет менин жаштык курагым?..

Ал мындайча: Жайдын толук кезеги, 

Өзөн. Конуш. Ошол жерге тик үйдү. 

Бет алдында турсун үйгөн тезеги, 

Желе боодо оттоп жылкы бир үйрү.

Өзөн суудан кеткен кыя жол менен, 

Өрдөп ары кыз баратсын бир жакка. 

Элпек кармап алпараткан кол менен, 

Анан анын суусу болсун бир чака.

Алда кимди байкап берки беттеги, 

Ага кылчак караарында бурулуп, 

Бир сезилип калсын булаң эткени, 

Колоң чачы согончокко урунуп.

Ал бурулган тарапты күн тийгендей, 

Бир башкача жарык кылып таштагын.

Жаратылыш болсун күлүп ийгендей... 

Ошол менин көөнөрбөгөн жаш чагым.

1979

Талас

***

Биз турмушка келдик кечээ жомоктон 

Чоң энелер айтып чыкчу түнүндө. 

Бирок аны жокпуз али жоготкон. 

Жүрөт алар өмүрлөрдүн тубүндө.

Хандар, бектер ылгый алтын ордолуу, 

Анан кыргын, ый, ызы-чуу, атуулар. 

Же туткундар туш-тарабы торголуу, 

Кылыч кыйбас, ок өтө албас баатырлар…

Анан дагы сүйүү-күйүү, кызгануу, 

Не бир укмуш ай көрүнгөн алкымдан 

Перизаттар, жалаң нурдун кыздары, 

Тулку бою түзүлгөндөй алтындан.

Кээде болуп күтүлбөгөн тагдыр да: 

Жаш тирилип кары кайра жашарып... 

Биз турмушка кирелектен көп мурда, 

Көнүш үчүн жомоктордо жашадык.

1979

Фрунзе

***

Билемин мен да билемин:

Гүлдүн да күздө солорун.

Аптаптын сезип илебин,

Ак кар да шалбаа болорун.

Билемин мен да билемин:

Өтөрү өмүр ырас да.

А бирок тапсак бир эбин,

Кармалса бизге бир азга.

Мен койбос элем тоготуп,

Жоголсо жаштык курагым.

Сени да кошо жоготуп

Коем деп коркуп турамын...

1979

Фрунзе

АТТИҢ АЙ!
Жайкалган жашыл саздагы 

Жаш улан эмес, ал— жекен. 

Жекендей көрктүү баштагы .

Жаш кезим кайда калды экен?

Алтымыш жашта бул курак

Ажайып көргөн түш болсо:

Уйкудан турсам бир убак 

Жаштыгым кайра туш болсо.

Дүйнөң баары дүңгүрөп, 

Кыйкырмак:

               «Кандай жаңылык!» 

Эмине болмок бир ирет 

Табият койсо жаңылып?!

1979

Кууганды
ФРОНТТУК ДЕПТЕРДЕН

АЛТЫН БАРАКТАР

Кандуу кыргын анда төрт жыл уланган,

Элде калбай эр жигиттен - уландан

Бары кеткен…Тирүүлөрдөн канча көп,

Азаматтар октон анда куланган.

Биз көрбөгөн азап- тозок калбаган,

Окшоп турду күн батышка кан жааган.

Жаралангам, бардык огум атылып

Бүтөлекте мен жоого деп камдаган.

Өлгөндөрдүн тизмесине кирерге

Аз калганда, Петр деген бир эрге

Дуушар болгом, сүйрөп чыгып ал мени,

Жеткирди эле октон далда бир жерге.

Бизде достук кан, тер менен бекилип,

Үзүм нанды жедик дайым тең бөлүп.

Эрдиктер да жатты тынбай жетилип,

Матросовго, Чолпонбайга теңелип.

Мүрзөлөргө көп болду чөп өңгөнү,

Өлгөндөрдүн бизге чоочун өңдөрү,

Бирок алтын барактарда жазылып,

Түбөлүккө калган аты- жөндөрү.

Фрунзе

ФРОНТКО ЖАКЫН ЖОЛДОРДО

Төгүлгөн кан,

Өлүм керек согушка,

Тирүүчүлүк

Селт дей түшөт ок учса,

Бирок башка мүшкүлүктүү күн түшсө,

Көтөрбөскө амал-арга жок иш да.

Жолдор сансыз, 

Кайсынысын карасак;

Кылк-кылк эткен «дайра» жылып баратат;

Адам, курал...

             Арасынан алардын 

Бурк деп кээде ашпос жытын таратат.

Кээ жерлерде өтөр жылчык жок болуп, 

Аккан «дайра» калат азга токтолуп. 

Ошол кезде гармонь, баян тартылып, 

Бий башталат,

Бул - согушта жок жорук.

Бийлеп кирет: 

               командир да,

                             солдат да, 

Бийлеп кирет, 

Ала коюп колду артка. 

Бийлейт,

Ажал дуулаганга карабай, 

Ажал болсо эки кадам ар жакта.

Бийлейт баары:

«Давай!» «Давай'» «Тез!» дешип... 

Кээлер мында, 

Жердештерге кездешип, 

Бабырашып жыргап туруп калышкан, 

Өткөн-кеткен көп күндөрүн эстешип.

Турмуш-турмуш,

Ага дайым бар орун,

Булар кечте жоого салып бороонун,

Кырчылдашып калышарын билишет,

Бирок билбейт,

Кимдин эмне болорун.

Фрунзе

КАН ЖАНА КАР

Курч аяз,

Кайың калч деп турат үшүп, 

Асмандан жай самсаалап ак кар түшүп. 

Жакшылап жапмак болот жердин бетин. 

А жерде канча кайгы,

Канча түйшүк!

А жерде,

Суудай төгүп аккан канды, 

Боёодо тып-тынч жаап жаткан карды....

Ойлоном: «Айланайын ак жакшылык, 

Кан менен сен булганар жөнүң барбы?!»

Переделкино

АТАКАДА

Атакада солдат кетип бараткан...

Алды жактан,

Душман жаткан тараптан,

Аткан бир ок оң колуна жаңылып,

Шалак этип кол кулады жарактан.

Анын такыр барын-жогун жоктобой, 

Барат солдат атакада токтобой. 

А кол барат аркасына чабылып, 

Кан диркиреп. 

Каптал ылдый агылып. 

Аны билбей,

Айкай салып: «Алгалап!»

Баягы эле барганындай ал барат.

Жоо чегинди, 

Чабуул тынды... 

Ал жүрдү: 

«Колум жок!» деп, 

Боздоп ордун кармалап

Малеевка

КАТ

Эңшерчүдөй түндүн бир жак капталын, 

Замбиректер күчөтүшөт атканын. 

Блиндажга жаңы кирген жоокерлер, 

Жазып жатат бүтпөй калган каттарын.

Шашат баары,

Шашуу керек, убак тар,

Эртең эрте жөнөө керек бу каттар,

Ушул каттар - барган жердин баарына,

«Тирүү» деген кабар берип кубантар.

Каттар барат,

Барат андан тышкары:

Кан, ок-дары,

                    күйгөн өрттүн ыштары, 

Не бир ачуу салгылаштын терлери, 

Дон жээгинде,

Ак кар - көк муз кыштагы...

Малеевка

ОКОПТО

Бирото жанды жалмап токтомокко, 

Учушат каяша айтып октор окко. 

Жүрүппүз тынч күндөрдүн баркын билбей, 

Адамзат барга көнбөй, 

Көнөт жокко.

Үркөр да,

               Жетиген да.

                                 Алтын Казык,

Карашат бүгүн башка жымыңдашып, 

Буларды бүгүн көрүп турган өңдүү,

Окопто жатып алып болом ашык. 

Алар бир: бул жерде да,

                                         айылда да, 

Болгону мына мындай айрымада: 

Мында сен - «акыркы ирет көрдүмбү?» деп. 

Анда сен — кайдыгерсиң дайым ага.

Малеевка

КЕЧИРИШСИН

Кейий берем ойлоп алып кээ күндө: 

Бир кыргында—жан менен жан кагышкан, 

Курбуларды, 

Дон суусунун жээгинде, 

Окко учушуп, түбөлүккө калышкан.

Өттү жылдар...

Бирок санаам сан дагы,

Көрген сайын адрести жандагы:

«Кокус өлсөк, кабар кылып коёлу,
Кур күтпөсүн...» -деп алышкан андагы.

Качан болсо Дон терең да, керең да... 

Жан кашайып, боздоп турган менен да 

Бейиттерге жакшылап жаш төгалбай, 

Алга шашып жөнөй бергем мен анда.

Анан дагы «өлдү» деп кат жазбагам, 

Андай катка кол кыйналып барбаган. 

Андыктанбы, 

Адрести көргөндө,

Мен өздөрүн көргөн окшоп жазганам.

Ойдо болгом: «менсиз дале угулар». 

Кокус, кокус… жаңылышсам мен эгер, 

Кечиришсин, Дондо калган курбулар, 

Кечиришсин, күткөн ата-энелер?!

Переделкино

УКРАИН ЖЕРИ

Жараланып жамбашыман, колуман, 

Жөнөй бергем, 

Эч ойдо жок жолугам. 

Бирок дайым кыйма-чийме өтүшүп,

Турат тура адамзаттын жолу улам.

Отуз жылдан кийин келдим мен кайра, 

Мен кулаган,

Каным тамган жер кайда? 

Чогуу бойдон бир аккандай отуз жыл, 

Мелт-калт этет Донец аттуу бул дайра.

Бир билемин: 

Бараткамын кансырап, 

Келаткансыйт ажал атын камчылап. 

А жер болсо, башын жөлөп төшүмө: 

«Балам, балам, чыдачы, дейт, азырак?!»

Өлүк окшоп бараткам го өчүп өң: 

«Өлбөңүзчү, өлбөнүзчү, өтүнөм?!» 

Ушул жердин чөбү өпкүлөйт бетимен.

Ал кезде мен бардыгынан туңүлгөм...

Минтип сага келип турсам бүгүн мен—

Сенин күчүң,

Кереметтүү ыйык жер,

Meн алдыңа миң мертебе жүгүнөм!

Украина

Изюм

БОЗ АТЧАН

                  Казак калкынын атактуу уулу

                  Бауржан Момуш улына

Күзөттө турган жерибиз, 

Княжий Клин кыштагы. 

Келгенбиз өтүп бери биз, 

Фронттон кыйла тышкары.

Жолдордун ошо тоомунда, 

Өтөйбүз жалгыз милдетти — 

Мандатын көрүү колунда, 

Ким келди, кайра ким кетти...

Алчактап ойноп ак боз ат, 

Көрүнө калды түш ченде — 

Асмандан туура ошол саат, 

Ак булут кулап түшкөнгө.

Куюлтуп келет адырдан... 

Курбума айттым: «Бауржан!...

Токтотом, Кудай болсо да,

Законго бирдей ар бир жан»

«Бауржан Момуш улы» деп

Укааным менин болду көп.

«Кайтарып турган полку» деп,

Маскөөгө барчы жолду бек…»

Уксам да даңкын ар кимден,

Көрбөгөм өзүн өмүрү.

Желпилдейт желге, ал кийген

Бурканын эки өңүрү.

Келатты зуулап командир…

«Согушта андай эр экен,

Токтотсом эмне дээр экен?»-

Кызыгуу болду анан бир.

Белгимди сезе койду да,

Тизгинин жыйып атынын,

«Билбейби?» деген оюнда,

Бастырып келди акырын.

Карт десем, жигит курагы…

Жалынан сылап боз аттын,

Эң жакын тилде сурады:

- Кулуну болуп жүрбөгүн,

Кыргыздын же Казактын?

«Кай тилде чыгат сөздөрү?»,

Үңүлүп мени карады.

О, Кудай, өткүр көздөрү,

Желкемден өтүп барабы!

«Кыргызмын» дедим айбыга,

Токтотуп калган айбыма.

- Тууганым болот экенсиң,

Көп баргам тоолуу айлыңа.

Татыктуу болгун элиңе!-

Колумду алып эңиле,

Акырын  ыкыс берди эле

Дирт этти Ак боз элире.

Адамга жагат ар бир ат,

Турпаты менен ар кандай:

А мында Ак боз аргымак,

Атайлап сүткө малгандай.

Кошкурук атат кыл учса,

Турабы кыйгач табында?

Үн катты өткүр кылыч да,

«Жакшы аттын көркү эр менен»,

Кылычы алтын сабында,
Жарашып турду ээсине.

Кинодон далай көрдү элем,

Чапаев келди эсиме…

Фрунзе

КАРКЫРАЛАР

Бүгүн да биз жатабыз жоону карап, 

Бул кечте

Ок атпай тынч эки тарап. 

Кайдадыр,

Булуттардын арт жагында

«Карк-карк!» деп каркыралар 

                                               кетип барат.

Согуштун учу барбы, 

Болсо, кайда? 

Созулат жылдан-жылга, 

Айдан-айга,

Канча ирет жаз кайрылып келди жерге, 

Канча ирет каркыралар кайтты кайра.

Жүрөбүз сыз окопту үй-жай кылып, 

Туш-туштан бороон эмес, 

Октор улуп.

Жүрөбүз үч жыл мындан мурдагыдай, 

Катардан көп курдашты кетти жулуп.

Өңдөнүп ушул кайткан каркыралар, 

Артына кайтпайт эми такыр алар — 

Курдаштар жаш курагын жашап бүтпөй 

Кетишти...

Канча кыздар калды күтпөй!

...Бүгүн да биз жатабыз жоону карап, 

Бул кечте

Ок атпай тынч эки тарап. 

Кайдадыр,

Булуттардын арт жагында

«Карк-карк!» деп каркыралар кетип барат.

Барышар тынч жактарга обушканы. 

Алардын ушул тааныш добуштары, 

Алпарат балалыктын бир кезине, 

Жок өңдүү:

              Ушул үч жыл, согуш дагы.

Анда да каркыралар каркылдашып, 

Келчү эле Ала-Тоонун артын ашып, 

«От жакса — отко түшөт» деп түшүнүп, 

Жүрчү элек саман ташып, бакал ташып.

Түн бою жанган оттор жанар эле, 

Жол жүрүп чарчайт окшойт алар дале — 

Талаада түнөп чыккан койлор окшоп, 

Таңга жуук кырда олтуруп калар эле,

Азыр да кетип барат калкып алар... 

«Бул отто ал оттордон айрыма бар — 

Муну мен жоого каршы жүрөм кармап, 

Кайткыла биздин жакка, каркыралар!

Конгула тоолорума баштагыдай, 

Жүрчү элем өз боорунан башта жылбай, 

Сагындым,

Менин ошол сагынчымды, 

Болсоңор ала барып таштагыдай?!»

Малеевка

БЕРЛИНГЕ БАРА ЖАТКАНДА

Дон жээгинде жүргөндө, 

Чоң кыргын болду бир жерде. 

Таң агарып кеткиче 

Үлгүрдүк жоону сүргөнгө.

Жарадар болсо жолдошун, 

Жардамга баруу — жол-жосун. 

Жамбылдан келген Нурбайды 

Жаралап өткөн коргошун.

Канчалык мыктап таңса аны, 

Тыйылбайт кандын акканы. 

«Жердешбиз го...» деп анан, 

Нурбайдын мобул айтканы:

«Эч нерсе эмес бул жарат, 

Оң ыптам эмес, сол тарап. 

Билбесин эч ким, үч күндө 

Атууга калат кол жарап.

Госпиталга барганда — 

Бөлүгүмдөн бөлүнөм. 

Өзүбүздүн балдарда 

Жүрөйүн андан көрү мен.

Берлинге тууну бир казак, 

Сайышуу керек акыры. 

Туу сайышкан бир казак 

Мен болууга акылуу.

Андыктан, тийиш эмесмин: 

Өлүүгө, жолдон кайтууга...» 

«Түшүндүм, — дедим, — эми өзүм, 

Акым жок экен айтууга».

Ал күнү, Дондун жээгинде 

Жарадар болуп кеткемин. 

Билбедим Нурбай Берлинге 

Жетпегенин, жеткенин.

Переделкино

СОГУШ ЖАНА БИЗ

Мени жаңы тапканда 

Менин жаштык курагым, 

Белеңденип атканга 

Душман тосту куралын.

Албай анча капарга: 

Ажал, азап — кууралды, 

Курбулар бир катарда 

Бастык алып куралды.

А курал бизди аткылап, 

Өлдүк, болдук жарадар. 

А бизден Рейхстаг кулап,

Жер менен болду барабар.

Жолдорунда согуштун 

Калды ошентип жаш кезек. 

«Ата журтту коруштук» — 

Дей алат белек антпесек?!

Фрунзе

ЖЕРДЕШТЕРГЕ

Үй жок,

Болгон бар мүлкүм: 

Казган окоп — ар түркүм. 

Ок-куралым колумда, 

Арчындалуу жонумда, 

Буюм салган баштыгым. 

Барам согуш жолунда, 

Бир байлыгым — жаштыгым.

Күн батып, таң атканын, 

Уктаганым, жатканым 

Билишке да чамам жок, 

Бар максатым- атканым. 

Алгач мында келгенде, 

Алыстагы эл-жерге 

Оюм болчу бөлүндү. 

Эми үйрөнүп келем мен 

Өңдөн таанып өлүмдү.

Түшкөн бомба, жааган ок, 

Азыр көргөн - анан жок. 

Кайда болсо - кыйроо бар, 

Каткыруу жок, ыйлоо бар. 

Катаал күнгө ылайык, 

Катып-бышып баш дагы, 

Канча жылга улгайып 

Калгансыды жаш дагы.

Переделкино

СЕСТРАГА

Эрте-кечпи, бир кез тагдыр тогошуп,

Кадырыңа жетер бекем, Сестра? 

Бейпил күндө бир кайтара баш кошуп, 

Эстээр болсок ушул кандуу кезди да...

Биз атканда,

Душман бизди атканда,

Атышуудан ал жок башты катканга,

Денедеги алган оор жараттан

Кан акканда,

Мен алсырап жатканда,

Карабастан учкан ажал каарына, 

Боортоктоп жылып келип жаныма, 

Алган оор жаратымды таңуулап, 

Арга болдуң менин тамчы каныма.

Анан аркы медсанбатка тапшырып, 

«Айыгат» деп көңүлүмдү шат кылып,

Кечке жуук кош ат чеккен чаначан 

Кеткен элең, мезгил турган шаштырып...

Бир боорумсуң, айтсам эгер ырасын. 

Ал күндөрдүн менде калган мурасын - 

Денемдеги жаратымды көргөндө, 

Эң биринчи өзүң эсте турасың.

Фрунзе
СОГУШТА ЖҮРҮП БИР УБАК
Качкын, мейли качпагын, 

Көрөсүң тагдыр жазганын: 

Согушта жүрүп бир ирет, 

Сагынгам кыргыз асманын.

Жүрсө дагы жанымда, 

Турпагынын бир уучу. 

Тоолорум кирип түшүмө,

Заманамды кууручу.

Чаңкасам канбай суусунум, 

Ак көбүк аткан суусунун 

Агымы кирип түшүмө, 

Амалым куруп турчумун.

Карасам дале кай жакты, 

Кадыркеч көзүн жайнатчу. 

Алардан бөлүп алган жоо 

Ансайын кыжыр кайнатчу.

Ойлосом азыр ал кезди: 

Бул бутум далай кан кечти, 

Бул колум далай ок атты, 

Согушта адам — жан кечти.

Мен кирбеген калаа жок, 

Мен жүрбөгөн талаа жок. 

Азапты далай тарткамын, 

Ар жеримди талап ок.

Переделкино

СОЛДАТТЫН КОЛ КҮРӨГҮ

Эсимде жок, күз күндө 

Мен канча жол басканым, 

Дайым сезип үстүмдө 

Украина асманын.

Эсимде жок жана да, 

Мен канча окоп казганым, 

Канча болчу бүткөнүм, 

Бүтпөй таштап басканым? 

Анткен менен а бирок, 

Алар бүтпөс дастаным.

Окту тиреп ок менен, 

Кырчылдашып калганда: 

«Окоп казып жат!» деген 

Келет сүрдүү команда.

Турган болсо ким кайда: 

Ылай болсо — ылайда, 

Ылдам окоп казып кир, 

Ылгоо кайда мындайда.

Таш болсо да таш күрөп, 

Кум болсо да кум жиреп, 

Ишке кирет ошондо 

Жанда жүргөн кол курөк.

Солдаттын кол күрөгү! 

Мында баары болот тез: 

Окоп белен кир эми, 

Ал - бронуң ок өтпөс.

Андай окоп ар күнү, 

Канча болот, жок санат. 

Канча жоокер өмүрү 

Аны менен сакталат!

Мен да өзүмдүн күрөгүм
Эстейм, ысып жүрөгүм. 

Мүмкүн анын аркасы — 

Минтип тирүү жүргөнүм?!

Переделкино

КЫРГЫНДАН КИЙИН

Бар көргөнүң ок болуп,
Барлар кайра жок болуп,

Кандан бүткөн бул дайра,

Калар эмес токтолуп.

Кечип өтүп жатышат,

Күндөр жоон топ болуп.

Мен да олтурам жээгинде,

Ойлорумду «откоруп».

Переделкино

ӨЗ ӨМҮРҮМ

Жоону кууп энтелеп,

Жүргөнүмдө кечээ мен:

Жеңиш келип эртерээк,

Чаң шыпырып көчөдөн,

Эптеп оокат кылсам да,

Элге жетсем дечү элем.

Албайм мансап, байлыгын,

Алыстагы өзүмдүн

Өнүп-өскөн айлымын,

Тузун татып өлчү күн

келсе болду, башканын

Кереги жок дечүмүн.

Ошентчүмүн а кезде...

Бирок адам көңүлү,

Окшоп дайым кебезге,

Аппак бойдон турабы?

Кирдейт кээде: тиги-бу,

Өткөн-кеткен тууралуу.

Же бир кылып пенделик,

Алгандарым турмуштан,

Анча-мынча өңдөнүп,

Арбынына тырмышсам,

Кан агызган селдетип,

Кез элестеп көзүмө.

Чоочуп кетип, селт этип,

Кайтам акыл-эсиме.

Олжо болуп келгенсийт,

Өз өмүрүм өзүмө.

Переделкино
СОГУШТА СЕН ЖӨНҮНДӨ

1.
Баратып кышкы чабуулда,
Билбеппиз түндүн киргенин.

Ак карга кирди жабыла,

Ар ким үңүп бир жерин.

Тердеп келген тер катып,

Дене музга айланды.

Бирде туруп, бир жатып,

Мен да таппайм  айламды.

Жок,  «айлам жок» деш бекер,

Сен кылт эттиң оюма.

Ток тийгенден беш бетер,

Тарап дене-боюма.

Сен жөнүндө сезимди,

Жазданам да, жамынам.

Кар «кырт» этсе, сенсиңби,

Деп ойлонуп, жаңылам.

От чыккансыйт денемден,

Кар да болсо жатканым.

Тоңуп өлөт элем мен,

Мында да бир сактадың...

2.
Окшоп өчүп жалыны,

Чогу калган бир отко,

Күндүн батып жарымы,

Кеч башталды фронтто.

Баары жым-жырт, келгени,
Ким көрүптүр кечти андай!

Катуу кыргын жердеги,

Болбогонсуп эч кандай.

Болор-болбос шуудурап,

Токой желге урунат.

Шылдырап да шыңгырап,

Суу да алыстан угулат.

Мен төрөлгөн жакта да,

Булак минтип акчу эле.

Арчаларды аскада

Жел ыргаса жакчу эле.

Булут минтип көччү эле,

Минтип кирчү кеч деле.

Сен ыкталып ийниме,

Бийлээр элек кечеде.

Жоо бузган ошо кечени,

Эстетет ушу кеч эми.

Дайым көздө элесиң

Жанда жүргөн кечээги?!

Переделкино

***

Билем, азыр ойлуу тиктеп турасың,

Мага,сага тааныш Кур-Таш кылаасын.

Бул мүнөттө болсо дейсиң жанымда,

Жоодо жүрөм, жокмун, кандай кыласың?

Бирок ошо менин колум өңдөнүп,

Кечки шоокум маңдайыңан сыласын!

Билесиң, жок башка кылар жардамым,

Биздин сүйүү менин ишим аркылуу,

кирдебесе, деген намыс-ардамын,

А көрөрбүз тагдыр жазган ар жагын...

Биздин күздүн жели муздак болчу эле,

Кой, үшүйсүң, кой, үйүңө бар, жаным?!

Фрунзе

УЗАТАРДА
Узатарда эл бар эле көптөгөн,

Колдоруңду кыскан болуп бекемдеп,

Бирок сени эмне үчүндүр өппөгөм,

Эми өкүнөм, боштук кылган экем деп.

Жароокерим, айтсам эгер ачыгын:

Баласы үчүн тоодо жүргөн малчынын,

Адеп күтүп башкалардын алдында,

Кыздан бетер мен кыбылжып калчумун.

Эгер анда мен сындырсам шагыңды,

Өтүнөрүм, кечир жаштык  жагымды?

Мен өзүмдү эми түзөп жүргөнсүйм,

Жоо талашып жаткан жерде багымды.

Фрунзе
АСЫЛКЕЧ

Ой асылкеч, калчу эмессиң унутта,

Өрттү кечип, жоодо жүргөн кезде мен,

Ок атышуу тынган ар бир минутта,

Улам-улам улутуна эстегем.

Не бир кызуу чабуулдарда, кармашта

Биз душманды, душман бизди сездеген,

Элесиңди эсте тутуп ар башка,

 Минут сайын мен канча ирет эстегем.

Капысынан кирип барып, тез гана

Же кыштакты, же калааны көздөгөн
биз бошоткон кубанычтуу кезде да,

Мен өзүңдү сагыныч менен эстегем.

Же жатканда блиндажда тактада,

Ар кимибиз өз эрдигин сөз менен

жетине албай айтып жаткан чакта да,

Мен өзүңдү ыйлай жаздап эстегем.

Элге апкелип тынч мезгилди мурдагы,

Биз жеңишти көрүп кайттык көз менен.

Бирок менде күн болгон жок бир дагы

Сен сагынтып, жүрөгүмдү эзбеген!

Фрунзе

***

Аягын чапчып буулуккан,

Атымды алып суулуктан:

«Шашпасаң, азга токто?» - деп,

«Сагынар бекем жокто?» - деп,

Жаш чайган аппак жүзүңдү

Жашырдың аттын жалына,

Жайылып чачың далыңа...

Жоготпой ошол элесиң,

Жөнөгөм жоого мен өзүм.

Үч-Эмчек          

АГА ЧЕЙИН

Билбейм, дагы канча окоптор казылат,

Жанды жалмап учат дагы канча октор?

Ойлойм, сөзсүз согуш бир күн басылат,

Басылганын барлар көрөт. А жоктор?

Анда, жаным, атпай муздап куралдар,

Айыл-айыл жерге тарайт бу балдар.

Жер бетинде калат канча мүрзөлөр?

Эми аларды күтпөйт тууган дубалдар.

Сен сурайсың: согуш сөзсүз токтойбу?

Сөзсүз токтойт... ага чейин а бирок

да суюлат адамзаттын токою,

Болот али көп «дарактын» орду жок...

1944-1979-жылдар
ЫР МЕНЕН

Өмүр өтүп келет жалаң ыр менен 

Бирдей көрүп азабын да, асылын,

Кээде кетет мага келбей кыр менен. 

Эмнеликтен?

                   Билбей келем бул сырын.

Күтүп чарчап,

                        жан тажаган учурда 

Туруп кетип көңүл чөктү маанайда,

Тоону тиктеп ак мөнгүсү учунда 

Шыбыр салып сырымды айтам мен ага.

Биздин жердин: 

                             чөбү, 

                                    суусу,

                                             абасы

Жаш күнүмдөн сиңген менин денеме. 

Жениш күндөн берки мезгил арасы 

Өтпөгөнсүйт кулуну өлгөн энеге.

Мен алардын ак чачына табынам. 

Жоокерлердин мүрзөсүнө коюлган 

жалгыз тутам гүлгө арзыса табылгам— 

Болмок карзым алынгандай моюндан.

1980

Малеевка
ДАЛЕ

Дале менин көрүп моокум кана элек

Жер бетинде сулуулуктун барысын.

Дале умтулуп жашоо менен жан алек, 

Акташ үчүн адамдыктын карызын.

Дале менин бутум басып бүтө элек, 

Бул дүйнөнүн узун, кыска жолдорун. 

Ойлор жаркып келип турса ителеп,

Ыр жазуудан  кайдан жадайт колдорум?
Өмүр барда эмес эч бир түгөнмөк, 

 Бул турмуштун туюк сыры, тетиги.

Өзүмдү-өзүм көрсөм бүгүн түгөлдөп: 

Дале бардай курчуу менен жетилүү.

Жерде түгүл,

Жылдыздарда бар ышкым.

Көктө жүрсөм алар менен агышып,

Ак көшөөрүп

Келет тынбай жарышкым, 

Мезгил менен мен үзөңгү кагышып.

1980

Малеевка
ЧАТ-БАЗАР
Түштө келсем,

Болгун кечте атказар,

Жумушум бар,

Мен кайрыла кетемин,

Андан ары он чакырым Чат-Базар

Кошуп турган эки Талас этегин.

Мен ал жерде чүкө атышып өскөмүн, 

Мен ал жерде окуп жүргөм жашымда. 

Сүттү-Булак, Чон-Токойдой бөксөнүн. 

Тааныйм ар бир жерде жаткан ташын да. 

Бирок анда башка болчу Чат-Базар: 

Адам,

      аттын,

            арабанын 

                      көбүнөн,

Жатар эле жай табылбай бут басар, 

Көк буу атып, тарап улам көгүнөн.

Соода кызып,

            жалпы ачылып дүкөндөр, 

Кез мал сатчу дубалдарга жөлөшүп. 

Ашпосунан таттуу тамак күткөндөр, 

Ичик, тончон кирип-чыгып жөөлөшүп.

Жаңырыктап көп улуттун тилдери, 

Бака-шака, күрү-күүге толчу эле.

Биздин бала курактарда, илгери

Чат-Базарда базар шаңдуу болчу эле.

Картиналар бүгүн башка Чаттагы: 

Бир кезекте батпай жатчу ал арбын 

Жок өгүз да,

             араба да, 

                    ат дагы,

Машиналар баскан ордун алардын.

Адамдар да анда сейрек токтолот, 

Келе калган автобуска түшөт да, 

Зып деп дароо көздөн кайым жок болот, 

Бүгүн бары көнүп алган бу шартка.

Бирок калды жалпак тамдар баягы, 

Дубалына дубалдары окшошкон. 

Бута атымдай үч көчөнүн аягы, 

Турат дале боз чаң учкан Үч-Кошкон.

Биз го макул, 

Дайым жүргөн тыштагы, 

Ал эми анда такай жашап тургандар 

Ойлобойбу оңолсун деп кыштагы?! 

Ой, кенебес,

               жолуң болгон туугандар!

...Кечте келсем, 

Түштө болгун атказар, 

Уктап калып, ойготуудан жаңылба. 

Он чакырым ары барсам Чат-Базар, 

Атактуу жер Таластын баш жагында.

1980

Көк-Токой

МЕЗГИЛ КАЛАТ

Мезгил өтөт,

«Өтөт» деген аз бул да,

«Учат дейбиз, кудум аткан ок болуп».

А чынында:

Ар кыл форма, мазмунда 

Мезгил өтпөй, кала берет токтолуп.

Башкалардай 

Анын да бар өмүрү,

Мезгил жашайт кыштын аппак карында, 

Мезгил жашайт

Дайраларда көк ирим, 

Биз урунган буюмдардын баарында.

Жашайт жолдо 

Биз сапарга жөнөлөр. 

Жашайт ар бир көпүрөдө суудагы. 

Мүрзөдөгү

Жайнаган көк дөбөлөр -
Токтоп туруп калган мезгил бул дагы.

Мезгил жашайт 

Сенде, сенин өңүндө, 

Күндөр болуп

           бирде чыгып,

                      бир баткан,

Жылдар болуп,

             кирип келип өмүргө, 

Ошол бойдон түбөлүккө тим жаткан.

1980

Малеевка

***

Бул турмушта: 

                     чоң,

                           кичине болобу, 

Деле бизди кубандырган нерсе көп.

Чынында да ошо чыгар оболу, 

Эрте карып кетпегенге бир себеп?

Анысын да албай эле капарга,

Ар нерсеге мен кубана беремин. 

Жорго басык

               сын-сыпаттуу аттарга, 

Мейли мага тийгизбесе керегин.

Август айда,

               күн чыйылдап тийгенде, 

Талааларга

             боз чаң учуп кубарган, 

Шатырата жамгыр төгүп ийгенде, 

Карап туруп мен асманга кубанам.

Мен кубанам:

            сапар чегип баратып, 

Каркыралар консо тоонун кырына, 

Же мен өзүм тердеп жатып жаратып

Алган ушул анча-мынча ырыма.

Же бир көрктүү үйүн көрсөм калаанын,

Же дарактын жаңы ачылган бүрүнө,

Же борсулдап күлгөнүнө баланын,

Жөп- жөнөкөй нерселердии бирине,

Күрпүлдөгөн тоо суусунун шарына

Мен кубанам, эми көргөн өңдөнүп...

Бирок ошо кубанчымды барыңа,

Берер элем кыялымда тең бөлүп.   

1980

Көк-Токой

ТИЛЕНҮҮ

Жай саратан,

                   кан катырган күн аптап,

Кере жуттум,

                    өзөн суудан шар аккан.

Табиятка миң мертебе ырахмат,

Бу дүйнөгө суудай укмуш жараткан!

О, кудурет,

               ар адамга бир энчи — 

Табиятты

               калтыр өз-өз жайына, 

Жер үстүндө бүтпөс болуп суу кенчи: 

Тунук турсун,

               таза турсун дайыма!!!

1980

Көк-Токой

БУЛ ЭМНЕ?

Бапыйган мамык карга шагын ийип,

Дүмпүйөт Малеевка дарактары.

Бул күндө баары бирдей аппак кийип,

Тизилген аскер окшойт параддагы.

Аралап келатабыз биз арасын, 

Көз артып бийик, шынга бойлоруна. 

Карасаң сен да ошончо узарасың, 

Чыккандай шаты коюп ойлоруңа.

А кээде биздин ойлор жетпей турган,

Булардын бар ачылбас сырлары да:

«Шырт» этсе желге бири четте турган, 

Кошулат баары ошонун ыргагына.

Бул хорбу, бири баштап жалпы бүткөн?

Хор болсо, кандай жакшы жарашыгы! 

Болбосо бирин-бири кагып-силккен,

Булардын түгөнбөс чыр- талашыбы?

1980

Малеевка

КӨЗ ИРМЕМ

Дүйнөдө бар өсүү да, жаңыруу да, 

Аларсыз мүмкүн эмес жерде жашоо: 

А бүгүн башка жакта агылууда 
Дайралар, кечээ гана делген «азоо».

Бары да көз ирмемден, бир заматтан, 

Дааналап билип көрчү чек араны: 

Түн кайра күнгө айланып бара жаткан? 

Болбос дейм өлчөп аны, ченеп аны.

Көз ирмем, биз сөз кылып жаткан ушу

                                                жок болсо,
Кыймылдарга түрткү бермек 

                                            кайсы күн? 
Ал барынын башталышы. 

Жерди да алгач ошо койгон термеп.

Көз ирмем! Бар менен жок кошулганы, 

Көз ирмем! Учту-кетти, угуп турчу,

Белгисиз андан ары эмне бары? 

Бирок ал кылымдардын уюткусу.

Көз ирмем: Учур. Азыр. Ушу замат. 

Ал мүмкүн ылдам секунд, сезимдерден? 

Мен аны жаткандыгым даңазалап: 

Жаралгам өзүм дагы көз ирмемден.

1980

Малеевка

***

Көп жашап, жаман-жакшы көрдүң, макул, 

Андыктан уулуңа жөн айтсаң акыл, 

А бирок дайым окшош боло бербес, 

Турмуштун адам басар жолдору ар кыл.

Ар жылдын башкасыңар көктөмдөрү,

Адамдын башынан да өткөндөрү 

ар башка,

                ошондуктан бирөөнүкү,

Бирөөгө оңой эмес көктөлмөгү.

Балага ата-энеси коет талап,

Бир гана илгери үмүт, тилек каалап.

А кийин анын бары унутулуп,

Тек гана турмуш берген сабак калат.

1980

Малеевка

МАГА КЫМБАТ

Мен турмуштан сабак алган кишимин,

Жүргөн дайым басмырттыгын көрүп эп.

Анткен менен баштап алган ишимин,

Бүткөнүнөн бүтпөгөнү көбүрөөк.

Ооба, курбум, аргасызмын шашууга,

Антем десем чукул барып калгамын,

«Алтымыш» аттуу көк мелжиген ашууга
Андан бетер сүрдүү сезем ар жагын.

Күндөр учат — дарактардан кулаган

Күзгү саргыч жалбырактар сыяктуу.

Улам жакын калган сайын улагам,

Мага кымбат жалгыз дүйнө Ыр аттуу.

1980

Пицунда
***
Акым жок өксүп-мүчүүгө,

Акыркы «аккуу ырым» сен.

Ажалым жетсе, ичимде
Айтылбай калчу сырым сен.

Биз өтсөк бизди эстетип,
Бир жүргөн ушул кез калар.
Кечкисин чыгып биз басчу
Көчөлөр анда эске алар.

Биз жокто башка жел согуп,
Биз жокто түшөр башка кар.
Анда да өзүң олтурган
Адырда кызыл таш калар.

Жалт этип учкан учкундай,
Сүйлөшкөн ынак сөз калар.

Санаа жеп ичтен кез-кезде

Ким издеп бизди көз талар?!

Адамзат сүргөн өмүрдүн
Аздыгы буга бир себеп...
Тийгиче огу Теңирдин
Кадырды биле жүрсөк эп?...
1980

Фрунзе

ЭТЮД

Жалбырыктар делдең-делдең желге ойноп,

Жалбырактар- окшоп жердин кулагы,

Аркандалуу чебич мисал какшанып

Ар өзөндүн, ар жылганын булагы,

Чөптүн,

            суунун,

                       желдин,

                                  малдын үндөрү,

Уйкаштыкка келген азыр бир жаңы,

Үндөштүктү тапкан азыр бир жаңы.

Аркы төштө кызыл кийген кыз келет

Жерге сыйбай чатырап, 

Толуп турган он сегиз жаш курагы.

Кой четинде ырдап келет, кып-кызыл

окшойт азыр ал ырдаган ыр дагы.

А тигинде ак мөңгүлөр шаңкаят,

Бул, пейзаждын бир үзүгү, ыргагы.

1980 

Сары-Булак

***

Өзүмдүн эски баскан жолдорумду, 

Жок, жаным, мен алиге унутканым. 

Андагы сапарларда болду орундуу, 

Үстүмдө калкып турган булуттарым.

Жолдордо -тынбас улуу күрү- күүдө, 

Шарактап аркы-терки турмуш көчүп. 

Жер бүткөн тегирменче жүгүрүүгө, 

Өмүрлөр жалт-жулт этип күйүп-өчүп.

Бир убак өзүң жаткан бешигиндин, 

Куду окшоп жай термелип кычырашы.. 

Жер жылса, бет алдынан эшигиңдин 

Узатып кош айтышуу, учурашуу.

Барабыз жөнөлгөндөн биз жөнөлүп, 

Бүгүндөр эртеңдерге кырдуу сунуп. 

Анан да ай төрөлүп, күн төрөлүп, 

Алардан жаңы бир жыл тургузулуп...

1980. Октябрь

Пицунда
КАЙДАН ЧАРЧАСЫН

Ойлор, кээде жанчасың да эзесиң, 
Түгөткүчө өмүрдун бал кесесин,

Алдыдагы күндөр менен алгым бар, 

Бошко кеткен өмүрүмдүн эсесин.

Ойлор, мени эзесиң да жанчасың: 

Жашап койдук тирүүлүктүн канчасын? 

Мен өзүмдү берип бүттүм дебесмин, 

Ыр жазуудан жаным кайдан чарчасын!

1980- жылдар

Фрунзе

УЗАТУУ

Адам менен, өзүң өтө сыйлаган, 

Эң бир кыйын ажырашуу учуру: 

Жүрөк сыздап, окшоп өксүп ыйлаган, 

Жашың көзгө тегеренип утуру.

Мындан оор алган жардан айрылуу-

Ага кошуп калтыргансып жанды да:

Качан мүмкүн болот кайра кайрылуу?

Дагы кандай күндөр күтөт алдыда?

Айлаң кетет эстей берип көп курдай:

Кулк мүнөзүн,

             жадыраган элесин, 

Айткан сөзүн,

             күлгөнүн да ал тургай, 

Ала кетсем деп ойлоно бересиң.

Башкасын кой, бир-бирине байланып, 

Үнсүз тиктеп, томсорушкан бул чагы - 

Эртең бүтпөс сагынчына айланып, 

Эртең шексиз көздөн кайра учары...

Алган жарбы,

                  Же кыйышпас тууганбы, 

Же сүйүктүү досуң чыгар эң эски, 

Сени бирөө сагындырып турганы, 

Билгендерге бул  бир бакыт эмеспи!

1980. Сентябрь
Пицунда
ЖУСУП ТУРУСБЕКОВ

Кыялга бир алданбай, бир алданып, 

Тирүүдө сен өзүңчө серүүн жүрсөң, 

Дайныңды өлгөндө да билалбадык, 

Жок бүгүн жер бетинде сенин мүрзөң.

Жок жана эстеликке койгон таш да, 

Солдаттын жөн бир кызыл жылдыз дагы, 

Таппадык, болбогон соң белгиң башка. 

О, кайран талбас булбул кыргыздагы!

Жоо келди, тыным бербей сен аларга, 

Ок менен кууп барып кулагансың, 

Кан агып, көз жаш тамган талааларга, 

Өлкөнүн коргоп ошол улагасын.

Жарышып жылдар өтөт, күндөр өтөт, 

Ырыңда тирүү жашап жатканың чын, 

Элиңе унутулгус кызмат өтөп.

Жусукем - менин кайгым, мактанычым.

1982
Фрунзе

КҮЗГҮ ЭЛЕС

Көп нерселер жагып, жакпай жаныма,

Көп ойлорго башым кээде чатышат:

Окшоп кудум ыргытылгап жалынга,

Жалбырактар кулап түшүп жатышат.

Жалбыраксыз бак-дарактар жардашып,

Аза күтүп ыйлап турган өңдөнөт...

Жүрө берет берип, кайра алмашып,

Тумуш деген тынымы жок дөңгөлөк.

1982

«Арашан» 

ЖАШЫЛ KYY

Тал-дарагы ар кандай 

Токой көрктүү жайдагы. 

Күтүп, тосуп алгандай 

Жашыл дүйнө жайдары.

Ар дарактын учтары      

Күткөн күнгө, жылууга 

турган окшоп учканы, 

Сүрдүү дагы, улуу да.

Мени тиктейт атайын: 

«Ким дегенсип, бу турган?» 

Кызыксыңар, айтайын: 

«Мен - силерге бир тууган».

Уйкусунан ойгонбой, 

Бир даракты бир дарак 

Болот байкап койгондой 

Көз учунда бир карап.

Дүлөй тынчтык, жымжырттык 

Жанды тыным алдырат. 

Киргендиктен күн «жыртып», 

Кээ бир жерлер албырат.

Ал аңгыча жел келет, 

Шыбыр-күбүр күч алып. 

Анан баары термелет, 

Баары жашыл күү чалып.

1982

Волгоград

Камышин
КИМ ЭЛЕҢ

Сен ким элең, менин түпкү атам, 

Дыйкан белең, тоё нан жеген? 

Учкан кушка чейин тил тапкан, 

Же бир ашкан чечен жан белең?

Билгим келет аны нээтимде, 

Сен ким элең менин түпкү атам? 

Койчу белең, короо четинде 

«Бекбекейин айтып, түн каткан?

Сен ким элең, менин түпкү атам, 

Баатыр белең, кошун бүлдүргөн? 

Мерген белең, мээлеп түз аткан? 

Байкуш белең, элде бир жүргөн?

Ким болсоң да калган белегиң — 

Сенин жалгыз тамчы каныңды 

мен өзүмдө алып келемин, 

Акташ үчүн жумшап жанымды...

1982

Үч-эмчек

СЕН

Бараттык сен экөөбүз кино жакка, 

Бутуңда саргыч өтүк, бийик така, 

Үстүңдө кундуз жака күрөң пальто, 

Көчөдө адам батпайт, бака-шака.

Жазгы кар капталдап жай каалгып келип, 

Жакаңда, жоолугуңда жатат эрип. 

Эмнеге көөнүм бүгүн куштар десем, 

Сен мага келатыпсың жарык берип.

1982
Талас

ДАСТАН СУУ

Денесин ташка койгулап, 

Жанырык жасап көп үндөн, 

Сар аска боорун ойгулап, 

Саамалдан бетер көбүргөн...

Алдына жердин катылбай, 

Атыла чыгып келген суу. 

Таптагы байге атындай 

Таскак салып желген суу.

Жаралганда көктө күн 

Жаратылган суу өзү, 

Жерде бардык өткөндүн 

Жалгыз тирүү күбөсү.

Тунук, таза аккан суу, 

Түгөл журтту баккан суу. 

Казаттан кайтып келатып, 

Кабылан Манас таткан суу.

Ак кууга окшоп түспөлү,    

Айчурөк бойлоп баскан суу. 

Адашып шумкар түшкөнү 

Айтылып калган дастан суу.

Булуттун учун сыдырып, 

Мөңгүдөн түшүп келген суу. 

Талаанын баарын кыдырып, 

Тамчысын койбой берген суу.

1982

Талас

ГРУЗИЯГА

Май айы... Тбилиси шаарын карай 

Зыпылдап поезд жылып барат ылдам. 

Билбеймин:  күтөт мени тагдыр кандай, 

Кыргында алган кыйын жаратымдан?

Кайдагы учкул кыял-ойду козгоп,

Өзүнө тартат жери грузиндин:

«Бир боорум, сага белен- деген окшоп,-
Мендеги бир жутум суу, бир үзүм Күн...»

Бир кезде тааныштырган Руставели, 

Hyp жүздүү, укмуш Нестан-Даражанга. 

А баатыр Тариэли анда мени 

Үндөгөн улуу, бийик даражага...

Анда сен кучак жайып тоскон элең, 

Бооруңда болдум узак тузуң татып. 

Катарга кайра мени кошкон элең, 

Үстүмө үч үйрүлүп түшүп жатып.

Мээрман, кереметтүү Грузия, 

Унутпайм мээнетиңди мен андагы. 

Сен болдуң мен экинчи учкан уя, 

Экинчи мени тапкан энем дагы.

1982

Грузия

Алазань өрөөнү

ЖЫЛ КЕЛЕРДЕ  

Турмушта турчу ким бар бөгөт болуп, 

Жылдардын желдей ылдам агымына?! 

Эски жыл түгөткүчө өзүн толук 

Жаңысы жете келди дагы мына.

Билбеймин башкаларды, а мен үчүн 

Жыл эмес, келаткансыйт досум аман. 

Андыктан бир башкача жылып ичим, 

Башкача бир ардактап тосуп алам.

Ар  жылым  келген эмес демден куру, 

Азыр да  бир өзгөчө белеги бар. 

Кулагым алдын ала угуп туру: 

«Me сага, алтымыш жаш» дегенин ал.

Көңүлүм бир аз толкуп, бир аз сүрдөп, 

Алгандай жаш баланы, алам аны. 

Бир жактан көрүнгөнсүп мага бул көп, 

Бир жактан алымсынбай ага дагы...

Мында жок текебердик же бир мансап, 

Адамзат өзү ушундай жаратылыш; 

Көбүрөөк өмүр тилеп, бирок максат- 

Кыялың өз курчунда кала туруш.

Антсе да жер айланып, жылдар кулап, 

Билгенин мезгил өзү иштей берет. 

Адамга дайым кымбат жаштык курак, 

Ал аны издей берет, издей берет.

Мен дагы үмүт кылам жаш чагыман 

Болсо деп кымбатыраак бул курагым: 

Күчөтүп берсе экен деп, баштагыдан 

Басаңдап бара жаткан ыр булагын.      
1983. Фрунзе

ЖАШАГЫМ КЕЛЕТ

Жайлоосу жагып турганда 

Жакага неге шашамын! 

Куладым жашыл тулаңга 

Кучакка «кысып» жер шарын.

Бейпилдик кымбат баарынан, 

Үргүлөйм жаным жай алып. 

Бир гана тынбай арыдан 

Күркүрөйт терең сай агып.

Бетимден окшоп өпкөндөй, 

Аймалайт чөптүн баштары...

Күн оту көсөп кеткендей, 

Кармасам ысык таш дагы.

Күтүрөп тулаң чөп кырчып, 

Жылкылар оттойт жанымда. 

Олтурат конуп көк чымчык 

Кер кашка тайдын жалында.

Чалкаман жатсам, далымдын 

алдынан сезем жер шарын. 

Өмүрдүн ушул агымын, 

Бузбастан келет жашагым.

1983

«Арашан»

ДИАЛОГ

- Жаш курактын жарашыгы, кошогу--
Ашыглыктан эмне таптың, жыргадың?

- Бул турмуштун көчөсүнөн ошону
Туу катары алып өттү жылдарым.


Кайран  кездер, сулууларды жандаган,
Кайдасыңар? Кумар калды канбаган!..

1983

Фрунзе
РАЙКАН ШYKYPБEKOB

Бет алдынан өтөрүңдө сен кайып, 

Деген өңдүү: «Токто, сага сыр айтам?» 

Адатынча ууртунан жылмайып, 

Ана, келет, Шүкүрбеков Райкан.

Тик карабай, кыя карап келатат, 

Сөзү менен куудул сүйлөп тынбаган. 

Эл  койгондой: «Тунук -таза» деп атап
Талант менен, канча ичсе да муңбаган.

Келет шашып, келет алга умтулуп,

Тынбай соруп оозундагы чылымын. 

Биротоло төлөп берип кутулуп, 

Ларёктордун, буфеттердин чыгымын.

Түшүнгүлө, себеби бул - шашкан ал: 

Жатат үйдө стол үстүн бүт ээлеп 

ыр, пьеса... дагы толгон башкалар, 

Баштап койгон, бирок али бүтөлек.

Таң аткыча кирпик какпай олтуруп 

иштөө -ага кечээ келген кеч адат. 

Муну менен бөксөлүгүн толтуруп, 

Бекер кеткен мезгилинен өч алат.

1983

«Арашан»

КАЛДЫ ЭСИНДЕ
                          Сүймөнкул Чокморовго
Кинодо “Караш-караш”белесинде,

Кара сур, арыкчырай  азияттын

Элеси бул кылымдын калды эсинде,

Бараткан алга учуруп асый атын.

1982
Фрунзе

РИГА СУЛУУСУ 
Ай бүттү Балтикада серүүндөгөн, 

Жакшы кал Риганын жаш сулуусу! 

Сагынсам сагынаармын сени менен 

Салынган жоолугуңду жашыл ушу.

Алдагы үлбүрөңкү солгун ыраң, 

Бул жакта аба мээлүүн болгонунан? 

Тыз этип ток өткөнүн сезип турам,

Апакай мен кармаган колдоруңан.

Коштошуу, күтүп алуу - бул да сыноо, 

Кайра да келсем тосуп турар белең? 

Улгайган жашым бир аз… О, эгерим…

Болбосо жүрөгүмдү сунар элем.

Бөлүнбөйт бирок сүйүү курактарга, 

Жарабайт кары, жаш деп айтыш аны. 

Толкундар «күр- шар»этип урат жарга. 

Же сени кызганышып жатышабы?..

Ой кенен,жер-дүйнөнүн жүзү кенен, 

Сен - бирөө, аны деле турам билип.  

О, сулуу, көз отуңдун изи менен  

Денемди шылыбачы тилип-тилип...

Кош эми, кеме күтөт, жөнөш керек. 

Кала бер жарык күнүм, жазым болуп. 

Алыста өзүң менен тең эстелет, 

Алдагы сен салынган жашыл жоолук.

1983. Август

Юрмала

ЭЛЕГИЯ

                            Эгер адам кайгырса,

                            Көнүү керек, тагдыр да.

                                                      (Гётеден)

Жолугуулар мага эмне беришти, 

Эмне күтөм ачыла элек гүлдөрдөн? 

Ачып койгон сага тозок, бейишти, 

Акыл, сезим жай табалбайт бир жерден. 

Тагдыр сени кийриш үчүн бейишке, 

Же көтөрөр, же чөктүрөр кейиште.

Эгер жетсең сен турмуштун баркына, 

Ошол болор бейиштен жай алганың. 

Же жашынып үмүтүңдүн артына, 

Максатыңа тебелетсең ал жагын, 

Анда такыр билбейт экен дебегин 

Сагынычтын, аккан жаштын себебин.

Зып-зып этип күндөр учат канаттуу, 

Мүнөттөрдү айдап улам алдыга. 

Сүйүшкөндөр өбүшкөнү адат бу, 

Көпкө кетпей калат анын даамы да. 

Мезгил чууруп, саат болуп ириде, 

Ал сааттар окшойт бири-бирине.

Коштошордо өбүү таттуу канттан да, 

Коё бербей жолду бирөө буугандай.

Бут дирилдеп, босогодон аттарда,

Тышта Херуб1 кылыч кармап тургандай. 

Улам тиктеп көз карашың далбаса, 

Көргүн ана, жабык турат дарбаза.
1Херуб- христиан дининде бейиштин эшигин кайтаргандар
Ачылбаган дарбазадай жүрөк да, 

Тынчып калды кабарсыз, жок болгондой. 

Жылдыз менен тең жарышып жүрөт да, 

Эч үн катпайт, кубанычка толгондой. 

Каптагандай салкын, ачык абаны, 

Күлкү, өкүнүч, жабыр тартуу абалы.

Бүт дүйнөнү каптап эми жыш кайгы, 

Аска-зоону булут чүмкөп торгойбу? 

Эгин-терин мындан ары бышпайбы? 

Чөп чаппайбы, көк тулаңды орбойбу? 

Көз мелжиген мейкиндиктер түбөлүк 

Бүтөт бекен, учу-кыйры түгөнүп?

Жеңил, назик, суйкайыңкы жаш сулуу, 

Ай сыяктуу булуттардан суурулган. 

Көзгө түшүп, түшпөй аба аркылуу, 

Бийлеп жатса, а сен ага урунган 

учурда ал, миң буралып жанса да, 

Дүйнөдө жок асыл окшойт ал сага.

А бирок сен закымга кол сунбагын, 

Жете бербейт умтулгандын баары да. 

Жүрөктү тый, далай селки - курбалың 

Кез келишер эми мындан ары да. 

Анык дечи арасынан алардын, 

Сен бирөөнү жакшы көрүп каларың.

Сен үйүңдөн чуркап чыгып жүгүрүп, 

Бек кучактап өпкөн кезиң эсимде.

Өөп жатып, табынып да, жүгүнүп, 

Бир так калды кош айтышар кезимде. 

Кээде үшүнтүп, сүйгөнүңдүн элеси, 

Жүрөгүңө так да салат эмеспи.

Сактай билгин жүрөктөгү тамганы, 

Өз элесиң калат бөтөн жүрөктө. 

Эстегенде толкуп-ташар жан дагы, 

Бир элесиң окшоп өчпөс сүрөткө. 

Ал жүрөктүн атыңды атап какканын 

Угар дайым кулагы да башканын.

Алда кимге жаңы күйгөн сүйүү отун 

Жалындатпай, койсо бирөө өчүрүп, 

Демек, үмүт- кубанчыңды жоготтуң, 

Анда ошону иште сен да көчүрүп. 

Сен сүйгөндөй сүйүп ичиң жылытса, 

Анда колуң жеткени да жылдызга.

Эгер тартып сүйгөнүңдүн азабын, 

Денең муздап, кайгы ээлесе жүрөктү, 

Билалбасаң кантип чериң жазарың, 

Уйкуң качып, түштөр кирип күн өттү — 

Анда чыда, чырагындай дүйнөнүн 

Бет алдыңдан чыгар жарк деп сүйгөнүң.

О, жараткан, адам кантип билбесин, 

Салып көрсө акыл менен сезимге: 

Махаббатка эч нерсе тең келбесин, 

Өткөн кезде же бүгүнкү мезгилде! 

Качан болсо бир калыпта турганы, 

Селкилерге бозойлордун кумары.

Байкуш жүрөк көөдөнүмдө муштумдай, 

Туталанат жалаң сүйүү аркылуу, 

Алда кимге далбас уруп эч тынбай, 

Атын айтпайм, ал жүрөктө катылуу.

Ырас, ага албууттанып шашканым, 

Кыйын сүйүү ашууларын ашмагың!

Сен тиктесең нуруң мага чачырап, 

Сен дем алсаң жазгы жыпар жел келет. 

Күлсөң кошо менде кумар жазылат, 

Жүрөк музу аны менен эмделет. 

Сен караган көзүңдөгү жоодурдан, 

Мен айыккан окшойм сары оорудан.

Селки айткандай, алга жылса убакыт, 

Келбесе да кечээ кеткен күнүбүз, 

Жүрөктөрдү коёт бир топ кубантып. 

Эртең эмне, айталабыз кимибиз? 

Кеч кириши — болсо да көп кейиштүү, 

Батар күндөн сезгенсийбиз бейишти.

Мени менен бирге таап жыргалды, 

Сүйүүң менен мени кошо жылыткын. 

Катарымда жалгыз гана бир жанды — 

Сени сезем сезсем жыпар гүл жытын. 

Келчи бери, ортодо өмур гүлдөсүн,

Мага кымбат баскан издер бир өзүң.

Тагдыр сага берген назик көз караш, 

Бал кошкондой ширин, таттуу ар сөзү. 

Сунган колу сага жеткен ар бир жаш, 

Болгон өңдүү тагдырынын эркеси, 

Жалгыз гана сен окшодуң таалайым, 

өлсөм өлүп, ажырабай калайын!

Айрылыштык! Оордугун ошонун 

Сага айтууга тилим жетпейт ардагым. 

Жыргап жүрдүм өзуң болуп кошогум, 

Азыр ал жок, ичим толо арманым. 

Сагыныч мени алды курчап саргайтып, 

Көз жаш төгүп жатам аны сага айтып.

Жүрөк байкуш тынчый албай булкунат, 

Ичим жалын ичте толо көк түтүн. 

Кубаныч, азап көкүрөктө бир турат, 

Өмүр, өлүм окшоп мага бир бүтүн. 

Дары болсо азабымды дарылар, 

Эрк, акылдын болсо менде баары бар?!

Бозой үчүн калат селки жетишпей, 

Көз алдында дайым болуп элеси. 

Бирде оолактап, бирде жандап кетишпей, 

Аптаптагы закым окшойт ал өзү. 

Селки жандын тынчын ала береби, 

Жээкти урган толкун өңдүү береги?!

Жан досторум, жөн койгула жайыма, 

Тоодо, түздө өзүм жалгыз болоюн. 

Силердики болсун дүйнө дайыма, 

Асман, жерди талашпай жөн коёюн. 

Табияттын ачып жаңы сырларын, 

Жыйнагыла, үйрөнгүлө бүт баарын.

Жүрөм азыр өзүмдү өзүм табалбай, 

Тагдырымдан мен адашып калгамын. 

Турмуш сырын албайм анча дааналай, 

Байлык берип, сезем арбап салганын. 

Тагдыр мага тил берген соң сүйлөөгө, 

Сүйлөйм күнүм түгөнгүчө дүйнөдө.

БИР КАТТАН
Алчадай көзүң мөлтүрөп, 

Ар кандай ойго келтирет, 

Алдыртан күлө карашың 

Азапка салып «өлтүрөт».

Буралсаң белиң миң бурак, 

Булактай үнүң шыңгырап. 

Канча жыл жерде жүрсең да, 

Карыбас өңдүү бул курак.

Жамалың окшоп шам чырак,

Жарыгың турат чачырап. 

Көрмөксөн болуп сен кетсең,  

Жаралуу жүрөк жанчылат.

Баратсаң көчө аралап. 

Басалбай калам каралап. 

Сурасам эгер, жаш сулуу,

Сен өңдүү, кайдан жаралат?

Чачтарың түндөй карарган 

Айдалың ылдый таралган. 

Жансыңбы, көркүң көргөндү

Жалынтуу үчүн жаралган?!

1983

«Арашан»

ӨЗҮМӨ СУРОО

Мен төрөлгөн экемин 

Күздүн кыйгач маалында: 

Шөкүлөсү жекендин 

Окшоп турган жалынга.

Төрөлүпмүн мен өзүм: 

Кызыл толуп кырманга, 

Жер өзүнүн мөмөсүн 

Көтөрө албай турганда,

Болуп баары мен үчүн... 

Түшүнсөм да ал жагын,

Түшүнө албайм, эмне үчүн 

Жазды сүйүп калганым?

Жер киринип жамгырга, 

Мактангандай гүл менен, 

Миң кулпуруп сан жылга, 

Куштар бакта үндөгөн,

Жазды мен жандай көрөмүн, 

Окшотуп жаңы түзгөнгө. 

Жашартып салган жер өңүн... 

Эмне үчүн антпейт, күз менде?

1983

«Арашан»

А.П Кернге

 (А.Пушкинден) 

1.
Эсимде укмуш көз ирмем: 

Кезиктиң анда сен өзүн, 

Перизат окшоп сезилген, 

Мелт эткен жандуу элесиң.

Жаныма бүлүк түшүргөн 

Жашоодон тартсам жабырды, 

Жаралган окшоп түшүмдөн, 

Жароокер үнүң жаңырды.

Өттү учур, үмүт түңүлдү

Буулуккан өктөм кезимден. 

Унуттум назик үнүңдү, 

Элесиң чыгып эсимден.

Сүргүндө, нурсуз кылайган, 

Акырын акты күндөрүм. 

Кумардан, ырдан, Кудайдан,

Сүйүүдөн үзүп күдөрүм.

Кайрадан жыйсам эсимди, 

Көрүндүң  жана сен өзүң.

Перизат окшоп сезилди, 

Мелт эткен сырдуу элесиң.

Эреркейт жаным жыргалда, 

Кайрылып кайра баштагы: 

Кудай да, сүйүү, ырлар да, 

Кубанчтан акчу жаш дагы.

1983

Фрунзе

2.
Ажайып көз ирмем эсимде,

Алдымдан капыс сен кез келип

мелт эттиң, от жагып сезимге, 

Сулуулук генийи эстелип.

Көп түйшүк башыман өткөрчү 

Күндөрүм жатканда агылып,  

Ажарың түшүмө көп кирчү 

Сүйкүмдүү үн болуп жаңырып.

Жыл өттү…сабырсыз күнүмдү

Жоошутчу кыял да үзүлдү.

Унуттум жагымдуу үнүңдү,

Анан да сүйүктүү жүзүңдү. 

Элетте күндөрүм жай жылып

Буулугуп камакта көңүлсүз,

Кудайдан, ырдан да айрылып, 

Камыгып көз жашсыз, сүйүүсүз.

Жаңыдан эс жыйган кезимде, 

Алдыман сен кайра кез келип,

Кайрадан жаңырдың эсимде, 

Сулуулук генийи эстелип.

Эреркейт көңүлүм жыргалда, 

Кубанчым кайрылып баштагы 

Кудай да, сүйүү да, ырлар да 

Кубанчтан агылган жаш дагы.
1985.

Фрунзе

КЫШТАК КЕЧТЕРИ
Калып, калбай кайыңда 
Жорткон желдин издери, 

Жайдын күнү айылда 

Кечтер сонун биздеги.

Тынч көшүлүп айлана, 

Түндү күтөт мемиреп. 

Кырда тууган Ай гана 

Аска четин кемирет.

Жаагын жанат саратан, 

Сагынчы бар анын да. 

А мен кечте баратам, 

Өзүң барсың жанымда.

Сенин күлгөн үнүңдү 

Эфир сүрөп алгандай...

Жашыл чөптүн, гүлдүнбү, 

Аңкыйт жыты ар кандай.

Өталабы сынактан, 

Жаштык минтип түн катпай?! 

Ойлор ойду ынаткан, 

Биз келебиз үн катпай.

Күндөр чууруп жатыры, 

Улам аткан ок болуп. 

Баары өзгөрөт акыры, 

Бардан кайра жок болуп.

Өтөт жаштык курагың, 

Карагыча кылчайып,

Изге жаңы бир агым 

Кеткен өңдүү кум чайып...

Көңүлүңдү көңүлүм 

Тапканынча издеди... 

Окшоп кудум көк ирим 

Кечтер сонун биздеги!

1983

Талды-Булак

ЫСЫК KӨPYHӨT

Быйылкы жаз ысык, кымбат көрүнөт, 

Баштагыдан жарык жана көгүрөөк. 

Гүлүн ачкан бак-дарактар мындагы 

Көгүш-кызгылт толкундардай көбүрөт.

Жаз келди деп келген жазга жан көнүп, 

Тим болбостон турам бөтөн сезимде: 

Биринчи ирет жазды көргөн өңдөнүп, 

Башка жаздар калбагансып эсимде.

Жанды жазга жаткандыгым таңуулап: 

Мен улгайгам, мен баягы эмесмин. 

Ар келген жаз улам кайра жаңылап 

Берет мага жаш курактын элесин.

1984. Сентябрь

Жалал-Абад

МАХАББАТ МЕНЕН КОШТОШУУ

Кош, махаббат, кездер бүттү сырдашкан, 

Эми экинчи кезикпейбиз экөөбүз. 

Айлуу түндөр жетелешип кырды ашкан

 Эстен кетпей, кыйышалбай өтөрбүз.

Шаңы  менен сенден түшкөн жарыктын, 

Ыракаттуу болду бардык жылдарым,

Кызыгында такыр билбей калыпмын, 

Ушунча тез жаш илгери жылганын.

Энчиленген тагдырымдан алгандай, 

Сенден алган шаң-шарапат эсимде. 

Учурларда мөгдөп турган ар кандай, 

Сен шык бердиң от жиберип сезимге.

Калган өңдүү бир-бирине байланып,  

Көзүм менен чарк айланчу көздөрдү

таппайм, кайда? Келер бекен айланып?

Келбейт аттиң, кетти бары, өзгөрдү

Мен ыраазы, коёр кинем жок сага,

Кел махаббат, кел, коёлу коштошуп.

Бул канчалык бизге кыйын болсо да,

Табияттын жазуусуна биз жоошуп.

Кереги жок көзгө коюу жаш алып,

Көңүлдөрдү күүгүмдөнтүп ийбейли.

Жаштык доорун арманы жок жашадык

Эми тагдыр, сөөлөт бер деп тилейли?!

1984

«Арашан»

ТАҢ АТАРДА

Кээ жылдыздар тараган,  

Кээси дале кетелек. 

Айды бирөө далдадан 

Бараткансыйт жетелеп.

Жаңырыктайт араактан,

Дайра шарын камчылап.

Шүүдүрүмдөр дарактан

жатты жерге тамчылап.

Түндүн кылда учунун 

Суюлууда карасы.

Менин да бул учурум


Уйку, соонун арасы.

Шамал согот жоностон,

Жоошуп уктап жоогазын, 

Ал аңгыча болбостон, 

Таң күчөттү шооласын.

Too жүлгөсү билинип, 

Жылат бери улам жай. 

Ай аскага илинип, 

Аз-аз калган куланбай.

1984

Каракол жайлоосу

БОЛОР ЭЛЕ

Торгой да жок чакырып 

Көк бетинде сайраган. 

Сар жалбырак чачылып, 

Туман күчөйт кайрадан.

Күндү булут сугунуп,  

Турат нурсуз сүлдөрү. 

Ошол жактан угулуп 

Тоодактардын үндөрү.

Кечээ гана жаз эле, 

Дүргүп жердин оту улам. 

Кулун тууган кашка бээ 

Окуранып коктудан.

Куштар бакта көп үндүү 

Болор эле, угулбайт... 

Мезгил биздин өмүрдү, 

Көрчү, кантип уурдайт!

1984. Октябрь
Жалал-Абад

МИДИН АЛЫБАЕВ

Сен күбүнүп, кээде мезгил чаңынан, 

Кыялымда биздин күнгө келесиң.

Айрымаң жок тирүү жүргөн чагыңан, 

Андагыдан бийик, бирок элесиң.

Төбөсүнө көтөргөнсүп тоолоруң 

Көңүлдүүсүң, өжөрсүң да өктөмсүң. 

Келатышың бузуп-жарып коолорун

Күркүрөгөн дайрасындай көктөмдүн.

Бир карасам, жолдун ыктап четине, 

Сен жер тиктеп, илкип келе жатасың. 

Далда кылып кармагансып бетиңе, 

Үстүңдөгү пальтоңун бир жакасын.

Кейиштүүсүң, өтө бүркөө кабагың, 

Эки көзүң каканактап шишиген... 

Ай, Мидикем сенин ушул абалың 

Өзүңө да жакпасына түшүнөм.

Жакпасы чын: сага, мага, эч жанга... 

Уялткым жок, ансыз да сен уяттуу, 

Өз акчаңа сатып алып ичсең да 

бирөөнүкүн тартып ичкен сыяктуу.

Кээ бир, кээ бир учуруңда соолуккан, 

Байкалгансып турар эле таламың —

 Болсом деген ырга кайра жолуккан, 

Табылган жок, бирок түшкөн каламың.

Тагдырды жок колдон кайра жасамак, 

Күндөрүңдүн көлөкөлүү ал жагын 

Турар эле дайым жууп-тазалап, 

Сен жашоодо Мидин болуп калганың...

Ойлоп көрсөк:

Сен бир эрте жаздагы

Жарк-журк ойноп, учуп өткөн чагылган, 

Добушунан бийик кыргыз асманы, 

Ала-Тоонун аяк башы жаңырган.

1984

Фрунзе

ЖОЛ ЫРЫ

Супа салып атарында таң жаңы, 

Мен жөнөдүм ашык жарга андагы. 

Бир ыптамда чолпон жылдыз балбылдайт, 

Бирге чыккан жолоочудай жандагы.

Термеп келет жол күүлөрү, ырлары, 

Аймап келет таңдын аппак нурлары. 

Кандай жакшы кадырлашар кишиңдин 

Сени күтүп, сени самап турганы!

Мен андыктан түйшөлөмүн, шашылам, 

Тааныш жолдо зып-зып учат машинам.

Делбелектеп жандап келе жаткансыйт, 

Тоолор дагы кар кетпеген башынан.

1984. Сентябрь
Жалал-Абад

ЖАН УМТУЛАТ    

Максат эмес,  жалаң гана тирүүлүк…

Бака-шака өткөн турмуш ичинде, 

Бир үмүттү сүйрөй келип бир үмүт, 

Багындырып турат сени күчүнө. 

Жан умтулат андан аркы сапарга, 

Умтулгандай окула элек саптарга.

1985. Октябрь

Варшава

«Европа» мейманканасы

АЛ КЕЗДЕ

Сен жок кезде, сени ойлоп алганда, 

Элбиребей же кубанып, же кейип, 

А жөн эле окшойм катып калганга, 

Сен жөнүндө ойлорумда селейип.

Сен жок кезде, сени ойлоп алганда,

Келип кайра төшөгүмө кулагым, 

Мени эч нерсе кызыктырбайт жалганда, 

Көзүм көрбөй, укпай калат кулагым.

Анан, анан сен жанымда барында,

Түн да болсо күн тийгендей жаадырап, 

Майрам окшоп турмуш жердин баарында, 

Жаным кайра жаш балача жаңырат.

1985. Октябрь

Варшава

“Европа”мейманканасы                      

***
Бул - сенин тамашаңбы, ырасыңбы? 

Же чындап тааный албай турасыңбы? 

Мен сага түшүнбөдүм: «Өңүң жылуу 

учурайт, ким элең?» деп сурашыңды.

Болбосо кечээ күнкү курч чагымда, 

Үйүңдүн алысыраак бурч жагында,

Мен күтүп, а сен анан чуркап келип 

Куланып калчу элең го кучагыма.

Эми аны унуттуңбу, унуттуңбу. 

Биринчи ким өптү эле ууртуңду?  

А балким, тааныттырбай турган чыгар 

Агарган сакал менен мурутум бу?

Ооба, чын, себебим бар бат карыган: 

Карасаң, сен жылдардын катмарынан, 

Кечээги кан төгүлгөн кармаштарда 

Аз-көппү милдетим бар аткарылган.

1985

Фрунзе

МЕЗГИЛ ЖӨНҮНДӨ

Кайыңдын, тереземдин түбүндөгү, 

Башкараак кечээгиден бүгүн өңү - 

Бир азга солгун тартып калган экен, 

Бул эмне, болгон ишпи түнүндөгү?

Бир кезде өзүм тиккен кайың ушу, 

Термелип тереземде жайы-кышы 

турчу эле… ал аркылуу сезилгенсип, 

Табият, мезгил - экөө кагылышы.

А бирок бар болгону бир түндөгү, 

Мезгилдин ага мынча сүртүнгөнү, 

Таптакыр байкалчу эмес, ошондуктан, 

Таң калтты кайыңдагы бул түр мени.

Нерсе жок көөнөрбөгөн, эскирбеген, 

А бирок кол тийгенин сездирбеген, 

Аз-аздан жашырынып өзгөртө алган, 

О кандай укмуш нерсе мезгил деген?!

Мүмкүн ал, Ак куш болуп жаратылган, 

Чеги жок алга шашып барат ылдам? 

Канатын каккан сайын минуталар, 

Тыпылдап тамып калар канатынан?..
1985

Үч-Эмчек

БАТЧУ КҮНГӨ      

Батып жаткан күнгө ыракмат айта жүр, 

Керек эмес ага башка эч нерсе: 

Балкып чыгып келсин үчүн кайта бир, 

Мээнети үчүн иштеп кеткен кечкече.

Бүгүн дагы биз бүтүрдүк канча ишти,

Күн жиберген нурга канып бак дагы 

Гүлдөр менен чөптөр аны канча ичти, 

Ырайымдуу болсун улам арт жагы!

Кош айтышып, кызгылт жоолук булгалап, 

Жеткен кезде жер асмандын жээгине, 

Токтой калып, биз тарапка бир карап 

Батып жаткан күнгө ырахмат дегиле!..

1985

Алай.Гүлчө

ЖАЛБЫРАК

Бутагында калган жалгыз жалбырак, 

Күзгү желге чайпалат да теңселет. 

Теңселгени — жаткан окшойт жалдырап: 

Кое берсе, деп… Анысына не себеп?

Көрбөйт бекен туугандарын жердеги, 

Жаткан кулап, тебеленип тепселип? 

Жакшы эмеспи бакта тура бергени, 

Ошолорго окшоп койгон эстелик?

Термелсе да күзгү шамал ургандан, 

Кыйкыргансыйт ал жанына батканын: 

Артык көрүп жерде жалгыз тургандан, 

Көп катары өлүп жерде жатканын!

1985

«Арашан»

АРНОО
                                             Чыңгызга

1.

Сөз менен, көркөм ойдун орбитасын,
Көтөрүп биз билбеген бийиктерге,

Көрүндүң ал бийиктен өзүң таасын

Жылдыздай, турган нуру тийип жерге.

Бир кеткен кыргыз атың кошоктолуп,

Бу күндө сен өзүңчө космонавтсың.

Канчалык бийиктесең ошончолук,

Адамдын жүрөгүнүн сырын ачтың

Өлкөлөр,континенттер,элдер түрлүү
Багынып, таазим берет каламыңа.

Ал эмес аалам өзү кулак түрдү,

Чексизге кеткен сенин кадамыңа.

Ала-Тоо -- Байкоңуруң старт алган,

Жонуңда ат көтөргүс даңкың-жүгүң.

Кыргызга болуп сыймык албан-албан,

Турасың чокусунан карап  бүгүн?!
 2.

Дүйнөнүн салыштырчу ченемдери

Жашоонун салты тура жаңыланар...
Көз салсаң бийиктерге төбөңдөгү,

Турушат жылдыз болуп жанып алар.

Серп салып карап көрсөң бийиктерди,

Көтөрүп алган өңдүү далысына

Оболу өзүн берген ыйык жерди,

Айланып анын даңкы,намысына.

Карабай булут жиреп жүргөнүнө,

О,алар жер сыяктуу жупуну өтө,

Адамдын кылдай сезгич жүрөгүнө

Алпарчу жолдору да таасын,төтө.

Турганда Күн шооласы тийип жерге,
Белгилүү урук жерге умтулары.

Куштар да эңсейт ар кыл бийиктерди,

А бирок бүркүт эмес куштун баары.

Кызыгы болбос эле жашоонун да,

Жок болсо ак-карасы,ысык-суугу,

Көрбөгөн бийик болуп,төмөндүктүн

Турбаса бийиктикке түшүп сугу?!

Бийиктик болбойт жалаң асманыңда:

Айрылбай,башкалардан башкасынбай,

Ар дайым катарыңда, өз жаныңда,

Дапдаана,кудум аттын кашкасындай.

Кут болсун жолуң дүйнө жүзүндөгү,
Аман жүр, Ала-Тоонун алтын уулу:
Ак мээнет, андан көргөн үзүрлөрү

Жарашкан өлкөсүнө даңктуу, улуу!

1985.

Бишкек

БУЙРУБАПТЫР
Алдаткым бар,

А бирок жок алдагым,

Бүтүп, калбай калса дагы дүнүйөм,

Теңир мага буйрубаптыр ал жагын.

Буйрубаптыр...

Мен ушуга сүйүнөм.

Берсем берип,

Болбосо дейм алганым,

Адатым бар бергенимди куубаган.

Тагдыр мага буйрубаптыр ал жагын.

Буйрубаптыр...

Буга да бир кубанам.

1985.
Бишкек

СИЛЕР КАЙДА
Улуу тоодон угулган, 

Улар куштун ундөрү ай! 

Жандан жумшак суурулган, 

Жайдын салкын түндөрү ай!

Асман толо жагылган, 

Жылдыздар ай, сурмалуу!

Ала салып жарылган, 

Ашуу төрдүн суулары.

Турган кезде тийип күн, 

Жамгыр төгүп жуулган, 

Тулаңдары ай, бийиктин

Көк тукаба, кубулган...

Сүйлөй алган менен да, 

Силер билген тил менен, 

Бала экемин мен анда, 

Баркыңарды билбеген.

Башым ийип ар бир күн, 

Бактым окшоп маңдайда, 

Бааларымда а бүгүн, 

Силер кайда, мен кайда?!

Кадам сайын бурк этип

Көк арчада жыт кандай!

Бул куракта бир жетип,

Болсом кана жуткандай

Айгыр үйрү мал жаткан,

Аткулактуу кырлар ай,

Кечте чыккан ал жактан

Кыз- жигиттин ырлары ай!..        

1985

Сары-Булак

АЙТАМЫН

Жер шары - жүгүргөн тирүү шар, 

Курчанган кургактан, деңизден. 

Точкада кыргыздын жери бар. 

Көк челген тоосу көп, тегизден.

Эзелде, бөлүштө алгачкы, 

Энчиме тоо тийип калышы - 

Аларсыз мен жашай албасты 

Эске алган табият калысы...

Жол сындуу ийрилген, толгонгон 

Өзөндөр, колоттор, жылгалар; 

Бадалдар, бак менен тордолгон 

Бай дүйнө өмүрдөй жылган ал.

Адырлар, жоностор, белестер, 

Койгонсуйт кээ кезде козголуп... 

Козголсо көзүңө элестеп: 

Жүз өркөч төө минген кыз болуп.

Кесесин түшүрбөй колунан, 

Жамынып күрмөсүн желбегей, 

Кадырлуу конокту жолунан, 

Күткөнү атайлап келгендей...

Адамда ак дилдей тап-таза, 

Бул аба жүгүрүп денемден, 

Бу суулар канымда акпаса, 

Ким болуп күн көрөт элем мен?

Ар таңда, жер жарык болорун, 

Күтөм да, бет чайып суусуна

Айтамын: «Ай алтын тоолорум, 

Ак жүрөм өлгүчө тузуңа...»                            

1985

Суусамыр

АЙСУЛУУНУН БИРИНЧИ ДЕПТЕРИНЕН

Мен бөтөнчө бак жашылын жактырам, 

Күн алоолоп ачуу тийген түш ченде, 

Капысынан жамгыр суусун актырган, 

Окшогонсуйм жайкы душка түшкөнгө.

Дарак сонун — жамгыр катуу сабалап, 

Жамгыр менен шала-шала тилинген. 

Жалбырак же бутак сайын салаңдап, 

Шуру сымал суу тамчысы илинген.

Жамгырдагы жалынычтуу тил менен, 

Дарактагы назик, жашыл козголуу - 

Ошол бекен биз, адамдар, билбеген, 

Табиятча сүйүшүү же дос болуу?

Мага кымбат июлдагы дарактар, 

Жамгыр аткан жебелерге кабылган, 

«Кел дарагым, кел, мени бир карап кал?!» 

Деген өңдүү жарк-журк этип чагылган.

Үлгүралбай жууган чачын өрүнүп 

Жаткан кезде, бактын нымдуу жүзүнөн, 

Калгансыймын мен да кошо көрүнүп, 

Балалыгым көрүнгөндөй күзгүдөн.

1985. Июль

Фрунзе

“Пионерлер үйү”
ТАЛААДА

Мелмилдеп уч-кыйырсыз жатат талаа, 
Жетилип шыбак токой болоорунда. 

Айланам агып бери келет мага, 

Өткөнсүп өзүм анын борборуна.

Үңүлөм бет алдымда моло ташка: 

Кыл мурут бир эр турат жоо-жарактуу 

Өзүмө окшоштурам, бирок башка, 

Анткени, арабызда жылдар акты...

Көк чөпкө эт-бетинен түшүп чубак, 

Өңдөнөт чачын жазып тарагандай... 

Топ жылкы оюн салып кетти чубап, 

Туяктар жерди сабап барабандай.

Артында алар менен бараткансыйт, 

Бир-бирден күн шооласы сүйрөтүлүп... 

Күүсүнө саратандын болом таңсык, 

Ойлорум момундукка үйрөтүлүп.

1985

Кенес. Анархай

ПЕЙЗАЖ

               Сүрөтчү Күлчоро Керимбековго

Июнбу, июлбу же, кайсы ай бу, 

Ажайып жашыл өрөөн капчыгайлуу. 

Агымы эмне деген азоо дайра, 

Болбосо, жээгин мынча чапчылайбы?!

Угулат кулагыма жаңырганы... 

Чабан кыз, кызгылт плащь жамынганы, 

Кой айдап, өзөн өрдөп кетип барат 

Кашатта, суунун аска жагындагы.

Сүртүлгөн айнек сындуу асман тунук, 

Бир гана бүркүт барат салып-уруп. 

Аңгыча кыз, кой, бүркүт, аккан дайра 

Селейип орду ордунда калды туруп.

Баятан соккон желге ыргалышкан, 

Гулдөр да кыймылы жок, жөн калышкан. 

Менин да ой-кыялым тына түштү,

«Жер мына, жаш кезимден сыр алышкан».

Мен ага жаным менен жуккум келет, 

Кой баккан кыз обонун уккум келет. 

Болбосо жата калып, башты салып, 

Бул суудан канганымча жуткум келет.

Пейзажды карап турсам кайра-кайра: 

Кой жылып, бүркүт учуп, акты дайра... 

Музейдин бир кичине рамкасы, 

Айланды уч-кыйры жок капчыгайга.
1985

«Арашан»

САГЫНУУ

Урунганда жан кусалык сезимге,

Каңырыгым коңгуроодой кагылып,

Шыбак-Белдин жыты түшөт эсиме, 

Тургандагы жыпар мончок тагынып.

Же ким билет ал жыт бекен сендеги?.. 

Азыр бизде ак кар, көк муз кыш турат…

Андагыдай окшоп Шыбак-Белдеги, 

Менде да жок кырчылдаган жаш курак.

Мейкиндиктин барып, бардык учтары 

бир кошулат... тартып анын пардасын

Бул аязда жылаңач да, курч дагы,

Жаным сага жашырынып барбасын?!

Барса куусаң- куубасаң сен акылуу,

Бирок болсоң анча-мынча ой бурган-
Бул дүйнөдө болоор элем бактылуу,

Кайра да бир турган окшоп койнуңдан.

1985
Беш-Таш

жайлоосу

ЧАК ТҮШТӨ

Туманды түрө өңөрүп, 

Жел кетти адыр тарапка, 

Бешикте перзент өңдөнүп, 

Бейпилдик калды даракта.

Термелсе жаным жоошуган 

Дарактын үнсүз үндөрүн, 

Дүбүртү менен кошо угам, 

Дүңгүрөп өткөн күндөрдүн.

1985

Беш-Таш

жайлоосу

МУКАЙДЫН АВТОГРАФЫ

Бир ирет айлыбызга келди Мукай: 

Жүргөндөр анын атын угуп, укпай 

Жабыла жөнөп калдык, жашбыз анда, 

Жарышып таманыбыз жерге жукпай.

Токтотуп, айтты аңгыча бирөө жолдо: 

«А киши кетти жөнөп Кара-Колго,

Мынакей, бул китебин берди мага...» 

Эсте жок, болжолумда: «Узак жол» го?

Анан да ал мактанып айтып жатты:

«Куш каттап бул бетине жазды катты

«Иничек, элиңдин бол аш катыгы!»

Мен үчүн мындан өткөн барбы бакты!»

А бирок: «Аш катык бол» деген кепке

түшүнсөк, билсек десек келбей эпке

кыйналдык… жашбыз анда. Сырын бизге

Апкелди аккан жылдар кийин, көптө.

1985

Талас

КУРСАНТТЫК

Суулардын күнгө жарк-журк чагылганы, 

Же куштар ак канаттуу, көк канаттуу, 

Асмандын тунук турган чагындагы — 

Ойлорго мени апкелип салат таттуу.

Күндөрдү, келип жаткан удаалашып, 

Жадырап тоскон ава ырайы да, 

Жаныма бир бөтөнчө кумар ачып, 

Койгонсуйт бөлөп жумшак ырайымга.

Мен анда баштагым бар аңгемемди, 

Бейтааныш, бара жаткан бирөө менен. 

А түгүл, айтсам тилим алаар өңдүү, 

Ак кар да короодогу күрөлбөгөн.

Күн кечте, күн кылайган күн эртеде, 

Не жетсин, турганыңа курсант болуп: 

Жарыкка алкыш айтып миң мертебе, 

Кошулуп табиятка, бир сап болуп!..

1986

Ош.Ноокат

МЕЗГИЛ
                      Мезгил эмне?

Мезгил деген - шашылуу, 

                      Аркаңдагы

ач айкырык, куу сүрөөн. 

                      Мезгил деген -
кечээгиңден жашы улуу 

                      көрүнгөнүң,

Карап алсаң күзгүдөн.

Ал жаралган:

             айдаганга, кууганга, 

Ал жаралган

             туруш үчүн тамчылап. 

Сааттардын

             какканы да дубалда, 

Жаткан окшойт

             Сени жонго камчылап.

1986. Май.
Ноокат

МАГА  ЖАГAT

Ушул дүйнө мага жагат бүт бойдон: 

Алгачкы ирет аны көрүп тургандай, 

Чыгып келип байыркы түнт токойдон, 

Ал жатканда, маңдай терден курганбай.

Ушул дүйнө мага жагат бүт бойдон, 

Жаман, жакшы адамына карабай, 

Кээде шашып түпсүз орго бут койгон, 

Опурталдуу кадамына карабай.

1986

Фрунзе

ЖАРЫК ТУРСА
Бар өзүмдүн сабырсыз жан далбасам, 
Жаралгандан бери мага жол кумар - 

Учкан куштай жете келип, ар качан 

Тууган жердин тагдырында болгум бар.

Ал максатты алгам көздөп түнөрүп, 

Жетмейинче жаным тынбас тирүүмдө

Жан умтулат биротоло, түбөлүк 

Тууган элдин ишенчине кирүүгө.

Талпынганым мен силердин көбүңдөй.

Мекен мага кырын салса көзүнүн: 

Кала бербей күүгүм тартып көрүнбөй, 

Жарык болуп турса жүзүм өзүмдүн.:

1986

Үч-Эмчек

КААЛОО

Өз көзүндөй өткөн өмүрдүн, 

Артта калды жолдун ар кылы. 

Жер шарынын түркүн өңүрүн 

Арылттым мен алар аркылуу.

Мол кезинде жандын үзүрү, 

Жаркынынан көгүш суулардын 

Чайып далай өңү-жүзүмдү, 

Далайынан атым сугардым.

Кайрылбасын билем кайра алар, 

Жомок окшоп, бүткөн бир узун... 

Ошол суулар, ошол дайралар.. 

Урпактарга ылайым буюрсун.

1986. Май

Ноокат. «Россия»   
ЭРТЕ ЖАЗ

Бере түш ушул ууз күн чубактан, 

Ак куудай жаным ага көлкүп көндү. 

Дарактар  бөдөнө көз бүрчүк ачкан, 

Тиктешет алдыда жаш үмүт өңдүү.

Тоолор да эски муңун унуткарып, 

Күлүңдөп кызыл кийип жылып барат. 

Жылгаларжаздан жаңы угут алып, 

Тойдогу сулуулардай кылыктанат.

Жаш көктөм, жашыл жарык канат жайган, 

Көшүлтөт жылып кирип жанга мынча. 

Мендеги жаратылыш курган сайран, 

Дүңгүрөйт, эс-акылдан танганымча.

1986. Май

Ноокат

ТАГДЫР

Бет алдын көралбаган азиз өңдүү 

Келемин, тагдыр мени коштоп жүрөт. 

Көп бастым турмуштагы ойду-дөңдү, 

Чалынып өлүмгө да эчен ирет.

Антсе да аман бармын, бул бир олжо, 

А демек, себеп жоктур кейишиме? 

Бир тилек — бийлигимди алсам колго 

тагдырдан... барса барып келишимге.

Аз болоор же көп болоор калган мөөнөт, 

Арга жок ылгашка да азыр эми,

Тек гана жалгыз ирет сезгим келет.

Мен эмес, ээрчигенин тагдыр мени.

1986

Фрунзе

БОЛГУМ БАР

Мен дагы жер бетинде көптүн бири, 

Дүйнөдө тагдыр буйруп калган жашап.

Өзүмдү эчен көмдүм туруп тирүү, 

Канча ирет белгисизге кадам жасап.

Өмүрдүн биз бараткан жол сапары, 

Айтпагын бал кошкондой таттуулугун. 

Өкүнчүм канча күчтүү болсо дагы, 

Бар аны кагып коёр катуулугум.

Билинбей күн артынан күндөр кулап, 

Өзүмдөн өткөрүүдө жыл эсебин... 

Болсом дейм барган сайын акылдуурак, 

Кагуу жеп калбас үчүн келечегим?..
1986

«Арашан»

АЗАПТУУ КЕСИП
Бардык суулар булуттагы,жердеги

Келген окшоп мени көздөй тартылып,

Чылпылдата басса чылгый тер мени,

Бактым турат үстү-үстүнө артылып.

А жок, кокус башка болгон учурда,
Мен- мусаапыр,темселеген жоготуп

Апкелаткан үзүм нанын уучунда,

Бактым мени жолотпой да,жолотуп.

Сүйөм бирок бул азаптуу кесипти,

Сөздүн үнүн, табиятын талдаган.

Ал капыстан бир кез мага кезикти,

Тийген күндөй чыга калып далдадан.
1987.

Бишкек

УНУТУЛГАН ЖЫЛДАР

Мала кызыл нурданган,

Таңкы таза жарык ай!
Унутулуп бир калган

Орок окшойт –жарым Ай.

Айга колум булгалап,

Айтам таңкы саламды...

Шамал жатат жулмалап,

Бир боо эски саманды.

Мектеп жакка жаш балдар,

Барат күлүп-жыргаган.
Бизге берип бир кабар,

Унутулган жылдардан...

1987.

Бишкек

КЫЗГЫЛТ БАГЫМДАТ

Чымырканып түн карыны жарылды,
Агыш-көгүш шоолага жол ачылып

Ичинде бар жалбырттаган жалыны,

Келаткансыйт кере тарткан жаа чыгып.

Чыгыш жакка таң кылайып  каларда,

Жер жүрөгү кагат катуу түпүрөп,

Бараткандай сүйүнчүлөп кабарга

Суу жел экөө атаандашып жүгүрөт.

Таң саарда таттуусун ай,уйкунун,
Жумшак колдой туюлуп түн маңызы.

Жыйнап алган түшүмүнө туйтунуп,

Аздан бошоп жатат жылдыз аңызы.

Чолпон жылдыз күлмүңдөтөт көздөрүн,

Мен бул жерде кайдыгер жан эмесмин,

Көрүү кызык күн киндигин кескенин –

Төрөлүүдөй кереметке не жетсин!

1987.

Арашан

МӨӨНӨТ
Мен өзүмө берген элем убада, 

Көз ирмемден сыр ачууга кылымга. 

Тарттым далай ырахаттуу убара, 

Издеп аны күүдөн комуз кылында.

Токтотмокчу болдум анан мезгилди, 

Баратканда канатында куш алып. 

Ал аңгыча бардык мазмун эскирди, 

Калган үчүн мөөнөт азга узарып.

1986

«Арашан»

ЖЕРДИ САГЫНУУ

Өткөнүм да, азыркым да, эртеңим - 

Баары менен ант берүүгө беленмин: 

Сагындырбайт өнүп-өскөн жер тегин, 

Жер болбосо бул дүйнөдө элең ким?!

Ошол сагынч, кьпындардан куралган 

Тонналаган оордукта келээрин 

Сен түшүнсөң, ошол анда Кудайдан 

Учурунда колго тийген белегиң...

1986

«Арашан»

БИР КУЛАК СУУ

Атаар таңдын алсыз, уяң нурлары, 

Аяр жылып кирди жашыл даракка. 

Билбей калдык, караңгыны мурдагы 

Алып кетти айдап кайсы тарапка?

Алма менен түндө чыккан бир түнөп, 

Шүүдүрүмдөр жылт-жылт этип кулады. 

Жалбыракгар ага бетин сүртүнөт, 

Желди тыңшап делбеңдеген кулагы.

Эми бир аз албай тургун демиңди: 

Дарактардын как жарып тең ортосун

Бир кулак суу алга карай теминди, 

Баштоо үчүн бүтпөй калган эпосун.

1986

«Арашан»

БАЛАЛЫК

Too этеги өтө жашыл, өтө көк, 

Бир жаш бала кууп келет көпөлөк. 

Энтелешип бирге жыртып жүрүшөт, 

Энчисине тийген Күндү экөөлөп.

Бул бир сүрөт турган көзгө жөн карап: 

Ак мөңгүлүү бийик тоолор - өйдө жак. 

Андан түшкөн тирүү тамчы өңдөнүп, 

Көпөлөк ак, бала кийген көйнөк ак.

Ошол гана сүрөт калып көздөгү, 

Бала менен көпөлөктүн өздөрү 

кубалашып жүргөн бойдон калды да, 

Жер өзгөрдү, мезгил кошо өзгөрдү.

1986

Кууганды
ЭСТЕЛИК

А сен анда ойлоно бер долбоорун 

Эстеликтин... Алыс дебей алысты, 

Кыштак үчүн туура тапкан тоо боорун 

Адамдар да тоодой бийик, намыстуу.

Көгүшүнөн бөлүшкөн соң кең асман, 

Жер экөөндө калган эмес айырма. 

Мезгил мында — бир таман жол сен баскан, 

Алып барып коёр Тагдыр айылына.

Мен макулмун ушул жерде укташка, 

Кеткенимде түбөлүккө турмуштун 

жерде салган дүбүрттөрүн укпаска... 

А сен анда Эстелигиң тургузгун!..
1986

Кууганды

АВТОНОМИЯ

Ырларымдан жыттанат ок-дарылар, 

Ырларымда турат согуш тактары. 

Үмүт менен тилектери дагы бар, 

Курбулардын, калган ошол жактагы.

Ата-бабам көрбөгөндү мен көрдүм, 

Айтып турат аны мабул ак чачым. 

Боздоп ыйлап өз алдыма өңөрдүм, 

Курман болгон досторумдун канчасын!

Убактылуу, көргөн үлпөт-ырахат, 

Убактылуу, башка түшкөн кайгы да. 

Аккан жашты мезгил өзү кургатат, 

Кайгы-шатта калбагансып айрыма.

Алда нени биз каалабай, биз каалап, 

Алдын ала болалбайбыз олуя. 

Бирок өчпөй согуш баскан из калат, 

Ал өзүнчө кандуу автономия.

1986

Фрунзе

МЕНИН ЖАНЫМ

I
Өз жаным — кулум дагы, малайым да, 

Кечкээте жер казса да башы менен, 

«Кыңк» этпес бир жери бар таалайыма, 

Жашырып көп азаптуу жүгүн менден.

Ал үчүн кам көралбайм андан бөлөк, 

Бул, балким, сыйлабастык өзүмдү-өзүм? 

Ар качан боло жүргөн таянч-жөлөк, 

Тайманбай тиктешиме элдин көзүн!
А демек дайым керек катуу камчы, 

Милдетин билип сергек жүрсүн үчүн. 

Адат бар, жоктон барды тартып алчу, 

Адат бар, андан күтчү пилдин күчүн?

II
…Ынтымак бар жаным менен денемде, 

Бул дүйнөдө башка бирөө билбеген, 

Байлангандай бала тууган энеге,

Сезимдердин жиби менен миңдеген.
1986

«Арашан»

ЭМИ БИЛДИМ

Келем жерде жашай албай жакшылап, 

Учурум көп максаттардан мүчүгөн, 

Жер анымды кечирет да жашырат, 

Күңгүрөнөт, бирок кейип ичинен.

Дале менден калтыра элек көөнүн ал, 

Ишенимде: акыр бир күн түзөлөр?.. 

Эми билдим, достор, менин жөнүм бар 

Бул жер үчүн бир өлбөстөн, жүз өлөр.

1986

Үч-Эмчек

МЕЗГИЛ ӨҢҮ

Уч-кыйырсыз мейкиндиктен дүйнөлүк, 

Мен мезгилдин өңүн көрүп турамын. 

Анын улуу жосун- салтын үйрөнүп, 

Келет аны ар тараптан туурагым.

Жерде чөптүн, тал-дарактын өсүшү, 

Төрт мезгилдин кезмектешип турганы, 

Байкалбастан өмүрлөрдүн өтүшү, 

Кийинкиге жол бергени мурдагы,

Кербендердей доорлордун тизмеги, 

Мунун баары — мезгилдеги белгилер... 

Кала берип ойдун, колдун издери, 

Барган сайын көрктүү болуп келди жер.

1986. Май

Ноокат

СВЕТОФОР

Дүйнө эшиги шарт ачыла калгандай, 

Светофор жашыл күйсө сүйүнөм: 

Не бир кызык жол сапары, ар кандай, 

Көзүн кысып чакыргансып үйүмөн.

Кызыл күйсө -турмуш дароо токтолуп, 

Калган окшойт дүйнө эшиги жабылып. 

Ыз-быз түшүп, күтөм сабыр жок болуп, 

Калса экен деп жашыл болуп жаңылып...

Суулар жакшы агышында тынбаган, 

Жолдор жакшы - турса кыймыл үзүлбөй... 

Жашыл күйсө - «кел!» деп көзүн ымдаган -
Махабаттын алоологон жүзүндөй.

1986

Фрунзе

БАЯГЫМДА

Жакшы экем бая бала курагымда: 

Мен өзүм билбегенди бөлөктөрдөн 

Канчалык маш болсом да сураганга, 

Күндөрдү камсыз ойноп, жөн өткөргөн.

Жакшы экем ошондогу бир кезимде: 

Адамдар каска, доско бөлүнөрүн, 

Арамдык эмне экенин билбесимде, 

А түгүл, түшүнбөгөн өлүм жөнүн...

Таптакыр башка менин бул учурум: 

Дүйнөнүн, жарыла албай араң турган, 

колумда сезген окшоп бир учугун, 

Жаңылсам, бүттү баары - болот курман?..

1986

«Арашан»

ЖАЗГЫ БАКТА

Жазым, келдиң көк көпөлөк түрүндө, 

Көз кубантып көгүш жашыл боёгуң. 

Кана бери, кончу такай түбүмө, 

Канатыңдан жумшак сылап коёюн?!

Мезгил менен тизгин каккан жарыштар, 

Ава, сууда, чөптө, ташта башталып, 

Ага жолтоо болчу чуулар, давыштар 

Карап жатат коңулдардан баш багып.

Күн асмандан нуру менен издөөдө, 

Талаа-түздүн баарын чалып, түгөлдөп, 

Кошуу үчүн көлөкөлүү түздөргө, 

Тоону төмөн алып түшүп жүгөндөп.

Жаш бутакка улам жогор жактагы 

Чыгып барам көзүм менен тырмышып. 

Жаш болгон соң болот дечи шок дагы, 

Термелишет - түшкүсү бар ыргышып.

Ар бир дарак ойлойт: «Мени бааласа?» 

Бирөө кыйса, кой дегенге жарабай 

Кете берсек, таарынып жаш балача, 

Калат  белем бетибизге карабай?

Мында бир куш безеленет, анысы

Жөндүү бекен же жок бекен жөнү түк?

Эске түшүп махаббаты алыскы

Же жатабы муну мендей жөөлүтүп…

1986. Май

Ноокат

Бел-Өрүк

ДҮЙНӨ

Дүйнө тынбай өзгөрөт, 

Бирде толкуп, бир токтоп. 

Толот, кайра бөксөрөт, 

Бирде тапса, бир жоктоп.

Кээде кылга илинет, 

Коркунуч да коболоң: 

Кайдан келет, ким билет, 

Жерден, балким ободон?..

Барат учуп Жер шары, 

Мейкиндиктин чаңында. 

Мындан ары жашаары, 

Күмөн окшоп анын да.

1986. Май

Ноокат. «Россия»

МАЗМУНГА ТОЛО
Күн маңызын ичип албырган 

Талааларды көрсөм күздөгү -
Тынбай багып, сууга кандырган 

Дыйкандардын эсте, жүздөрү.

Ыңкып талаа, өзөн-кыр толуп, 

Деңиз окшойт эрке толкуган. 

Кеткен өңдүү баары ыр болуп, 

Моокум канып а мен олтурам.

Жер мазмунга толо бул чакта, 

Ой мисалдуу бышып жетилген, 

Мезгилди алып бекем кучакка, 

Сүйгөн окшоп жылуу бетинен.

1986

Кара-Балта

Сары-Булак

ЖАТАТ

Бул колоттун жаткан ар бир ташын да 

Тааныйм жатка, ажыратам өңүнөн; 

Жайдын жашыл айларында, жашымда, 

Кулаткамын тигил бийик төрүнөн.

Кулаткамын, жылдарымдай андагы, 

Алар кайра кайтпасына өкүнбөй. 

Таштар жатат, бирок жаштык калбады, 

Тескей жактан өтүп кеткен өткүндөй.

1986

Сары-Булак 

жайлоосу
БАР ГО ЖАҢЫЛУУ

Эскиликте бар го жаңылуу, 

Кабыл албай алгач жаңыны. 

А жаңылар түндө төрөлүп, 

Арт жагынан келет жарыгы.

Ал төрөлсө эгер жарыкта, 

Эскиликтер жерип, танып да, 

Күм-жам кылып аны тез эле, 

Өткөрүшүп тынмак тарыхка.

1986

Талас

АККУУ

Адамзат те байыртан ыйык туткан 

Аккуу го, көл бетинде келет сүзүп? 

Бир кесим кулагандай ак булуттан, 

Же бирөө ыргыткандай кебезди үзүп.

Кээ жерде көлбүй түшүп каалашында, 

Көк чөптө кокус калган аппак кардай, 

Баратат толкундардын талашында, 

Жатышкан жабалактап кармашалбай.

Толкундун өйдө төмөн ыргагында, 

Аккуунун денесинен чыккан жарык 

Кошулуп күндүн ойноок нурларына, 

Куюлат күмүш болуп көлгө барып.

1986

Чолпон-Ата

ОЙ

Өзүң менен өзүң калып
Ойго баткан учурда - 

Сен да бир куш, чабыт алып, 

Бара жаткан учууда.

Сапарыңдын уланганын
Чамаң келбей үзүүгө, 

Кайгырганың, кубанганың, 

Изин таштап жүзүңдө.

Каяктадыр калып асман, 

Барган-жеткен жагыңын 

Баардыгында калып аздан, 

Жаңырыгы жаныңдын...

1986

«Арашан»

ЭРКИНДИК БУЛЬВАРЫНДА

Жаз түгөндү, жайга кезек өткөрүп, 

Бийлик алып жалын бүрккөн аптабы, 

Жаз салкынын айдап чыкты көп көрүп, 

Калды акактап, башка түгүл бак дагы.

Таңдан кечке төбөң ылдый куюлуп 

Турган үчүн күндүн ачуу нурлары, 

Баягыдай баскан-турган суюлуп, 

Ээн тартты бул Эркиндик бульвары.

Тоотпостон бирок ушул ысыкты, 

Бирөө калды, бактар менен мындагы 

Өтүп алган аңгемеге кызыктуу, 

Тармал чачы — куюн окшоп кумдагы.

Акын Жоомарт... балким сурап жатабы, 

Кантти экен деп кыйын күндө кырсыктуу, 

Өзү сындуу дүңгүрөгөн атагы, 

Курбулары: Мукай менен Жусупту?..

Сагынган го эки достун эски үнүн? 

Окшош эле тагдырлары алардын... 

Билген барбы, поездинен мезгилдин, 

Кимдин качан, кайда түшүп калаарын?

1986

Фрунзе

ЖАНДЫ САБАП

Жанды сабап жашап, кумар тарабай, 

Жетип келдик, аттын оозун дуу коюп, 

Жолдун татаал, аң-дөңүнө карабай, 

Канаат кылды кана өмүргө ким тоюп?!

Жаштык өттү. Эми алдыда не калды? 

Достордон да кетип бүттү ишеним. 

Жүрөм эркин, карылыктын деп алды, 

Жулуп салып буттан «достук» кишенин.

Сүйдүк ырас, сулуулардын далайын, 

Бирок кайда баарын сүйүп үлгүрүү! 

Кайда менин ал жылдарым, ал айым? 

Азыр өзүм адептүү да, үлгүлүү.

Жолдор узун, өмүр кыска, а бирок, 

Кайдан чыгып, кайда келген кезиңи 

Эске салып, сен жыйгыча эсиңи, 

«Зып» деп жандап өтө берген ал бир ок.

1986

Фрунзе

ИШЕНИМ

Берээрде ишенимин мага сөздүн, 

Көңүлүм уйгу-туйгу, турдум сүрдөп 

Калгандай курчоосунда миң-сан көздүн, 

Эргиген нечен ойлор менде бүрдөп.

Берээрде ишенимин мага сөздүн, 

Түн бою тереземде ырдап турган 

жааамгырдын бир калыптуу үнүн сездим, 

Түшүнүп ал экенин мага тууган.

Берээрде ишенимин мага сөздүн, 

Болжолдоп мүнөттөрдү, сааттарды, 

Жердеги чөптөр менен катар өстүм, 

Алардан алып кыйла сабак дагы.

1986

Фрунзе

ТОЛКУНДАР

Ак толкундар, көк толкундар дирилдеп, 

Эске салат бийчи кыздар этегин… 

Ушул жерде мени менен биригет, 

Ажыралгыс келечегим, кечээгим.

Кеталбастан кум ойногон жээгинен, 

Нес болгондой калам узак олтуруп. 

Куйгум келип көлдүн терең жеринен, 

Эки бирдей карегиме толтуруп.

Толбогонун же толгонун көзүмүн 

Түшүнгүчө оюм менен дит койгон, 

Жаным болуп кеткен окшойт өзүмүн, 

Толкуп-ташкан ушул дүйнө бүт бойдон.

1985

Чолпон-Ата

НӨШӨРЛҮҮ КҮН

Калаа кенен: көп көчөлөр, аянттар, 

Скверлер... Тыным албай кечкээте,

Өтүп турат дөңгөлөктөр, аяктар, 

Мында жоктой таң калаарлык эчтеке.

Көбү жөнөйт бак-дарактуу тарапка, 

Же сейилдин уюткусу ошерби? 

«Жарк» деп көктөн кеткен өңдүү жарака, 

Куйду аңгыча жайдын кара нөшөрү.

Туфлилерин чечип, кармап колуна, 

Көйнөктөрү эттерине жабышкан. 

Чачтарынан суу шорголоп жонуна, 

Кыздар барат кыт-кыт күлө жарышкан.

Билем, алар эсиркешип күлүшөт, 

Алар үчүн нөшөр оюн-тамаша... 

Үч-төрт кары бак түбүндө бүрүшөт, 

Көктү тиктеп: «Булут эрте тараса?!»

1986

Фрунзе

СӨЗ

Жалаң чындык болсун десең, айтканың, 

Кошпой сүйлө өңдөгүңө түшүңдү. 

Турмушту да бийигинен байкагын, 

Турсун даана: ырахаты, түйшүгү.

Түбү келип жер менен тил табышкан, 

Бир ошонун эркиндесиң түгөл сен… 

Мен да сендей корком өлүп калыштан, 

Маакул элем сөзгө айланып түгөнсөм.

1986

Фрунзе

ГҮЛДӨР

Ышкылуулук жагымдан, 

Тапкан жалгыз табылгам -
Көздөн учат кызгалдак, 

Кырда чоктой жагылган.

Өсүп турса коюураак, 

Жаным ага бой урат. 

Алар ойнойт, кьпкызыл 

Жоолук менен койгулап.

Ашкан сулуу кыздардан, 

Артыгыраак кызганам: 

Жаздын жели аймалап, 

Кучагына кыскандан.

Калсам өтө сагынып, 

Шүүдүрүмдөй агылып

Оюм кулайт, а гүлдөр, 

Алат аны тагынып.

1986

«Арашан»

САГА ЭСКЕРТҮҮ                 
Мен неге сага назар салбаганым,

Тийишмин алдын ала эскертүүгө.

Ар түркүн амал менен арбаганың

Жарамсыз болду жаным өзгөртүүгө.

А демек, ал өзүңдү жаңы жасап,
Ар башка ар учурдун таламдары--

Байкасаң башкачараак жалжылдашат,

Азыркы жылдыздар да ааламдагы?..

1986

“Арашан”

ИЙМЕНҮҮ

Баары жымжырт, 

Жалгыз окшойм тирүүдөн, 

Ушунчалык кең дүйнөнүн ичинде. 

Коркуп анын 

Үнсүз, ээн сүрүнөн, 

Жатайын деп, 

Жамбаштасам кичине: 

«Чый-чый!» эткен, 

Ыйы чыгат бирөөнүн. 

Чочуп ыргып тура калсам, 

                                         астымда, 

Эзе баскам чөптүн өпкө-жүрөгүн... 

Андан бери: жаш чөптүн да, жаздын да, 

Бетин тике карай албай жүрөмүн.

1986

Үч-Эмчек

КАЙЫҢДАР

Өзөндүн бою калың бак,

Бир чети аппак кайыңдар. 

Өңдөнөт алар айылдап 

Бараткан сулуу айымдар.

Төгүлүп «чачы» далыда, 

Ипичке бели буралып, 

Термеле калат баары да, 

Элп эткен желден ыр алып.

Жазгыдай жарык жүздөрү, 

Бой сунбай күзгө көп анча. 

Буларга, төмөн түздөгү, 

Көз артат кырдан көк арча.

1986

Беш-Таш жайлоосу

КӨЧКҮ ЖҮРӨӨРДӨ

Жайдыр-кыштыр өңүрүндө кар жаткан, 

Түрү суук, үңүрөйгөн капчыгай, 

Кокус эле дабыш чыкса ар жактан, 

Болот дароо «бап» деп басып калчудай.

Анда чексиз уроо-кыйроо катылган, 

Жашырынган жаңырык да толтура, 

Шек чыкса эле, болот баары атылган, 

Жерди коюп, анда көктөн жол сура.

Жаратылыш камдап койгон капканын, 

Мезгил учпай, жылып калган жай гана. 

Музга айлантып суулардын да акканын, 

Кулак түрүп тыңшай калды айлана.

Өз кырсыгын өзү тыя албаган 

Жаратылыш күтүп турду камданып... 

Бул сапар да өз ажалын алдаган 

Түлкү гана качып барат жанды алып.

1986

Чуңкурчак жайлоосу

МЕН УГАМ
Апачык, манат өңдүү боёктору, 

Бу күздүн башкалардан бөлөк көркү. 

Билинбей бакка урунуп коёт колу, 

Албырттап күч алсын деп койгон өртү.

Айланган алтын жипке чөптөр андан,

Жазылып тал жибектей таңгактары. 

Бир учу жыйналбастан көктө калган,

Жугушуп булуттарга ал жактагы.

Мен сезем күздүн жерде жүгүргөнүн 

Тездикте, бир гана көз ирмемдеги. 

Мен угам күздүн шыбыр-күбүрлөрүн, 

Көшүлүп дүйнө уйкуга киргендеги…

1986

Беш-Таш жайлоосу

ШЫБАК

Ак шыбакта көрчү, жыт кандай! 

Ал эмине, асыл өмүрбү? 

Адам эмес, кана жуткандай 

Аны тоонун жашыл өңүрү.

Жылмаюубу, келчү бактыбы, 

Өсүп чыккан шыбак түрүндө? 

Жердин мээри, жердин марттыгы, 

Аны жаткан даңктап бир үндө?

Белен үчүн берчү жообу да, 

Шыбак өзү бүгүн бир күбө: 

Жер алдында бейиш жогуна, 

Жер үстүнүн — өлбөстүгүнө.

1986

Беш-Таш жайлоосу

ЭЛ АЙТКАНДАЙ

Поэзия — эски дүйнө баягы, 

Бирок жолдор бийиктеп өр таяды. 

Ал бийикте сыналышып жатышат 

«Акын» аттуу байге аттары аялуу, 

«Бара жатып күлүк озсо күлүктөн, 

Күйүп-бышып тыпырайт төрт аягы...»

1986

«Арашан»

ИСКУССТВО

Искусство,

Эргүү алган канаттан, 

Көрк үрөнү калып өткөн изинде. 

Кыялчыдай, чагылганга бараткан, 

Сыныктары жарк-журк ойноп жүзүндө.

Искусство,

Канатты өзү жараткан, 

Жердин түркүн жаңырыктуу  күүлөрүн 

Миң кубултуп тамырларга тараткан, 

Кошуп күндүн ууртунан күлгөнүн.

Искусство,

Жаралгандай жаннаттан, 

Саматтырган салтанаты жүрөктүн. 

Акын анын угутунан дан таткан, 

Тартуу үчүн сөзгө айлантып сүрөтүн.

1986

«Арашан»

ТАРЫХ ОКШОЙТ

Дарактардын

жалбырагы өрт өңдүү 

Саргыч тарткан

мөөнөтүнөн мурдараак: 

Бир карасаң,

сактап калган өткөндү,

Тарых окшойт

ар кимиси бир барак.

1986

«Арашан»

АЛДЫДА

Алдыда  аппак таттуу үмүттөрдүн, 

Ачылып терезеси шарак-шарак, 

Арыдан чакыргансып: «Кирип көргүн!» 

Aй окшоп турат сага күлө карап.

Өмүрдүн айлампасы улам тездеп. 

Жаңылап ачкан сайын барактарын, 

Үмүттүн ошол жанган отун көздөп, 

Сапарда тынбай кетип баратканың…
1986

«Арашан»

АЖЫРАШУУ

Жалынганым сага таасир этпестен, 

«Кош» айтпадың жөнөй бердиң өктөмдүү. 

 Өкүнткөнү - өзүң гана кетпестен, 

Ала кеттиң экөөбүздүн өткөндү:

Жетсем деген, канаты жок учуулар 

күтүп турчу, тосуп алчу күндөрдү, 

Таарынышкан, эркелешкен учурлар, 

Үзүшпөстөн жакшылыктан күдөрдү,

Бир кубанып, турмушта бир кейүүлөр, 

Ак тилектер, аяшуулар жана да — 

Балким сага жок өңдөнүп көрүнөөр, 

Жанды кошо жулган окшойт а мага.

Айла барбы тагдыр буйруп койсо ага... 

Өзүм менен калды жалаң өз энчим: 

Өмүр бою айыкпаган ой-санаа, 

Байкуш үйүм, дайым муздак төшөнчүм.

1986

«Арашан»

БАРАР ЖЕРИМ

Кетейин, барам кечигип, 

Айтаар да жок сөз башка. 

Сен анча эле эчкирип, 

Күч келтирбе көз жашка?

Же мен барса-келбеске 

Кетип жаткан жокмун да. 

Же болгондой бир кезде 

Арасына октун да?..

Бараар жерим — Эскимос, 

Кыштоо курган чатырдан. 

Согуштагы эски дос, 

Мени «кел» деп чакырган.

Мен баратсам кар менен 

Ит кошулган чанада, 

Бирге айланып кан менен 

Сен турасың санаада.

Түндүк кышы катуу да, 

Жылытаарсың үшүсөм. 

Сапардан баш тартууга 

Болбойт, жаным, түшүн сен...

1986

Фрунзе

ӨТҮНҮҮ

Тууган айлым!

Сенсиң ысык жан дүйнөм,

Сага өзүмдү,

Сагынчымды апкелдим:

Жер арытам,

Таноосунда от күйгөн

Жез туяктуу,

Жел канаттуу ат бергин!

1986

Кууганды

ЖҮРӨК КЫЛДАРЫҢ   

Турган эле күүгүм жерде шуудурап, 

Жалбырактай кызгылт тарткан күздөгү. 

Арасынан кадамыбыз угулат, 

Ыргытылган ысык демдей биздеги.

Назиктиги ай, ошол кечтин төшүнүн!

А мен анда жүүнү боштук кылбадым — 

Башым жөлөп көөдөнүңө өзүңүн, 

Тыңшап аттым жүрөгүңдүн кылдарын.

Алда нени күткөн өңдүү сен дагы...

Эсимде жок асманында кылымдын, 

Ошол кечте канча жылдыз жанганы. 

Бирок эсте күүсү жүрөк кылыңдын.

1986

Кууганды

ТААРЫНУУ

Ар-намысым, алым-күчүм барында 

Сен кыйылсаң кыйыл, а мен кыйылбай, 

Коштошо алам, махабатты жарымга 

бөлүп, сулуу, кереги жок тыйындай.

Сени менен кетсин мейли, ал дагы, 

Мага жетет мобул жашыл бак менен 

сайрап жаткан куштар анда калганы, 

Жандын күүсүн кошо мага апкелген.

Мага жетет суулардагы шылдыр үн, 

Баратканда колот ылдый сабалап. 

Же жөнөкөй чөпкө түшкөн шүүдүрүм, 

Сенден көрө көңүлүмдү таба алат?
1986

«Арашан»

БОЛСОҢ

Сен — кулпурган жаз болуп, 

Сөөлөтүңө мас болуп

Мен олтурсам алдыңда. 

Ала моюн каз болуп.

Сүйүү — тийген күн болуп, 

Сен ачылган гүл болуп, 

Мен шагыңда сайрасам, 

Булбул таңшык үн болуп.

Сүйүү — бир көл чалкыган, 

А сен аккуу калкыган. 

Өжөр толкун мен болуп, 

Өзүңдү көздөй чарпылам.

1986. Май
Ноокат. Бел-Өрүк

ЖЕРДЕНБИ

Чыга келип капыс булуңдан, 

Кыялбастан менин пейлими 

Токтой калдың... Тийген нуруңдан 

Жылынгыча алсам, мейлиби?

Үлбүрөгөн назик мүнөздү, 

Үнүңдөн да сезип турамын - 

Суусу таза, өзү күнөстүү 

Жер өңдөнөт өскөн турагың?..

Же мынчалык эрке кылыкты, 

Тоо гүлдөрү жыйнап бергенби - 

Илебине жумшак жылытчу 

Же бул дагы тууган жерденби?

Ага жарайт жалаң жер гана, 

Энелердей асыл, колу ачык, 

Энелердей боорукер, жана
ташка дале турчу жаны ачып?!

1986. Август
Ош. «Алай»

мейманканасы

***
Фронтто каным катып ушунчалык,

Куладым чалчык сууга башым салып.

Ошондо көздөн учуп тоо сууларым,

Кетиптир “мөлт”деп жерге жашым тамып..
1987.

СУЛУУ
Баарын таштап, туума болуп энеден, 

Окшоп жалаң музыканын бир деми, 

Баскан сайын нур төгүлүп денеден, 

Барат мына, сулуу сууга киргени.

Ак төшүндө эки бирдей уюлу, 

Жарыла албай турган окшоп тырсыйган— 

Аны үймөлөп өткөн мезгил куюну, 

Тагдыр кимге буйрур экен бул сыйдан?

Шамал келсе диркирешип, акырын 

шыбырашат дарак, чөптөр мындагы. 

Суу талашып баса калып жатыры, 

Баратканда түшкөн изин кумдагы.

Жаткан окшоп жаны күйүп, кызганып,

Күмүш көлдүн жумшак баркыт койнунан, 

Эки ийнине эки нурун кыстарып, 

Күн аймалап, барат соруп мойнунан

Муну көрүп  ак булутта  ич тарып, 

Токтой калды күн алдына тосулуп... 

Күрөң-көгүш толкундарды как жарып, 

Кетти сулуу ак балыктай созулуп.

1986

Чолпон-Ата
САГА

Жутайын илебиңден кел, олтурчу, 

Кечтин да а ким билет, акырыбы? 

О мезгил, азга жылбай тура турчу, 

Бүткүчө кусалыктын чакырыгы,

Эч бир кеч болгон эмес мынча жылуу, 

Жок азыр бир да сезим тирилбеген, 

Көңүлдүн күүгө келди канча кылы, 

Бекинип буга чейин билинбеген?!

Жаныма бери жакын кел, олтурчу, 

Кайра да мас болоюн илебиңе! 

О чиркин, мен үчүн бар канча курчуу, 

Мына бул мага оролгон билегиңде!

1986

«Арашан»
ЖЭЭКТЕГИ ОЙ

Кеч күздө үргүлөгөн тынчтык менен, 

Чарпынып толкуп жаткан көл экөөнүн 

оюнун,мен кызыгып карап келем, 

Бириндей жылып жүргөн көлөкөнүн.

Үйрөнүп табияттан назиктикти, 

Олтурам колум улам сууга малып; 

«Мына эми махабаттан насип бүттү -
Карыды турчулар да сугум алып...»

Издер жок жээктеги, калган жуулуп,

«Шырп» эткен добуш менен алда кандай, 

Көл гана аркы-терки которулуп 

Бу сапар болот мени алдагандай.

1986

Каражыгач багы    

КОЛ СУНАМ
Аз өмүрдө чанда мындай кезигүү,

Барган  белем байкоосуздан түз кирип: 

Карап алып баркут кара көзүңдү, 

Мен өзүмчө койдум терең үшкүрүп.

Мейли, деле маани бербей кой буга, 

Кошо сездим сенин олку-солкуңу... 

Ары бассаң ак куулардын мойнуна 

Окшоп кетти колдоруңдун толкуну.

Бирок жакпайт калаа жакка качканың -

О жаш сулуу, көз арткандын баарына 

Эң оболу өзүңө жол ачканың, 

Элет жакшы сага мындан ары да. 

Жетпесимди билип жанды кыйнайм да, 

Тагдырыңа ачкыч издеп кол сунам. 

Душманыма өлсөм ыраа кыйбайм да, 

Кызганамын жан кыйышпас досуман.

1986

«Арашан»

***
Билгим келбейт болжоп сырткы түрүңдөн,

Ал бир жабуу, эрте=кечпи ачылат.

Билсем: ичте толкун барбы түрүлгөн,

Жаткан сенин кашаттарың камчылап?

Эч сыр айтпайт сенде сырткы көрүнүш,

Билсем деймин оту болсо жаныңын

Жаратылыш берген улуу көнүмүш

Окшоп сыртка таштап турган жарыгын?..

1986.

“Арашан”

БУЛ СҮЙҮҮБҮ?

Айтчы, мунуң анык сүйүү өзүбү? 

Анда бу не күтүлбөгөн кезигүү? 

Уйку-соонун ортосунда жүргөнсүйм, 

Таап-таппай эрким менен эсими.

Бул сүйүүбү? Жетпей жатат акылым, 

Анда неге, жан дүйнөмдүн ар кылын 

козгоп туруп, мендеги тынч күндөргө 

Кирип келдиң, аздан-аздан, акырын?

Анда неге мен тайынып-ташынып, 

Алды жакка үмүт катам - жакшылык, 

Анын жашыл тоолоруна кап-качан 

Алган окшоп жылдыздарым жашынып?!

1986

«Арашан»

ЫРАС ДА

Тоодон төмөн түшкөн өңдөнүп, 

Тепкичинен түшүп күндөрдүн,

Ак чачыма кара өң берип, 

Жаш курагым келет бир көргүм.

Катар коюп сенин жаныңа, 

Караш үчүн сырттан жымыңдап. 

Эки ортодон чыккан жалынга

Карт жүрөгүм канча жылынмак!

Курагыма ошол кайра да 

Кайрыса да минтип кыялым: 

Сен билесиң жаным, бир гана 

Сага өзүмдү ыраа кыярым...

1986
Фрунзе

АЛЫСТА ЖҮРҮП

Желдин урат эпкини:

Көйнөгүңдүн же сенин 

желбиреши жеттиби?

Сездим жаның эсенин.

Аптап кысат денимди: 

Асылкечим, же сенин 

алган ысык демиңби? 

Билдим жаның эсенин….

1987

Ош. Алай

САМОЛЁТТОЙ

Ар кандай аба ырайы мүнөзүңдө, 

Адамды адаштырып кое турган; 

Коно албай кайра кетем мен өзүмө, 

Болсо эгер «аэропортуң» коюу туман.

Анда мен күтүп калган самолетмун, 

Алдыда күндүн кайра ачылаарын... 

Жол ачып көзүңдөгү күйгөн отуң, 

Күттүрбөй, мени кабыл алчы, жаным?!

1987

Ош. Алай

КУРГАДЫ

Мен жанымды камчылап 

Анда сени издегем, 

Көзүмдөн жаш тамчылап 

Жерге салган из менен.

Бирок үмүт үзүлдү 

Көз жаш кошо кургады. 

Мен жоготтум изиңди, 

Сиңген суудай кумдагы.

1987

Беш-Таш

КАРЫБАЙТ

Махабат да жомок да, 

Бирок күндөй кечээги .
Жомок бүткөн болот да, 

Махабаттын жок чеги.

Махабаттын чеги жок, 

Жок башы да, аягы. 

Карып койбойт же бирок, 

Качан болсо баягы.

Турмуш өтүп кетсе да, 

Ал ордунда турганы: 

Биздин ушул кезде да 

Окшойт миң жыл мурдагы.

1987

Беш-Таш

БИЛБЕЙМ АЙТОР

Сен кызындай кыялдагы перинин, 

Мен кырааны өзүм өскөн жеримин.
Жүрдүк көпкө... Башкалардан башкача, 

Жумшак, таттуу болчу сенин эриниң.

Жаткан эле кар жакаңа куланып, 

«Ичикий» деп күлүп койдуң кубанып. 

А мен күттүм, бул өңдөнгөн минуттар 

бүтпөй,көпкө турса экен деп уланып.

Болсо керек сүйүүнү оттон жараткан, 

Же түштүбү учкун өзүң тараптан,

Аяз кышта окшоп кеттим бир учур 

 Жалын  каптап күйүп кетип бараткан.

1987

Ысык-Ата курорту

КӨРӨ ЭЛЕКМИН

Биз экөөбүз батар күнгө карадык 

Кышкы кечте чыгып тоонун кырына., 

Күндөн кызыл нур бетиңе таралып,

Окшоп кетти акын жазган ырына.

Анда мени ала качып ойлорум, 

Бар эсимде карбаластап шашканым... 

Ошол кечтин сенде калган боёгун, 

Көрө элекмин мен өңүнөн башканын.

1987

Ысык-Ата курорту

АНДА СЕН

Байкасам, сени ушунча сагынгамын, 

Сагынчым кайра өзүмө тузак болгон... 

Мен бүгүн каркыралар сабындамын, 

Жазды эңсеп кайра кайткан узак жолдон

Жел күчөп, бороон улуп ар тараптан, 

Айткансып алай-дүлөй жомокторун. 

Анда да сен үчүн деп алпараткан 

Өзүмдүн жан отторум жоготподум.

Ооба, мен көктө сүзгөн каркырамын, 

Келаткан  жашыл ыраң жазын самап. 

Анда сен алда кайдан жаркырагын 

Гүл болуп, жаңы ачылган жашыл сабак.

1987

Ысык-Ата курорту

ТҮШ КӨРСӨМ

Мен түш көрсөм: жер бетинде жаз экен, 

Жүрүптүрмүн Фрунземде бир тууган. 

Парк ичи экен, баскан-турган аз экен, 

Сени сүйүп жатыптырмын ууртуңдан.

Жок, кайтара калган экен күз болуп 

Саргыч тартып чөп- дарактын баарысы. 

Аллеяда өсчү сары гүл солуп, 

Мага, сага жугуп ошо сарысы.

Анан сезем ал күздүн да өткөнүн 

Бороон уруп, жердин бети кар экен... 

Баягыда, жазда сени өпкөнүм, 

Ойлоп көрсөм дале эсимде бар экен…

1987

Ысык-Ата курорту

АТ-БАШЫДА БИР КЕЗДЕ

Эки түнөп Нарында, 

Аттандым Ат-Башыга: 

Жаш курагың барында, 

Жер кыдырган жакшы да!

Жамгыр, жерде суу-көлмө, 

Ат-Башыда жаз экен... 

Мейманкана беш бөлмө, 

Хозяйкасы жаш экен.

Көзү күйөт жалындай, 

Агын айтпа беттин да, 

Ат-Башынын таңындай!.. 

А мен түтпөй кеттим да,

Унутуп бүт дүйнөнү 

Өптүм, кыса кучактап: 

«Болсо болсун сүйгөнү, 

Сойсо сойсун бычактап!..»

Ала жүргөн табагын, 

Аз-аз колдон түшүрбөй 

Кыз «селт» этип, кабагын 

түйдү, такыр түшүнбөй.

Аял затын атайын, 

Ал биринчи өпкөнүм. 

Ай, эмнесин айтайын, 

Жашмын... Же мен көпкөмүн?!

Айтты бекен даттанып, 

Алда кимге, ал башка?.. 

А мен таңда аттанып. 

Кеткем кандуу кармашка.       
1987

Ысык-Ата курорту

КҮТТҮҢ БЕКЕН

Күттүң бекен, Ак-Мөөр анда күткөндөй, 

Соң-Көлдөгү сагынычтуу Болотун: 

Болгон бардык сабыр- санаа түт келбей, 

Жашка чайып Чоң-Кеминдин колотун?

Күттүң бекен, баягыдай бир убак, 

Анда күздүн керемет бир кези эле:

Бышкан алма кулап башка ургулап, 

Күн сүт болуп, мелт-калт толуп кесеге.

Күттүң бекен, жылуу төшөк - жай калып 

кирпик какпай, кабарды куш тилиндей? 

Эстеликтей, жансыз ташка айланып, 

Үмүт өлүп, жатса дагы тирилбей?

Койдум сага колум тийип баралбай: 

Уч-кыйырсыз деңиз болсо тирилик, 

А мен анын ортосунда аралдай, 

Туш-тарабын толкун урган түрүлүп.

Күттүң бекен кеч түгөнсө, таң эртең, 

Санааң окшоп самсыган боз түтүнгө…

Күтчү дагы, күткүн чыдап жан эркем, 

А мен жашайм ошол сенин күтүүңдө?!

1987

Ысык-Ата курорту

ПРИСТАНЬДА

Толкундар ат жалындай кылкылдашып, 

Арыда кашаттарын жатат кашып... 

Буфетте, пристанда жүргүнчүлөр, 

Тынчыбайт халатчан кыз тамак ташып.

Пристань, көлдүн соңку туюгундай, 

Сөз ырбап аарылардын уюгундай, 

Колго алып салфеткасын басып келет, 

Кыз мында көздүн салган кыйыгындай.

Билгизип баратканын бешим таяп, 

Калдайган көлөкөлөр төшүн жаят. 

Аларга каяша айтып жаткан өңдүү,

Ар жакта кылдыр- кыңгыр идиш-аяк.

Кишилер келет кээси, кетет кээси, 

Бирине жоктой такыр тиешеси. 

Жүргүзүп эсеп-кысап ишин кошо, 

Кыз окшойт пристандын жалгыз ээси.

Ашпоздон айланага жыт буркурап, 

Жутунган ач толкундар жээкти урат 

Пароход, ыкыс берип токтоналбай, 

«Сапарга, сапарга!» деп күтүп турат.

Бир-бирден чечип бүтүп сөз баштыгын, 

Жөнөштү жүргүнчүлөр...Өз жаштыгын 

жетелеп, кыз телмирет пристанда, 

Же менин жок баштагы уйкаштыгым...

Ким мага анын сырын азыр чечти, 

Караймын көлдү, кызды, көгүш кечти?.. 

Ансыз да жанды канча жаралаган,

Кыз- келин, кылыгыңар асылкечтүү!               
1987

Ысык-Көл. 

«Аврора»

ТАЖИК КЫЗЫНА

Арсланбаптын жаңгак тоосу жактагы, 

Сен билесиң даңктуу шаркыратманы, 

Домна меште эрип ылдый кулаган 

Ак күмүшкө окшоп турган акканы?..

Ошол жакта жашайт менин жалжалым, 

Турбаса да жердин тигил учунда, 

Көңүл түтпөй, жүрөк салат жаңжалын
Көпкө көрбөй куса болгон учурда,

Олтурчу эле ууртап цейлон чайынан, 

Ак чыныдан, сүрөтү бар тартылган:

Жүрөк... ага жаанын огу сайылган,

Сайылганда кан «бурк» этип атылган.

Бир учурда жүрүп такай жанында

Жутамын деп анын ысык деминен,

Мен канча ирет кулап кетип жалынга,

Көлкүлдөгөн коргошундай эригем.

Айткам анда: «Тажик кызы, жан эркем,

Койчу мени, койчу, минтип «үркүтпөй», 

Бийиктигим мен да табам, таң эртең 

Кыргыз тоосун кыркып учкан бүркүттөй.

Аттиң сенин эрке кыял оюнуң, 

Кимди болсо арбаган да арбалган!

А бирок да ак, жумуру моюнуң 

Эмес чыгар ар ким үчүн арналган?!

Сен ар кимге, көз карашың тентитип 

жибербечи, жалаң мага жумшачы? 

Сен жанымда жок кезиңде мен түтүп, 

Күндүз үмүт, түндө жаным жуушачу…»

Окшоп анык канышасы жаңгактын 

Бак өстүрүп, кетсең менде жок оюң

кейий баштайм: «Аттиң, болуп калбапмын,

Арсланбаптын ай түнөткөн токою?!»

Үйүң турса өз көркүңө жарашкан

«Калдырт» этсе каалгаңдын дабышы, 

Күлүк аттай, колдон суулук талашкан, 

Жүрөгүмдүн күчөп түрсүл кагышы.

…Балким, кыргыз жергесинде ал жалгыз? 

Же жок белем ага теңдеш жалганда? 
Суу боюнда кумар көздүү көк жалбыз: 

«Аның чын» дейт, кээде бара калганда.

1987

Арсланбап

ЖЕР — ТАГДЫР

Айтам сырым, асман- жерге угузуп

Жай соңунан күздү күткөн жүрөгүм, 

Алмак анын марттыгынан жугузуп, 

Бар учурда бере жүргөн үрөөнүн.

Күндөр күнгө өткөрүшүп кезүүсүн, 

Келе жатып мейкиндиктин уучунда, 

Жаз бергени эмес жалаң өзү үчүн, 

Тууган жердин кудурети үчүн да.

Буруусу жок, баарыбызга жер -тагдыр, 

Төкпөй-чачпай жеткирсем дейм асманга: 

Узун сабак суулар айтып жаткан ыр, 

Аны айлантып өлбөс, улуу дастанга.

1987

Ысык-Көл. 

«Аврора»

ЭҢСӨӨ

Абада асылгансып мелжийт чоку, 

Күн батып, кеч күүгүмгө берген кезек. 

Чокунун алды боз үй, жаккан оту - 

Талаадан өзүм терип келген тезек.

Түтүнүн жутсам канып жан кумарым,

Түндүктөн жылдыздарга чейин, аркы 

Тикийип узатып от учкундарын 

олтурган, жаш ойлордун чеги барбы!..

Азыр да ал куракты эңсөө эрмек, 

Сагындым эркелетип турчу кезин: 

Мойнуна олтургузуп мени жер-көк, 

Ансайын максаттарга курчуп өзүм...

1987

Сары-Булак

ЦЫГАНДАР

Көздөрү түнкү күйгөн оттой жанып, 

Көздөрү — турган сага ок кадалып. 

Куруна кыстарылган канжарлары 

Жаркылдайт, алган окшоп күнгө малып.

Кан кызуу, дүрт этишке жаны белен, 

Кайгысын жерге тепсеп аны менен, 

Тубаса, өзгөрүлбөс «илими» бар, 

Жоруп да, алдап дагы алуу деген.

Чыйрак-тың аялдары, дагы алардын 

Төшүндө балкылдатып мамаларын, 

Жер шилеп этектери, кетип барат, 

Бакылдап арты менен арабанын.

Ичинде бой жеткени жаңы бышып, 

Атайлап же болбосо жаңылышып,

Көз менен издеп таап, башка көздү, 

Ыраазы, калганына «кагылышып».

Булардын кыялына чабыт берген, 

Талаа да мас кылаардай учсуз-кенен... 

Баратат табор ана, атаандашып, 

Көктөгү калкыган боз булут менен.

1987

Ысык-Көл,

«Аврора»

АЛГАЧ

Өрөөнүнөн жашыл Алтайдын, 

Угутумду түйүп белиме, 

Улуу тоого чейин алпардым, 

Уютку деп тууган элиме.

Чатыр-чутур күйгөн жалындан, 

Дүбүртүнөн азоо кошуундун, 

Жер жатканда, окшоп жарылган, 

Конушумду таап, кошулдум.

Бийик чоку, жыттуу арчадан, 

Суусу түшкөн типтик куланып... 

Көп кылымга кыйрап, чарчаган, 

Уругумдан жаттым уланып.

Жылдар чууруйт, тизгин кагышып... 

Учурунда «Манас» айтылган: 

Суулар тыңшап, акпай калышып, 

Тына түшөт жамгыр, жаай турган.

1987

Ысык-Көл

Тору-Айгыр

ЭКИ ДЕҢИЗ

Минген атты дайрадан 

мен суугарган тарапта: 

Алма бышса, кайрадан 

Буудай өсөт даракта.

Жерден туруп, сунулган

колум менен ааламга, 

Нан ордуна сугунам, 

Жылдыз үзүп алам да...

Улуу Олимп тоосунан, 

Одиссейге кезигем, 

Тентип, касы -досунун 

Чыккан эчак эсинен.

Өлө турган эмеге, 

Суусун берип бир чыны 

издейм, түшүп кемеге, 

Элладалык ырчыны.

Келсем Гомер олтурат, 

Көк деңиздин жээгинде, 

Анык көсөө ал тура, 

Бир кылы жок ээгинде.

«Одиссейге конушун 

таптырбасаң эгерде, 

Троянын согушун 

Сага ачам!» -дейт Гомерге.

 «Мен бересе, а сенби, 

Окшоп менден аласа, 

Айтпадың го: «эсенби?» 

Ал таарынды балача...

Кебим укпай, деңизге 

чулп деп, кирип кеткени -
Эки деңиз, эгизге 

окшоп, күр-шар эткени!

1987

Фрунзе

АРАЛ ЖЕРИНЕ

                                 Мухтар Шахановго
Барбай жүрүп,сенден алыс болгону, 

Мен жанымды сага канча учурдум, 

Тапка келген шумкарымдай колдогу,

Бек кармоого тууган жердин учугун.

Окшойт кудум ырбап кеткен жараатка, 

Сени катуу сагынганым шаарымда, 

Эгер аны бөлүп-бөлүп таратса, 

Жетээр эле самагандын баарына...

Өмүр жолун басып эчен түйүндүү, 

Келдим мына, куру келбей мен сага

Ала келдим ат кое элек сүйүүмдү, 

Ылайык деп Арал атын берсе ага.

1987

Аральск        

***
Баратам жалгыз өзүм дүлөй жолдо,

Тулаң чөп, бадал=шактуу өрөөн менен.

Чалкыган биздин жердин көркү мол го,
Бүткөндөй “сүйүү” аттуу көрөңгөдөн.

Мендеги ага болгон кумарчылык,

Айланып сулуудагы көз карашка

                      Алдыман улам кетип,улам чыгып,

Алпарат багыт менен башка=башка.

Бир туруп алыс кетет,жакын келет,

Кубалайм менде кумар таратылбай.

Кучакка аны кысып жаткым келет,

Бир кечтин алсыз,сенек канатындай...
1987.

“Арашан”

***
Адамзаттын азбы басар чыйыры,

Ошолордун бири менен мен келем.

Дүйнөнүн да жоктой учу=кыйыры,
Көз алдымда алмашылып дембе=дем.

Бирок өнүп бир үмүттөн бир үмүт,

Бет алдыңда арыш таштап маралдай,

Күн артынан күн эшиги түрүлүп,

Кууган сайын жатат кумар тарабай.

1987.

“Аврора”

курорту

ГЕТЕ
Рейн суусу шашып келип энтелеп,

Жаймаланып жайган жерде аягын,

Сексен жашын жаш баладай жетелеп,

Гете келет, тык-тык уруп таягын.

Жээкте чөп,жол боюнда камыш да,
Селт этишет ал тарапка бурулуп,

Дилгир белем  баш ийкешип калышка

Же алышка таягына урунуп.

Турса дагы  өмүр жалгыз түймөдө,

Келет шайдоот, сеңселген ак чачынан

Шоола жанып ал аркылуу дүйнөгө

Күн сыяктуу,булуттардан ачылган.
Алгач ирет чыгышы эмесго үйүнөн,

Анда неге карайт баары курчалып?

А  генийиң  жадап ырдан,сүйүүдөн

Жаткысы бар түбөлүккө тынч алып...
Каухар окшоп жалт-жулт жанат көзүндө

Сан кылымга сакталуучу арааны...

Менин болсо эс тартканы эсимде.

Келе жаткан Гетенин алп карааны.

1987.
Малеевка

КЕЛГЕНБИЗ
Тынып-тынбай кандуу кагыш башталып,

Жарк-журк ойноп колдо найза,кылычтар
чапкан сайын денеден шарт башты алып,
Өзүн-өзү кырып келген кыргыздар.

Тагдыры да түңүлдүрмө түнт эле,
Ошол кезге жетип анын убалы.

Жалгыз калып тентигенин түпкү Эне,

калган айтып кылымдардын дубалы.

Бирок да жок коломтосун жоготкон,

Ал булатты Ата-Журттун түтүнүн.

Биз келгенбиз –чындык менен жомоктон,
Бирдигинен чыдоо менен күтүүнүн.

1987.

Бишкек

САПАРДА
Жамгыр жууп жадыраган курганбай,

Жол боюнда жаш чөп, жашыл тал арбын.

Окшойт бирөө мени карап тургандай,

Күлмүңдөгөн көзү менен алардын.

Тааныш чыгар же чоочундур бир бөлөк,

Ким  болсо да жүзүн ары жашырып,

Ак тилектен каалап турган өңдөнөт,

Азыр мага ак жол жана жакшылык.

Аны сезип ойдо калсын кандай кир!

Кубанычтан жылмайганым тыйылбай

келем жолдо...А чынында бул да бир,

Табияттын тарткан улуу сыйындай...
1987.

Москва-Бишкек                       
БИР СУЛУУГА
Капысынан көрүшкөндө,жүзүңөн

Сүйүү жанып турган өңдүү чагылып,
Мезгил, мындай учурларды үзүүдөн

Ыйбаа кыл деп, турам ичтен жагынып.

Ууртуңун сол жагында жайгашкан,

Бетиңдеги баркут кара калыңа,

Болор элем мен жанымды алмашкан

Бирок корком, албайсың деп аны да...
1987.

Бишкек

ЭСТЕЙМИН     

 Сени  тапкан,

 Сени менен таанышкан,

 Эркелетип 

Алгач өпкөн бетиңден,

Далай-далай

Таарынышкан-табышкан,
О, анан да

”Бактым бол?”деп өтүнгөн-
Көк жылганы

Эстейм бардык учурда...

Жароокерим,

Жалаң ушул үчүн да

Көк жылганы

Кошо сүйүүм күчүндө.

1987.

Үч-Эмчек

АВТОРГО
                                Александр Твардовскийге
Өзүмдү өзүм:”Шашпа”,”Күт”деп алдаймын,

Жайылгандай алдыма мол дасторкон,

Ушул сыйдан баш көтөрө албаймын,

Айрыла албайм  сендей ага-достордон...
Жашап жатып тагдырлаш бул доорумда,
Ага шайкеш келе албасам, өкүнөм.

Ыкшоо тартып калсам  кокус ордумда,
Чочуп кетип желем, салып өкүрөң.

Сен аркылуу сездим мезгил кырдаалын,
Ага түрткү болгонуңа ырахмат:

Бак-дарактар,куштар менен ырдадым,

Алар дагы алды мендей ырахат.

1987.

“Россия”

мейманканасы   

КЭЭ БИР КЕЗДЕ

Күндөр чууруйт, тез-тез берип кезегин, 

Мүмкүн, бизге бүт боёгу жукпасы. 

Кээде өзүмдү ишенимдүү сеземин, 

Колго тийген окшоп жердин туткасы.

Көрөм анда болсо дагы оолактан, 

Мазмундарын окуянын, күтүүнүн, 

Адамдардын оюн, кокус жолуккан, 

Жандай көрүп Ата Журттун түтүнүн.

Бул учурдун, ар тараптан жетилген, 

Жандыргансыйм эчен түркүм түйүнүн, 

Төшкө бекем кысып таза ниетимден, 

Айтам ага кызык кебин сүйүүнүн.

1987

«Арашан»

ҮМҮТ

Ипподром... Кызуу кези байгенин, 

Аттар сызат учкан куштай, жер кайпып: 

Үлгүрбөйсүң түзөшкө көз айнегиң, 

Же коңшуңа сен бир неме деп айтып.

Максат — алга, алга учуу жутунуп,

Колдон келсе кетүү керек бирото, 

Жердин тартуу күчүнөн да кутулуп, 

Космодром боло түшүп бул орто...

Ой-сезимдер сабырынан айрылып, 

Эпкининен бал-бал этип от жанат. 

Максатына жебе сындуу сайылып, 

Барат кошо “Үмүт” деген тулпар ат!.      

1987

Фрунзе

Юлий Цезарь

Мен бир кезде көп окудум тарыхты, 

Артык көрүп, башка баардык илимден. 

Ал аркылуу арылтып бүт жарыкты, 

Кайттым кайра байыркы карт Римден.

Мен Римде окуп гексаметрди, 

Парнас жакка барчу төтө жол көргөм... 

Чиркөөсүнөн чыгып Ыйык Петрдин, 

Юлий Цезарь өзү мага кол берген.

Ошондогу жайдын жумшак кечинде, 

Күн ордуна күйүп турду көздөрү. 

— Сен, Апполлон, мейлиң кечир, кечирбе, 

Ар нерсенин бар эмеспи өз жөнү?

А сен болсо... мени мейман деп санап,

Өзүң келип, колуң бердиң, ырахмат!

— Тирүүлүктө баардыгынан сый кымбат,

Ансыз, алыс алпаралбайт бир атак...

Айтылбады андан башка кеп артык.

Айыгышкан кармашында өз ара,

Анын оттой жаштыгына жан тартып,

Мен жакшылык каалап кеттим Цезарьга.

1987

Фрунзе

КЫПЧАКТАР  

Көрсөттү да сүрөттөгү кыпчакты: 

«Силер жакшы билесиңер»дегендей 

Музейчи кыз, карап койду биз жакты. 

Чынында да түрү: сендей же мендей.

Билебиз,чын, биз алардын кимдигин, 

Алар бизге бир тарыхта кезиккен: 

Чөл достору... Балдарынын киндигин 

Талаадагы бороон менен кесишкен.

Үмүттөрү үзүлбөстөн, тырмышып, 

Чыйратылган тарамыштай тартылган. 

Аттарына минип жайдак ыргышып,

Ажал болуп кууган жоосун артынан.

Бирде катуу ойрон салса касына, 

Бирде кайра баратканы байланып 

Башы тиги кастын канжыгасында,

Тегирмендей тагдыры чарк айланып.

Көздөр жанып чанагында чыңалып, 

Сырын каткан алкоо менен каргыштын.

Мезгил аны чөл-талаага чыгарып,

Кое берген: «Болсоң бол, деп карышкыр!...»

Көрдүң беле чөл-талаанын боорунда, 

Бир кездерде алар курган дубалдын 

Калдыктары, жашап өткөн дооруна 

Күбө болуп, муңдуу карап турганын?...

1987

Фрунзе

СОКРАТТЫН ЖООБУ

Мен жаралып Прометей отунан, 

Түшпөс болуп дүйнөлүк туу чокудан, 

Ыйык десең ыйык дагы, улуу да, 

Сен бараткан жолдо күтүп олтурам.

Мен оболу баш тарттым да бийликтен, 

Даңкты таптым кылымдарга дүүлүккөн, 

А турмушта бир жөнөкөй адаммын, 

Сен сыяктуу катын-бала, үй күткөн.

Бу дүйнөдө барынан да чалкыган 

ойлор күчтүү,оту менен каарыган...

Сага бирөө ишенбесе, сура де,

Сократтай, жер сыяктуу карыдан.

1987

Ысык-Көл

«Аврора»

МЕНИН  ФИЛОСОФИЯМ

Бечара менен карыпка, 

Менде бар чексиз жан ачуу: 

«Ал үчүн мени барымта

алсаң, ал!» - дешке жарачу.

Бир сырдуу болуп жан сакта, 

Жаңырса мезгил жаңыраар... 

Айрыкча бийлик, мансапка 

Жутунбас жупун жаным бар.

Кай бирлер колун шилтешип, 

Күлүшөт мага: «Бош, уяң!....» 

Ансайын укпай, тил тешип, 

Дүкүйөт философиям.

1987

Ысык-Көл

«Аврора»

ЖОЛООЧУГА

Бул үйдө чебер уста жашап турган, 

Жан берип темир менен жыгачтарга. 

Акыркы таарындысы ашып кырдан, 

Кулаган ашуудагы аппак карга...

Балким,бул-өз тагдыры чыгаар анын? 

Сакталуу буюмдарын таанып айра,
Эсимден бирден санап чыгарамын, 

Кийрүүгө шамалдатып алып кайра...

Устанын жаны булар... Ээсин жоктоп

Үй-музей,кайрылат деп карайт кырдан. 

Жолоочу, кол бере кет ага токтоп, 

Мезгилде, кыялдардан учкан ылдам.

1987

Суусамыр

БОЛСОМ КАНА

Толгоп күүгө келтиргенин кеч билдим, 

Мени кыргыз комузунун үч кылы, 

Болсом кана, зымыраган мезгилдин, 

Туягынан чыккан оттун учкуну?!

Мен чаңкасам канганымча сугарды, 

Биздин жердин кымбат, асыл маңызын 

ала келген азоо, тунук суулары,

Биринен соң берип башка, жаңысын,

Жатат күндөр мага бирден урунуп, 

Өздөрүн да, өмүрдү да түгөтүп... 

Калса кана жаңырыгым угулуп 

Тоолорумда, турган үмүт түнөтүп?!

1987

Фрунзе

ЖОЛДОРУМ
Беш мүнөт, он мүнөткө мен бир жолу, 

Өзүмдү мындай бөлүп көрсөм  ырдан,

Окшоймун жолоочуга, өткөн жолду 

үңүлүп, ойлуу тиктеп турган кырдан.

Жолдорум -жаным сүйгөн, кыйбас нерсем,

Жылдарым алар менен жылжып аккан. 

Бүтүндөй бир дүйнөмдү ага берсем, 

Бүтүндөй бир дүйнөнү андан тапкам.

Жолдорум менин киноленталарым, 

Түрүлгөн, бир жак учу мага жетип. 

Өмүрдү, эгер келсе кайталагым, 

Жандырам - көздөн өтөт бир мелт этип.

1987

Фрунзе-Талас

ТБИЛИСИ ГОСПИТАЛЫНДА

Асылып араң турат жаным жипке,

Кылт этсе бүттү, дароо  үзүлөөрдөй.     

Тагдырым, мага басып келчи тике, 

Өлгүм жок да бир ирет жүзүң кербөй?

Төшөнчүм: алды-үстүмдө аккан каным, 

Жаткансыйм мен энемден жаңы туулуп. 

«Бар», «жоктун» талашында калды жаным 

Ажал сен, менден аны кетпе сууруп.

Түңүлүп, таштап атып көр оозунан, 

Бу жолу тагдырым да менден безген... 

Ошондо кыйылбастан мага сунган 

Мээрман Грузия колун сезгем.

1987. Июль

Тбилиси-Алазань 
ЖООГАЗЫНДАР

Күн аптап каалгып учкан ак куш болуп, 

Сездирбей деле канат сермегенин, 

Акырын эки ийниме алат конуп... 

А көөнүм какшып турган жерде, менин.

Кун жеткис суусу үчүн ар бир кашык, 

Асмандын жерден алаар соогаты бар. 

Too жакта күн көзүнө жалжылдашып, 

Карашат жаңы ачылган жоогазындар.

Алардын жылмайганы жаңы, таза, 

Сеземин арасында мен бар окшоп. 

Жалдырап тилеп келем «Жамгыр жааса?» 

Кайдадыр көк дүңгүрөйт... мени коштоп.

1987

Суусамыр
АКЫН
Учуудан анча-мынча талса канат: 

Өзүндө боздоп турган жүрөк ыйын,

Муунтуп, ичте тыйып таштай алат,

Ушундай акын жолу - катаал, кыйын.

Акынга чабыт керек алыс, бийик, 

Үмүткө жарык кылып анын алдын, 

Жер четин жылдыздарга жалгап ийип, 

Басууга мөөр кылып, алаканын...

Ырда бар сүйүүлөрдөй жалын арбын... 

Болсочу жаңы гений жолуккудай: 

Көзүнө көрүнмөккө башкалардын — 

Жөнөкөй адам, бирок болуп кудай!

1987

Фрунзе

КЕЛМЕ-КЕЗЕК

Сааттар соккон сайын чык-чык этип, 

Өмүр - суу ага берет жылжып аздан. 

Ансайын тагдырыңдын тынчы кетип, 

Өкүнөт жылдарына кулап жаткан.

Артына кайра экинчи кайтпайт өткөн, 

Баары да бул дүйнөдө эсептелүү. 

Сааттын үнү чыгып улам өктөм, 

Эскертет бар экенин кезек берүү.

Пайда жок кутулмакчы далбасыңан, 

«Бүттү!» деп саат какса акыркы ирет, 

Сени алып кетип жаткан   «дарбазадан», 

Жулкунуп дагы башка бирөө кирет.

Чектелүү ага дагы берген мөөнөт, 

Ага да жашоо керек тынчы кетип... 

Өмүрдү жаткан окшойт аздан өөнөп, 

Сааттар кагып турган чык-чык этип.

1987

«Арашан»

КАРУУ ЖОЛУНДА

Өзүмдөгү кыйбастардын баарысы, 

Кымбаттардын, асылдардын баарысы 

Барат тиги батып жаткан күн менен, 

Маалим болуп мага тоскон далысы.

Шахта сындуу менин азыр өмүрүм, 

Оюп-казып, үңүп баардык өңүрүн 

Алып кетип алтын менен күмүшүн, 

Албай таштап кеткен жалаң көмүрүн.

1987

Фрунзе

ДА БИР КҮН

Да бир күндү чуркап жүрүп жөнөттүм, 

Демейдеги көп күндөрдүн бириндей. 

Ал кетсе да өтөп баардык мөөнөтүн, 

Мага калды бир мүнөтчө билинбей.

Ачмак тургай анын ички сырын да, 

Кармай албай калдым сунган дос колун. 

Батаар кезин көрүп тоонун кырында, 

Атам азыр өлгөн окшоп боздодум.

1987

Фрунзе

НОЙГУТТАР

Талааларды, атынын 

Төрт туягы ийлеген. 

Жаасы жоктур, атылып 

Кароолуна тийбеген.

Жоокерчилик өнөргө, 

Арнап каны-жанын да, 

Кыңк этпеген өлөрдө 

окшоп, кызы Жаңылга,

Жылмаюусун жүзүнөн 

Албай дагы бир азга, 

Анан барып үзүлгөн, 

Анты бардай мураска...

Карт тарыхтан чийилген 

Болсо дагы өздөрү, 

Суур казган ийинден, 

Карагансыйт көздөрү…

1987

«Арашан»

ЖЫЛДЫЗЫМ БАР

Башталган өмүрүмдүн учу мында, 

Жер ушу мени аяган, жаны күйүп. 

Бир гана анда жүргөн учурумда, 

Өзүмдү бул дүйнөдө сезем бийик.

О тууган, менин дагы жылдызым бар, 

Алдагы үстүңдөгү асманыңда. 

Алдыңа төшөлсөмбү көрпө сыңар, 

Болсун деп жайлуу-жумшак басканыңа?

А бирок антелбаймын... Өзүң менен 

Жан сүйгөн жерге болгон карзым үчүн, 

Актанып жатам жалаң сөзүм менен, 

Колдо жок башкасына жетпей күчүм...

1987

«Арашан»

ЖАШААР ЭЛЕМ
Кеме мисал гавань сайын токтолуп, 

Жашаар элем өзүмдү-өзүм шаштырбай. 

Бирок күндөр тобу менен жок болуп 

Жатат жана бир орунда жаш турбай.

Самолеттой коно берген шашылбай, 

Туура келген аэропорттун баарына, 

Жашаар элем, бирок гүлдүү жашыл жай, 

Өтөт ылдам кайра кыштын каарына.

Бул турмуштун этегине илээшип, 

Ал шашылса мен да кошо шашылам... 

Улам кийрип күндөр ачып бир эшик, 

Өмүр калды тоо артында жашынган.

1987

«Арашан»

ЖАМГЫРДАН КИЙИН

Кайра ордуна туруп калды, 

Асман жана эриген. 

Күн каткырат, булуттарды 

Көзөп бардык жеринен.

Жер бүткөндүн баары «көз жаш»,

Тамып жаткан, кулаган. 

Жол боюнда жаткан көк таш, 

Түтүн окшойт булаган.

Көйрөңдөнөт көк тулаңдар, 

«Мончок», «шуру» тагынган. 

Суунун үстү ак кылаңгыр, 

Алар - сынган чагылган.

Кашатында мажүрүм тал, 

Карап турсаң элесин: 

Суудан чыккан сулуу мисал, 

Чачы чүмкөп денесин.

Жаратылыш жаңы, таза, 

Жаралгандай кайрадан. 

Сайда суулар сайрандаса, 

Куштар жыргап сайраган.

1987

Төө-Ашуу жолу

ЫРЛАРЫМА

Келет алып ырларыма кийригим, 

Бурганактын жибинин бир ийримин. 

Же мезгилдин билдирбестен алдыртан, 

Бизге кылган өжөр-өктөм бийлигин.

Улуулукту, көз ирмемге кымтылган, 

Үмүттөрдү, жалаң алга умтулган. 

Же деңиздин күр-шар түшкөн толкунун, 

Же тынчтыкты, ойго батып тим турган.

Согуштагы ок жаңылган дарактын, 

Адам окшоп онтоп ыйлап турганын, 

Башкалары же таңалбай жараатын, 

Ичтен кейип аяганын «тууганын».

Ырларыма келет алып кийригим: 

Аба -суунун, асман- жердин бирдигин, 

Ага кошуп, сапардагы куштардын, 

Токтой калып, бизде өткөргөн бир күнүн.

1988
«Арашан»

***

Булут көчөт,

         Мен да ошентип көчөмүн, 

Бүгүнкү күн болуп анда кечээгим. 

Анда мени издеп таппай калышат, 

Кишилери өзүм турган көчөнүн.

Таппай калат:

          Тамдар мени тааныган, 

Тал-дарактар билчү мени атыман, 

Жашыл фонтан мен өткөндө жанынан 

Шуу-шуу этип тип-тик өргө атылган.

Суулар агат,

                  Мен да ошентип агамын, 

Изи менен аталардын, аганын, 

Жолоочудай чарчап келип кулаган 

Бир күн жердин дарбазасын кагамын.

Көчкөн булут, аккан суудан айрымам: 

Үч миңинчи жылдын алыс айлынан,

Кыргыз бала чертип жаткан комуздун 

Бир кылына бир үн болуп кайрылам.

1989

Фрунзе

ДАРАККА СЫЙЫНУУ

Билбейм, кантип түшүндүрөр экемин,

Түшүнүккө сыйбас ушул чындыкты!

Ээн жерде турат дарак жап-жалгыз.

Дене-бойдо бутактардан күн чууруп, 

Махаббаттай эми гана төрөлгөн.

Андан алып ырахаттуу бейкуттук, 

Демин тартпай калган менин ойлорум.

Бир жагынан кутман курак 

                         жетимиш төрт жашты аяп.

Жел термеген жердин жашыл

                         туусу окшогон бул дарак,

Бир карасаң теңдеши жок

                         сулуу аял  затындай.

Качан, кайда болсо да 

Тартып турчу көз жоошуңду өзүнө, 

Түгөнбөгөн кумар ачып ьшкыңа. 

Көз учунда жылып барат аз-аздан 

Мейкиндиктин кучагынан

                         сымап сындуу суурулуп,

Тип-тик өргө,

Агытылган куш болууга 

                                     мезгилге. 

Жаратылыш чүрпөсүнө бул өндүү, 

Буга чейин менде болгон бой көтөрүү,

                                                              манчыркоо,

Ширенди окшоп көрүктөгү темирлерде
                                                               эриген,

Шыпырылып түшүп калып баратты,

Бир жагынан мезгил мага жан тартып

Оюм дагы жаңы өнүгүп, курчууга.

Балким ага себеп чыгар жерде

                                              кайра төрөлүштүн

Бет маңдайдан туура келип тийип жаткан

                                                               жарыгы!

Бир заматта кеттим окшойт 

                                         аалам  окшоп кеңейип

Ушул сапар тар өндөнүп жер шары. 

Демек, мени өлчөөгө да эми ченем табылбас? 

Жер көзүнөн курчтук алган ойлорум, 

Ант алгансып сөз айтууга үлгүрөт: 

«О дарагым,

Кыйбасым, жан түгөйүм,

Таңдай таза, жагымдуу да бүгүн


                             сенин ажарың

Жердин жалаң кубанчынан бүткөндөй. 

Биз келгенбиз те байыркы түпкү атабыз

                                                 Көктөмдөн, 

Ыйык рух данегинен кулап түшүп, жерде

                                                                 өнүп, 

Бизди ал бакты, мээри менен ташты эриткен

                                                                 Энедей.

Термет мени, алдейлечи бешигиңде дарагым, 

Шуудураган доошуң менен көп үндүү! 

Көп учурда бизге жаткан жетишпей. 

Кол жетпеген абийир, ыйман баары-баары

                                                            сенде бар.

Жараткандын сага болгон ырайымын 

                                                          бул өңдүү

Сезгениме өзүм чексиз бактылуу. 

Денеңдеги эчен сансыз жалбырактан

                                                         жаралып, 

Шамал менен сыр чечишкен тилиң кандай

                                                         таттуу да, 

Шуулдаган үнүң кандай жагымдуу!

Деген өңдүү: «Жашоо бар да, өлүм жок, 

Ошондуктан, адам жаны түбөлүк...»

Ооба, мен да сен аркылуу түшүндүм, 

Жалаң гана тирүүлүктө болбостон, 

Өлүмдө да ырахат бар экенин. 

Бул турмуштун жолдорунан азаптуу 

Өзүң тынбай ташып жүрүп чарчаган, 

Эски кийген кийим сындуу жыртылган. 

Же биротоло жыртылууга баш койгон 

Сенин оор, сенин эски денеңди,

Учурунда жерге берип кайтарып, 

Жанды толук жай алдырган өлүмдү 

Урмат эте алуу кандай ырахат! 

Эң башкысы- калган сенде жан тирүү, 

Мындан ары эч нерседен кам жебей да

                                                       кем болбой,

Жылып жүргөн бир хрусталь сымаптай. 

Же бир өчпөс жылдыздай 

Космос аттуу кереметтүү дүйнөдө, 

Мезгил менен мейкиндиктин кыйрында 

Чардап ойноп жүрө берет түбөлүк.

О, дарагым, эч ким бизге көз каранды

                                                           эместей,

Биз да эч кимге көз каранды эмеспиз. 

Таскак салып өтүп турган жел сыяктуу

                                                           эркинбиз.

Ооба бүгүн бизге дос да, бир тууган, 

Жер бетинде бардык адам, жан-жаныбар,

                                                                табият, 

Демек, бизге чоочун кастык, душмандык.

Сен ар качан салабаттуу, сыймыктуу,

Тигил турган ыйык рух ритминен

Бир калыпта дем алып,

Жердин бардык тамырынан келип жаткан

                                                                агылып

Кудуреттүү күчтү өзүңө сиңирип! 

Сен өзгөчө сылыксың да, сыйлуусуң, 

Жөнөкөйсүң, сулуусуң, 

Ичтен сезип алда кимдин жаман-жакшы

                                                                көргөнүн

Кечиресиң кебелбей да, үн катпай, 

Теңир сага дал ошондой токтоо, асыл

                                                   ой берген, 

Таазим сенин ошол улуулугуңа!

1989. Январь
Сицилия, Сиракуз

«Мауджер» мейманканасы

САГА БАРАРДА  

Зыңгырайт жүз жылдар үн катпай, 

Мен издеп барарда өзүңө. 

Уурудай жашынып түн катмай, 

Түшпөскө бирөөүн көзүнө.

Көчө бош, үйлөр бүт үргүлөп, 

Күзөтүп тургансыйт бак-дарак. 

«Бол эрте, бас ылдам, жүргүлөп», 

Махаббат сен жакка алпарат.

Кубулуп алдымда жүз элес, 

Болобу, болбойбу жолугуу? 

Анткени, ар дайым түз эмес, 

Биз түшкөн махаббат жолу бу.

«Жок, жетем, эртерээк табамын», 

Жүгүрөм, токтолом, энтигем. 

Ойлосом дал ушул абалым, 

Мен бирөө көчөдө тентиген.

Кез келсе, сурайм деп: «Жан соога», 

Каракчы капырдан, түн каткан. 

Секетим, сабылам мен сага, 

Көшүлүп, уйкуда тим жаткан.

1990. Август

Талды-Булак

КҮҮГҮМДӨ
Күн да батты, жерге дароо кечкирди, 

Тоо-талаанын бейпилдигин кошо ээлеп. 

Күндүзгүнүн бары мында эскирди, 

А кеч өзү ага эч нерсе кошо элек.

Же балким ал, алмак өзүн жаңылап, 

Аз кечигип келген буурул түн менен? 

Кеч шоокуму экилене жаңырат,

Шыңкылдашса кыздар назик үн менен.

Жылаажындуу коңгуроосу бул кечтин 

Окшой түшсө күлкүлөрү кыздардын,

Буга чейин а мен чындап билбепмин,

Жүрөк «зырп» деп, менде кошо сыздаарын?!

1990. Август

Талды-Булак

КҮЛМҮҢ ЭТТИ
Кызгылт-сары жалын болуп албырган,

Күн кылкылдап, батчу жайга баратты. 

Азыр-азыр чыга келет алдынан, 

Алчактатып, түн ойнотуп Кара-атты,

Бул да өзүнчө жашоо-күрөш баяны,

Жетет ар ким жакшылыкты тилесе... 

«Унутпа деп, сени күткөн аялды?» 

Күлмүң этти, мандайымда терезе.
1990

Талды-Булак

ЧЫРАК 

Кылайып Ай кыядан чыгарында, 

Жөлөнүп айылдын бир чынарына 

Турду элең, ак көйнөкчөн мени күтүп, 

Сен окшоп кечтин жанган чырагына.

Ошол кеч, ошол туруш, ошол сүрөт, 

Өзгөрбөй, азыр дале менде жүрөт. 

Өксүтпөй алып келе жаткан окшоп, 

Ал күндөн бул күндөргө мени сүрөп.

1990
Үч-Эмчек

КҮНҮНДӨЙСҮҢ
Бурулуп бери басып жол тараптан, 

Бүгүн сен бир башкача күлүңдөйсүң:

Жарк этип күлүп жарык  нур тараткан, 

Бул жактын бир кичине Күнүндөйсүң,

1990
“Арашан”

ЖАТАР БЕЛЕ 

Изи менен аркарлар чубалышкан, 
Кыз-келин кырдан төмөн түшүп келип, 
Кундуздай көк жылгадан суу алышкан, 
Шоокумчул жигиттерге түйшүк берип,
Айлыма алыс-алыс элеттеги, 
Калсам мен бул куракта кайра барып, 
Жаштыктын жогоркудай элестери, 
Жанымда жатар беле кайталанып?!

1990
Үч-Эмчек

БАР АШУУ  

Элесиңден кала элекмин жаңылып, 

Күндө эстеп, унуталбаган үчүнбү?  

Атың турат кулагымда жаңырып, 

Аспап окшоп, алты кылдуу, уч үндүү.

Келбейт сени самоолордон эскиргим,

А сен эркем, муну эсиңе түйө жур: 

Күндө эшигиң чертип кеткен мезгилдин 

Өңүрүнөн тийген бизге бир өмүр.

Жуушап жаткан жылдыздардын кошуну -

Тоолор бийик биз гүл терген жактагы. 

Берчү мага туурап сенин доошуңу, 

Булактардын анда шыңгыр какканы!

Турмуш -токой, жолдордун көп буруусу, 

Тагдыр быт-чыт, оңой андан адашуу. 

Биз адашсак, табыштырып туруучу, 

Ортобузда Cүйүү деген бар ашуу.
1990
Талды-Булак

БАШТАБА

Буга чейин тып-тынч уктаган, 

Менде ойгонуп алды бир сезим, 

От сыяктуу жалт деп тутанган, 

Же кулаган күндөй бир кесим.

Жок, жаткан жок бирөө жаңылтып, 

Буга себеп өзү Жараткан: 

Сүйүү берип, алган жаңыртып, 

Махаббатты, өчүп бараткан.

А мен аны кимден жугуздум? 

Ал узун кеп, аны башкага

Айтпаймын да келбейт угузгум, 

Ал жөнүндө бир кеп баштаба?

1990
Бишкек

КЕЧ ЭМИ   

Сүйгөм эркем, ал кез өткөн, жок азыр, 

Жоктугуна коё албаймын өкүнбөй. 

Сүйүү деген, көрсөткөнсүп сага сыр, 

Төгүп таштап, кете берчү өткүн бейм?

Бирок толо эскерүүгө жүрөгүм, 

Жуурулушуп кубанычы, капасы. 

Ар сүйүүгө берген экем бир өмүр 

Менде бардай өмүрдүн көп запасы.

Ал тууралуу ойлоо дагы кеч эми, 

Бул куракта, жаш канчага улгайган: 

Какшып жаткан чөлгө өткөндөй, кечээги 

Кең өрүштөр, миң кулпура гүл жайган?

1990
Бишкек

KYTTYM СЕНИ

Айтпай койду, төлгө ачтырсам бирөөгө, 

Сен келерде сапарыңдан «ТУ» менен. 

Мен мезгилди алган окшоп сүрөөгө, 

Мейкиндикте чекит болуп турду элем.

Асман жерге оонагандай кез эле, 

Наристедей күлмүң-күлмүң күн тийип.

Ал ангыча, алай-дүлөй, тез эле 

Бороон келди, кеткен окшоп жин тийип.

Аба бизге болалбады кайрымдуу, 

Сен конбодуң, тагдыр кылган кастыкка 

түтпөй, ичте болгон бардык кайгымды, 

Бир түн бою төгүп чыктым жаздыкка.

1990
Бишкек

***
«Сулуу турса эки эмчеги тирсийип, 

Аны кармап алкымынан бир сүйүп

өлсөм арман болбос эле», дейт Хафиз...

Акын кантмек… тула-бою турса ийип?!

1990

«Арашан»

ЭСКИ КАТ

Окусам эски катты, өзүңдү эстеп, 

Кайра угам ойлоруңдун жаңырыгын. 

Ар сөздө сен турасың көзгө элестеп, 

Ан сайын түтөп менин каңырыгым.

Бир кезде билбептирмин айра карап, 

Миң сырдуу түбөлүктүн күнүмдүгүн.

Көрчү эми, сай- сөөгүм сыздап барат, 

Катыңдан кайра угулса сенин үнүң!

1990

Бишкек

ӨЧҮРБӨCYH

Келе  калып  жарк этип, сен тарынбай, 

Шол  элесиң туткундап турат мени 

Күйүп жаткан жалындын бир талындай! 

Бирок сак бол, адырдын урат жели.
Эгер урса, ал үйлөп өчүрбөсүн? 

Арманым жок ар качан көрүп жүрсөм 

Ал жалындын сендеги көчүрмөсүн. 

Жол көрсөтөр жарыгым болуп бир сен.

1990

Бишкек

БИР АКЧУ

Күздүн күнү, жол боюнда эрмендин, 

Мен атайы басып келип жанына, 

Буруксуган жытын искеп термелдим 

Бала күндөн калган сиңип каныма.

Аркы жакта, кылыктанган кыз-келин, 

Бир сагынчтуу мукам үндө ырдашат. 

Аралашып, угар элем сөз-кебин, 

Анда менин эски дартым ырбатат.

Курал сындуу, калган эчак атылбай, 

Ал эстетет кечээги жаш куракты. 

Турам азыр кыз-келинге батынбай, 

Башта болсо, биздин суулар бир акчу.

1990
Кууганды

КАНА ДАГЫ   

Адатыңча, жаштык кыял наз берип, 

Койчу да бир мени карап жылмайып, 

Ушул кышта кайра жерге жаз келип, 

Кең талаалар чыга түшсүн гүл жайып?

Мени карап, күлчү да бир жылмайып, 

Кошо жумшап жүрөгүңдүн коштоосун, 

Ушул түндүн кыркасынан кылайып 

Ай ордуна Күн чыкканга окшосун?

1990
Кууганды

КУБАНГАНДА     

Жүрөгүмдө май айынын ажары, 

Мен өзүмдү ханзада деп сеземин. 

Өртпү, суубу -бүгүн бирдей маа бары, 

Бир гана айтам, бир гана ирет кесемин.

Буга чейин каяктадыр катылган, 

Сүйүүлөрдү таап чыгып, бошотуп

келем айдап, Афродита атынан, 

Көктөн түшкөн перилерге окшотуп.

Кайдасыңар, кумар уусун жуткандар, 

Сүйүп, бирок Айга колу жете элек, 

Арман менен өлүп бара жаткандар, 

Ал алгыла бирден сулуу жетелеп?

Мен өзүм да күндө кетчү чалгынга, 

Ойлорумдун изи менен баратам, 

Узаткандай мени үйлөнүү алдында

Кыяк тартып, келет бийлеп саратан.

Каяккадыр кетип барат жер шары, 

Күзгүсүндө эки бирдей көзүмдүн.    

“Тээ- тетиги мелт дей түшкөн ким аргы,
Тааныш өңдүү?”..  Жок, ал көрсө,
                                                       өзүммүн!

1990

Бишкек

АЙТАМЫН

Куштарлыктын бир кубанчы, бир муңу 

Козгоп, коштоп келген жүрөк кылдарын, 

Күн чыгыштын мукам тилдүү булбулу, 

Хафизди мен сыйлап урмат кылгамын.

Хафиз айткан: «Ырларымдын табынан 

жылын алгач, анан олтур тиземде. 

Анда өзүңө кулдук урам, табынам, 

А чырайың... барбы чырай бир сенде?»

Мен да айтамын: «Ал ырымдын илебин, 

Ансыз мага канча оролгон менен да

Сулуу, сенин жубардай ак билегиң,

Муздай  катып кала берем мен анда.

1990
Бишкек

СЕН БИРӨӨСҮҢ

Сүйгөм ырас, аны эч качан жашырбайм, 

Дале сүйүү кемесинде биргемин. 

Жаш экен деп, жан табынып баш урбай, 

А тек гана мезгилиңе киргемин.

Киргем, сүйкүм сендеги көз караштан 

мен адашкам... Ан үстүнө элесиң 

Ай өңдөңгөн, калкып келип, жай ашкан, 

Биздин жердин бир сыйкырдуу белесин.

Сен бирөөсүң, сага теңдеш жок бөлөк, 

Сезе албаймын нур кызынан айрымаң. 

Сен сумсайсаң жаш баладай өпкөлөп,

Күлсөң болом Күндү өзүмө кайрыган.

1990
“Арашан”

АЛ АҢГЫЧА

Күнү тийип сага башканын, 

Ошол жакка буруп жүзүңдү, 

Көлөкөңдү мага таштадың,                                                                                     

Бир кошулган үмүт үзүлдү.

Кимге айтарды билбей муңумду, 

Сууга келсем, мени соороткон 

Үнү менен назик, угумдуу: 

«Жакшы эмес дейт, нервди короткон!»

Такыр билбей кандай кыларды, 

Үстүмдөгү бийик колоттон 

Сайрап жаткан, уксам уларды: 

«Жакшы эмес дейт, нервди короткон!»

Эмне дешет булар катыгүн, 

Нерв кымбатпы мага сүйүүдөн? 

Ал аңгыча чыкты катуу үн: 

«Сүйүү өзү нервден түйүлгөн!»
1990
Сары-Булак

КАЙТАЛАНАТ 

Жанды азгырып кайдагы бир кумарга, 

Бет алдымда суйсаласың о селки, 

Көрк келбетиң кошулуп бой тумарга, 

Эске салат Ай-Чүрөктү эзелки.

Мен өзүмдү берүү үчүн белекке, 

Келем сага, кулптабай тур эшигиң,

Ай кыядан оонап кете электе, 

Түн терметип турган кезде бешигин?

Билем, сөзсүз кайталанат бул сапар, 

Миң шоокумдуу сенин салтың өткөндө: 

Жуп алдында, кош айтышып узатар, 

Кайра да бир ууртун тоскон өпкөнгө.

1990
“Арашан”

АМАНАТ     

Келчи, сүйүү табышмагын чечели, 

Ал эмине? Ал түбөлүк көз ирмем; 

Бул дуйнөдөн кеткендерден кечээги, 

Бизге, бүгүн тирүүлөргө көчүргөн.

Бизден кийин биздин балдар аны алат, 

Демек, сүйүү - алдыңкылар аркылуу
Урпактарга өтүп турчу аманат, 

Ошондуктан, ал ыйык да аты улуу!

1990
“Арашан”

ОЙЛОЙМ     

Түндүн кара көйнөгү

Денесине чак кандай! 

Жылдыз нуру өйдөгү 

Сууну бөлө чапкандай.

Асманда жок, Ай кеткен,

Таппайм ордун сыйпалап.

Сен жашаган айнектен,

Тиктейт бир от шыкаалап.

Таң сөгүлдү четинен,                                                                                                                                                                         

Шоола менен учу аппак.

Бул тынчтыкты бетинен                                

өпкүм келет кучактап.

Болбойт эми кыйналба

Бошко күтүү арманы. 

Ант да, сөз да, ыйман да 

Бары сага арналды.

Жыт буркурайт арчадан, 

Үйдүн аркы дөңүндө

А мен өтө чарчагам, 

Ойлойм өзүң жөнүндө.

1990
Талды-Булак

ЧЫКСАҢЧЫ
Мен сени сүйөт элем кайра дагы, 
Булуттар кечээ көчкөн, кайрылса эгер? 
Угулуп эски куштар сайраганы, 
Бүгүндөн кечээгиге жаңырса жер?

Мен сени сүйөт элем кайра дагы, 
Кайтса артка бизден кеткен кадыр түндөр: 
Же бая жыт алышкан дайрадагы, 
Канча угуп, канбай эңсеп калган үндөр?

Сагындым, көрөт элем, өбөт элем, 
Кымбатым, кайда кеттиң караан үзүп? 
Өткөндөн -чымкый кара көлөкөдөн, 
Чыксаңчы, аккуу болуп кайра сүзүп?!
1991
“Арашан”

КӨЗ ЖАШЫҢБЫ

Чат-Базарда жума күнү бешимде, 

Эсиңдеби, куйду күздүн жамгыры. 

Жердин бары ылай-баткак, эшилме, 

Бул да биздин эс-акылда жаңырды.

Кеч коюулап, ылдам түштү караңгы, 

Бирок бизге зарыл эле коштошуу: 

«Кечикпей, тез келсин» деген кабарды, 

Берген азыр кат ташыган почточу.

Мен аттандым, турдуң карап сен арттан,

Кирип келген иңир баарын жашырды…

Мени узатып, жууп-чайып бараткан, 

Жөн жамгырбы, же сенин көз жашыңбы?

1991
Талас

КАРЫНДАШ

Биз экөөбүз капилеттен кез келген,
Кереметтүү  бул бир учур, карындаш. 
Мен Соң-Көлгө мурда дале көп келгем, 

Мында оголе кадыр билги кары-жаш.

Уктуң беле ушул жерде бир убак,  
 «Ак-Мөөр» аттуу бир асылзат өткөнүн? 
Он бештеги курагында гүл бурак, 
Ажарына суктанчу экен көктө Күн.

Кире калып, конок күткөн өргөөгө, 
Сени көрүп, туруп калдым нес болуп 
Окшоп ошол эжекеңди көргөнгө, 
Кап-качаңкы ойлор кайра козголуп,
Алдырганга окшоп акыл-эсимди.
Кел карындаш, кел, олтурчу жанымда,
Жылындырчы  муздап калган сезимди, 
Өзүңдөгү өрт аралаш жалынга?!

1991. Июль
Соң-Көл жайлоосу

ЖАШАП ЖҮРӨМ
Эми ойгонуп, козголордо ордумдан, 

Көз алдымда турат дайым элесиң 

Кечээ күнкү аял окшоп, жол курган 

бир ийниңе жоолук таштап келесиң.
Карай берип талдыргыча сезимди, 

Калгансыймын тагдырымдын кырында. 

Бирок «сенсиз күн жок» десем, өзүмдү  

Алдайм... жок, мен жашап жүрөм ырымда.

1991.Июнь
Ош

АРКЫТ КЫЗЫНА

Мен Аркытта болбоптурмун бир ирет, 

Көп айтышат кооздугун жеринин. 

Көрбөсөм да аны мага билдирет, 

Мөлтүрөгөн алча сындуу эриниң.

Серүүндүгүн, жумшактыгын желинин 

Даңазалап, өктөм дешет суулары. 

А сенин бул ийилчеги белиңин,

Айтып турат мага алар тууралуу.

Бийик, кооз деп макташып тоолорун

Гүлгө оронуп калган дешет өрөөнүн.

Адам көркү өз жериндей болорун, 

Азыр сенин ажарыңдан көрөмүн.
1991. Июнь
Ош

АЙ ГАНА

Биз экөө: мен жана сен - эки жубай, 

Жашаган үйүбүз да жалгыз бөлмө. 

Башкасын турат азыр турмуш туубай,  

Айдайым, алдынкы өмүр -тарткан төлгө.

Байлык деп, кылалбайбыз жанды курман, 

Кимге опо анын көбү, анын азы? 

Ай гана, терезеден тийип турган, 
Бүгүнкү биздин үйдүн жазалгасы…
1991. Июнь
Ош

КЫЛЫГЫҢ АЙ
Дале уйкуда кокту-колот, сай-жывыт. 

Таң кабарын жокбуз али эшиткен. 

Учат-учат теректерден ак тывыт, 

Каптап кирип терезеден, эшиктен.

Сенин сырткы каалгандан, ачылган

Кирип келип, жылбай туруп каламын: 

Термеп жатат жаздыктагы чачыңдан,

Шамал кирип, колундай жаш баланын.

Кезиң белем чала уйкуда көшүлгөн,

Чагылышып, көздү уялтып баратты, 

Чачылган нур ачык жаткан төшүңдөн, 

Ырбаткансып менде эски жаратты. 

Ай болбо сен, түндө көктөн куланып, 

Азыр мага аял заттай көрүнгөн? 

Кылыгың ай, кээде ойногон кууланып, 

Артка таштап колоң чачты өрүлгөн!

1991
Ош

САГЫНЫЧ    

Мында түгөл эске салат эскини, 

Турат дале кыл кыягың ырдалбай. 

Барго ар кимдин көрө турган өз күнү, 

Ал да, жаным, айтылбаган сырлардай.

Алмалуу бак, кечте басчу сен кирип, 

Анан келип сен олтурчу орун да 

Турган кези, азыр бары жеңдирип

«Сагынышуу» деген сары оорууга.

А жубайың жөнүндө го сөз башка, 

Ар бир түнү башындагы жаздыкты, 

Чайып чыгат, аккан ысык көз жашка, 

Бир өзүнө коюп күнөө -жазыкты.

Бүгүн бары сагынычка айланып, 

Жандын өзү жалын чыкпай, түтөдү. 

Турса дагы өрт болуудан аянып, 

Корком, кийин кырсык менен бүтөбү?

1991
Бишкек

КҮТПӨГӨНСҮҢ

Көпкө жүрдүм атыңды айтпай жашырып, 

Дос-туугандан, курбу-курдаш, жакындан. 

Ал окшоду менин ички жан сырым, 

Балким, муну күтпөгөнсүң, акындан?

Арылбаган ыйык, таза армандай, 

Биз кызгана алсак жаштык сүйүүнү

Суук көздөн, арамдыктан ар кандай, 

Түбөлүккө жанбас үчүн түйүнү.

Кечээ келип ал жайымды сурадың,

А мен сени укпай, бая өткөндө,

Бирге өткөргөн түндү эскерип тургамын 

Айрылышкан, кумар канбай өпкөнгө.

Ал түн эле берип турган жан мээрин, 

Өктөмсүгөн махаббатка түт келбей
Бир бөтөнчө табиятың бар сенин, 

Биздин жердин илебинен бүткөндөй.
1991
“Арашан”

ҮЗҮЛДҮ  
Өз бактым кечигип, 

Келчү жол жогунда, 

Токтотор дечүмүн

Чагылган огун да.

Гүл эле алдым бүт 

Ой-санаам бүтүндө. 

Айланып алды үмүт 

Азыр көк түтүнгө.

Кайдадыр калдың да, 

Жашырдың изиңди.

Жолум да алдыда

Жок болду, үзүлдү.

1991. Июнь
Ош

КИМ БЕРДИ

Өзүм баскан өмүр жолумда, 

Көп суу кечтим, ичтим, ал эми 

качан, кантип тийди колума, 

Мен кармаган тагдыр калеми?

Too желине, минген ат жалын 

сапырылта бирден аңтартып, 

Байкап калып бара жатканым, 

Күн бердиби, мага жан тартып?

Же баягы Кошой жылганын

Мөңгүсүнөн жутуп каңгыча, 

Булуттардын көктө жылганын 

карап турсам берди, аңгыча?

Же ким билет, эсте мен бармын, 

Жер төрөлгөн кезде жаздагы? 

Же бергендир, пайгамбарлардын 

Ыйык китептерде жазганы?

Же кезинде бакыт базары, 

Ыр пирлери байкап, биринин 

                       түштү бекен мага назары,

Барго энчиси бардык тиринин?

Же согушка кечээ кетерде, 

Кыдыр чалган кыргыз тоолордун 

Этегине таасим этерде, 

Ак батасын алган болормун?!

1991-ж.

Бишкек

БАРМАКСЫН  

Мен сага келерде, 

Жалдаймын жалынды. 

Кантмексиң, эгерде, 

Өрт алса жанымды?

Билемин, бармаксың 

Мен үчүн күйүүгө,

Ар качан ардактуу 

Ак туруп сүйүүгө.

Ойлойм да ошону,

От денем албырып,

Алганга окшоймун

Алоого чалдырып.
1991
“Арашан”

ЫРДАБА      

Кой, сен секет, муңдуу ырдан баштаба, 

Арманым көп менин андан башка да? 

Аны ырдасаң, окшой түшөм солуктап, 

Алда кимге өпкөлөгөн жаш бала.

Аны ырдасаң турган азыр ойдо жок, 

Кусалыгым кайра баштан ойгонот.

Ойгонот да ажырашуу арманы, 

Аза күтүү маршы болуп ойнолот.

Ыр эстеби, кайтарда көл кылаадан, 

Жоомарт баштап, Жусуп соңун улаган?

Түтпөй кетип ай чырайлуу сулуулар

Акындардын аягына кулаган?

Ошону ырда? Муңдуу ырдан баштаба, 

Күйүтүм көп менин мындан башка да. 

Аны ырдасаң жууп кирет жүзүмдү,

Салаа-салаа аккан ысык жаш гана.
1991
“Арашан”

ТУРНАЛАР

Кербендей чубап көк менен 

Келишти кайра турналар. 

Мөөнөтү али өтпөгөн, 
Кайталап тааныш ырды алар.

Булуттан бетмай сүртүнгөн,
Бүлдүркөн көздүү турналар, 
Алыста калган сүйүүмөн,

Апкелди бекен бир кабар?

1991
“Арашан”

ЖОГОТТУМ

Жоготтум жан ырымды -жаш куракты, 
Кечээ эле батпай ашып-ташып атчу. 
Жоготтум ага кошуп жаш буракты,
«Агай» деп, күлө карап, кашын какчу.

Жүрөктүн жанып турган алоосу да,

Көңүлдүн кыя өтпөгөн каалоосу да 
Жоголду, татыгансып кала берди, 
Качандыр даамын алган бал оозумда.
1991
“Арашан”

CYЙYY ДЕГЕН

Сүйүү өткүн, төгүп коюп бир өткөн, 

Сүйүү - оюн, от ыргытып жүрөктөн. 

Сүйүү деген - кокус түшкөн учкундан

Өрт кеткендей, бүт денеңде дүр эткен.

 Сүйүү деген -жай бошотуп жүрөктөн, 

Ашык жарды түбөлүккө түнөткөн, 

Адам ата, Ева энеден бериге, 

Адам барбы ак сүйүүсүз күнү өткөн?!

1991
“Арашан”

АНСЫЗ ДАЛЕ
Неге турдуң башың салып муңайып, 

Антип көктөн бизди карайт Ай дагы. 

Айтчы жаным, арзың болсо угайын, 

Адамзатты ой азгырбайт кайдагы?

Түш көргөндө өткөн эле түнү мен, 

Турган элең күзгүңдө чач таранып. 

Келдиң бекен жердин ыйык үнүнөн, 

Күү болууга жан дүйнөмө таралып?

Же гүлсүңбү, кумар канчу бир жыттап, 

Же бактысы болбо жерде жашоонун? 

Бирок бакыт колго жукпас жылбышкак, 

Кереги жок ага ишеним жасоонун.

Кой, жан эркем, сыр көрсөтүп сен мага 

Сунбай турчу махаббаттын шарабын. 

Ансыз деле түшүп түркүн санаага, 

Илебиңден дем алалбай барамын?

1991
Ош. “Алай”

Мейманканасы

КЕЧИРГИЛЕ

Достор элек, сыр алышып каныккан, 
Бирге жүрдүк, жаман, жакшы - баарында. 
Бүгүн болсо, шарт өзгөрдү, андыктан
«Кошкула!» дейм, достор мага таарынба?

Кааласаңар, алгыла бул асманды, 
Аз десеңер мейли алгыла жерди же, 
А мен таптым тагдырыма жазганды - 
Сүйгөнүмдү, мага уруксат бергиле?

Өмүрдөгү күткөнүң мен, деп сенин, 
Келди бүгүн бет алдыма периште. 
Мен ал үчүн бүт дүйнөдөн беземин, 
Жер кыдырып, тентип кеткен дервишче.

Жаны менен жаңы үмүткө соктуккан, 
Мен кайсарды кечиргиле, курбулар? 
Кечиргиле, кечсем эгер достуктан,

Сүйүү тура -өрттөп тынчу бир кумар.
1991
“Арашан”

БИЛБЕЙМ         
Бир өзүңдө канча мезгил ыргагы, 
Бирок барын алмаштыра бересиң: 
Булут болсоң, бирде сүзгөн кырдагы, 
Бирде кечки жылдыз сенин элесиң.

Кээде көлдү жандап учкан куу дагы,
Туруп алат көз алдымда сен болуп. 
А жок, кайра перизатсың суудагы, 
Жүргөн ойноп, толкундарда толгонуп.

Кээде окшойсуң көк желеси обонун,

Таштап кеткен жайдын жылуу жамгыры.

Билбей сенин кай чекитте болоруң,

Качан болсо менде адашуу, жаңылуу.

1991 
“Арашан”

КӨЛДӨ
Орногондо жерге түндүн бийлиги, 

Көк жылдызы көлгө түшүп, киринип 
Дир-дир этет, окшоп чырак билиги,
Аны тиктейт Ай аскага илинип.

Кайыктабыз... Мен кармаган калакты, 
Келатасың сен да кармап четинен. 
Көлдү карап, алда неге алагды 
болгонуңда, сүйүп койдум бетиңен.

Болсом дагы мен бул үчүн күнөөлүү,
Сенден сездим уялыңкы таарынуу:
Жашырбастан чынымды айтсам,бул өбүү 
Бүт денемди от тийгендей каарыды.

Алыс-алыс аралыкты бир кошкон

Өбүшүүлөр- махаббаттын өткөөлү?!

Өзүм азыр, Ай менен Күн тогошкон 
учур окшоп, калдым сага көктөлүү..

1991

Тоң. Бөкөнбаев

А... га    

Балким, калган төрөлбөстөн мурда эле, 

Махаббатың  түгөл мага арналып? 

Ал оболу алсыз, назик нур беле, 

Кала берген ара жолдо кармалып?

Алдыдагы биз кезикчү күн келбей,

А мен аны каалабайын, каалайын

Улам жаңы ат которуп мингендей,

Алга узаткам жылдарымдын далайын.

Ай чыккандай, сенин сүйүүң кечиккен 

Тапты акыры... Мына бирге келебиз, 

Жаркын үмүт, ыйык сүйүү ээрчиткен, 

Алпаратат бизди турмуш -кемебиз.

Биз кезиктик күздүн ачык бир күнү, 

Бирок, жаным, жаздагыдан беш бетер,

Кулпурганда гүл өңгөндөй миң түрлүү

Сүйүүлөрдү  «сен кечиктиң» деш бекер.
1992
Бишкек

ӨРТТӨНҮП БАРАТ

Суу шарын ороп ойноп билегиңе, 

Жүрөсүң толкун менен бирге атылып. 

Meн сени күтүп күндүн илебинде 

Жатамын, балык өңдүү кургатылып.

Анан сен келип жатсаң катарыма, 

Мендеги болгон бардык сезим эрип, 

Ич дүйнөм сыртка түгөл аңтарыла, 

Телмирем келбетиңе көз жиберип.

Окшодуң кургак жердин аккуусуна, 

Алдына катып алган канаттарын. 

Сени өпкөн күндүн, көлдүн бактысына, 

Өрттөнүп, күйүп кетип барат жаным.

1992
Ысык-Көл

санаторийи

ЖАКТЫРАМ   

Акын Хафиз кумар экен өпкөнгө, 

Сулуулардын  күн илептүү ууртунан. 

Бул турмушта учур болду көп менде, 

Улук салтын кайталоого умтулган.

Белен турса жөнөп кетчү жол сага, 

Бирок сулуу кое бербей кучагын, 

Мезгил канча кыйчалыштуу болсо да, 

Мен жактырам өбүшүүнүн узагын.

1992
Бишкек

ЭМНЕ ТАБАМ

Эмне күтөм, келип турган күндөрдөн, 

Эмне издеймин, ачыла элек гүлдөрдөн? 

Эмне табам, эмнелерге жетишем, 

Аз өмүрдө, бул турмушка бир келген?

Келип турган күндүн бары канаттуу,

Учат-учат көздөп батыш тарапты. 

Аздан-аздан өмүрдү ага алдатуу, 

Авалтадан келе жаткан адат бу.

Үмүт күтүп улам жаңы күндөрдөн 

Жүрөр элек, ал кез кайда, ким көргөн? 

Азыр кайда, кантип жүрөт болду экен, 

Асылкечтер, бир кезде мен гүл берген?

1992
Бишкек

СӨЗДӨРДӨ

Мына, дагы  мезгил жетти күн батар, 

Биз экөөбүз бир кичине бөлмөдө

олтурабыз, бул дүйнөдөн бей капар, 

Жер бетинде бардай бир жол өлбөөгө.

Олтурабыз, бөлөк үн-сөз кошпойбуз, 

Көздөр гана чагылышып көздөргө 

Бөлмөдө эмес, жашап жаткан окшойбуз, 

«Сүйөм!» дешкен, өрттөчүүдөй сөздөрдө.

1992
Ысык-Көл

санаторийи

КАЙЫКТА

Көл бети түз да, жайык да, 

Койгонсуп көктү көчүрүп. 

Экөөбүз ээн кайыкта, 

Толкундар термейт өчүгүп.

Жадабай сени караштан, 

Жай шилтеп келем калакты. 

Оюңду сенин талашкан 

Толкундан кылып алагды.

Сураймын: «Күндө эртең деп, 

Эртеси болуп дагы эртең, 

Жеталбай жүргөн энтеңдеп 

Бирөөнү канттиң, жан эркем?»

1992
Ысык-Көл

санаторийи

СЕНИН ТЕРЕЗЕҢ

Бар-жогун аласамдын, бересемдин 

Айталбайм, бирок келип турар элем, 

Алдына сенин эки терезеңдин, 

Ар кечте, арып кулдук ураар элем.

 Күлүңдөп турган үчүн жарык берип, 

Жан алек жалаң аны ойлоо менен.
«Атайын көркүн Күнгө малып келип, 

Мен үчүн мында орнотуп койгон?» деген.

Сен турган үйдүн эки терезеси, 

Азыр да мени менен, бүтпөгөндөй

арада аласасы, бересеси, 

Жаркырайт «келип дале күт?» дегендей.

1992
Бишкек

АЗАП ДА   

Махаббат деген, бул — түйшүк, 

Өмүрүң өтөт күтүшүп.

Кышта да күтүп турганың, 

Калчылдап денең бүт үшүп.

Махаббат деген — азап да, 

Чыгалбай башың азатка, 

Өмүр же өлүм үчүн деп, 

Аттанган өңдүү казатка?..
1992
Бишкек

БАР ГО АЙЫП    

Айлыңа келсем таң заары, 

Адырдын алды жагында, 

Гүлдөрдүн бары сап-сары, 

Алгандай малып жалынга.

Кайталап ошол элести, 

Саргайып чыкты Күн дагы. 

Эжигей окшоп, белестин 

Эшилет сары кумдары.

Айтыла турган ак делип, 

Булутту, сүзгөн көктөгү 

Айдаган шамал апкелип, 

Сары аска ченге көктөдү.

Атайын окшоп жыйнаган, 

Баратса бары саргайып, 

Сагынтып жанды кыйнаган 

Сенде да, жаным, бар го айып?

1992.
Кууганды

АКЫРКЫ КАТ
Жүрдүм көпкө, сени багып сыртыңдан, 

Жүрөк даап, жакындашып бара албай. 

Ар жагыңда айтылбай бир сыр турган, 

Көлдүн алыс тереңинде аралдай.

Ал эмне сыр? Ачкычыбы жаныңдын? 

Аны эртерээк кантип колго алыштын 

Азабында канча адаштым, жаңылдым, 

Азыр аны кайталоодон алысмын.

Жетет эми, тартпайм башка жан түйшүк, 

Кечээ гана көз жаш төгүп мен күткөн 

Сагынчыма калды калың кар түшүп, 

Кагып салып, жаздай жаркын үмүттөн.

Барсын, мейли, төрт тарабы кыбыла, 

Конбой кеткен сүйүүнүн ак кептери 

Кылыч мисал кирсин кайра кынына, 

Кастын кеги, достун ушак кептери!

1992
Бишкек

АЙЫЛДА ЖҮРГӨНДӨ

Түн. Бир өзүм, калган жандай унутта 

Мен өңдөнүп, жалгыз калды клуб да, 

Кечтен бери чуулап жаткан эл тарап,

Ай да кирди сүңгүп агыш булутка.

Азыр эсте жан эркемдин кыз кези, 

Ар күн кечте келе жатып ал мага, 

Сынагандай,жаш балача  эркелеп

Жашырынып калчу калың алмага.

Эркелечү бир өпкөлөп, бир жоошуп, 

Колго капыс конгон бакыт кушундай. 

Анда бизди нуру менен бир кошуп, 

Ар түн сайын алып жүрчү ушул Ай,

Ал кез өткөн, жаштык болсо, жыртылган, 

Тирүүлүктүн жолдорунда ар кандай. 

Бирок түндөр,бирге өткөрүп,биртурган 
Калып калды арылбаган армандай.

1992
Үч-Эмчек

КҮТКӨНДӨ

Жөө тумандай, мезгил самсып, жер чиет, 

А мен жатып, такыр кирпик какпадым. 

Тыңшап көпкө көктү тиктеп мелтиреп, 

Шырп чыгарбай, түн каякка акканын.

Аңгыча бир кадам келди жакындап

улагама, жүрөк сезип: «Сен» деди.

«Кана-кана, кел, эшигим такылдат, 

Тирүүлүктүн бир кубанчы мендеги?»

Угулчу бир жанга жагым үн болуп, 

Көрүнчү бир каалгамды ары ачып? 

Too артынан чыгып келген Күн болуп,

Мемиреген нуруң мага таратып?

Кирчи секет, көздөн учуп турусуң? 

Жок, сезилбейт, кыймылың же басканың…

Ай күткөнүң, ай сагынчың курусун, 

Али деле эсин жыйбай, мас жаным.

1992
“Арашан”

АДАТЫҢ АЙ

Мен көрүп, бирин -эки чачта агыңды,

Эстедим анда калган жаш чагыңды,

Сен жаркып, «жакшы го деп бул курагым» 

Жароокер күлкүң менен ургуладың.

О сенин шоокумданар адатың ай, 

Жел тийген аккуулардын канатындай!

1992
Талас

ЭЧ НЕРСЕ ЭМЕС   

Күн  да батты, тирлик  жерде жоошуду,

Бул кечти эми сенин демиң жылытпайт. 

Укпай сенин жанга жагым доошуңу, 

Мүмкүн, дагы бүтүндөй бир жыл уктайт.

Кокусунан кирген түштөй жаш кезде, 

Жан илебиң менде калат жанырып. 

Балким, анда ысык-ысык жаш көзгө 

тегеренер, кайра түтөп каңырык?

Ак кептерим, таарынчы жок, каары жок, 

Жакшы чыгар коштошуп жөн бөлүнгөн,

Калса дагы жүрөк канап, а бирок, 

Эч нерсе эмес, бир башкасы өлүмдөн.

1992
Бишкек

ЖҮРГӨНҮҢДӨЙ

Туфлийиңе вино куюп иче албайм,

Туурап бирок, байыркы Омар Хайямды. 

Акын туруп, адатым жок эч андай, 

Мага кымбат, күзгү тынч түн, Ай алды.

Анан ал түн турса жумшак, үлбүрөп, 

Жай сызылып, таң шооласы келчүдө. 

Кошуп алып бир жүрөктү бир жүрөк, 

Дүйнө түгөл тийген окшоп  энчиңе.

Анан басып, сулуу менен чер жазсаң, 

Ойноп турган сан жылдыздар нурунда, 

Күкүк, булбул кошо сайрап бир жактан, 

Жүргөнүңдөй Омар Хайям ырында!

1992
“Арашан”

КӨЗ КАРАШ

Биз ээлеген турмуштун бул өңүрүн, 

Мезгил жели соккон сайын ар кандай, 

Күз маалы окшоп, дарагында өмүрдүн 

күндөр бышып, күбүлүшөт алмадай.

Жаралгандай жалаң жарык, күүгүмдөн, 

Жолу татаал дайым турмуш көчүнүн. 

Болбойт, жетпей жарым жолдо түңүлгөн, 

Кечиккенди бар дайыма кечирүү.

Бар учурда ой шурусу ыдырап, 

Too шамалы аны коштоп, удургуп 

Бул дүйнөнүн баш-аягын кыдырат, 

Кайгыга да, кастыкка да урунуп.

А кексе ойлор калат жылбай түпкүрдө, 

Аралашып, өз каадасы, аземи. 

Ал үйрөтөт: «Өткөнүңө түкүрбө, 

Буга чейин алып келген ал сени...»

Жашоо берсе, жаш берсе да Теңирим, 

Өлчөп берген, а сен анын этегин 

тартып- чоюп, жасайм дейсиң кеңири, 

Бирок түшүн, ал пенделик экенин.
1993
Бишкек

МЕН ТӨРӨЛГӨМ
Көз мелжиген бийик асман төбөмдө, 

Булуттары көчүп, сүрдүү жашаган. 

Сары аскалар салаңдашат төмөндө, 

Кертип-жонуп, окшоп колдон жасаган.

Бул жер дайым шамалга күү ойнотуп, 

Алдейлешет, тоо сууларын агылган. 

Жарым түндө уйкусунан ойготуп, 

Чарт жарылып, тынбайт тентек чагылган.

Булактары, өзүн кырдан ашырып, 

Тип-тик ылдый жөнөй берет тыс коюп 

Кээде калып, бадал, ташка жашынып, 

Кайра чуркайт, шайкелеңдүү кыз болуп.

Мен төрөлгөм  ушул тоолор түбүндө, 

Кылаасында кыргыз көчү түнөгөн.

Байыркы бир сырдуу дүйнө түрүндө, 

Кала берип, таза бардык күнөөдөн.

Сүрдүү дүйнө, жан кумарын ырбаткан, 

Ошол менин кары да, жаш курагым. 

Жаңы келген мейман окшоп бир жактан, 

Мен көркүнө дале канбай турамын.

Бир жак учу космос болуп уланган, 

Бул тоолордун мен кысканар акыны.

Булут менен мөңгүлөрдөн кулаган, 

Сууларынан алган окшойм бактымы.

1993
Сары-Булак

KYT

Калган окшойм кадырыңды кеч билип, 

Күкүк үнү эске салды бирөөнүн 

кусалыктан ыйлаганын эчкирип, 

Сен жок, а мен каңгып жалгыз жүрөмүн.

Бирок сен күт, ал күткөнүң акталып, 

Акыр бир күн кучагыңа куланам: 

Өрттөнгүчө жалыныңа какталып, 

Өлгөнүмчө илебиңден ууланам?!
1993
Тянь-Шань

Миң-Булак 

ЖҮРӨК ГАНА
Ойногондой бир караңгы, бир жарык,

Биз канча ирет таарыныштык, табыштык.
Анын баарын мезгилден деп ыйгарып,

А жүрөктөр үн алыша кагышты.

Жүрөк гана  адилет, ак тараза,

Актап алчу, каралачу сот дагы.

Анын гана эрки кандай кааласа,

Махаббатта от өчүрүү, от жагуу
1993
Тянь-Шань

Миң-Булак

СИЦИЛИЯ КЫЗЫНА

Сен бир назик мүнөз менен жагымдуу, 

Мени тиктеп, алда не деп сурадың.

Биринчи ирет көрүп тууган жагыңды, 

Мен тилиңе түшүнө албай турамын.

Кыналыша калган кезде жанымда,

«Сүйөм» деген сөзүң беле же сенин? 

О, жаш сулуу, чын экенин анын да, 

Күйүп турган көздөрүңдөн сеземин.

Бир убакта айткан акын Есенин:

“Сүйүү деген ооздогу сөздө эмес,

көңүлдөгү дайым көктөм “ экенин.

А бул биздин күндөр үчүн эски эмес.

Сен бир сүйкүм Сицилия кызысың,

А мен кыргыз... махаббатка биз эмне 

чоочун белек? Кан дуулдап ысысын, 

Келчи бери, кел олтурчу тиземде?                 

1993
Бишкек

***
Башка дүйнө түгөл менде унутулуп,

Канча эңсесем, эңсегеним аз болуп                ,

Мен турчумун өзүң жакка умтулуп,
Кыш чилдеси кеткен окшоп жаз болуп…

Бишкек

***
Кайрылып өзүң жокто Үч-Кошойго,

Олтурдум көчкөн журтта калган өңдүү,

Өмүрдө түшпөгөндөр түшүп ойго,

Дүйнө, бул-түгөнбөс бир арман окшоп.
Издедим батар күндүн шооласынан,

Кырларга конгон кезде илегилек.

Канча ирет басып келдим жоогазынга,

Калдыбы жытынын бир илеби деп?!

1993.

“Кара-Кол”жайлоосу

ОЙГОНСОҢ
Асылкеч уктап көшүүдө, 

Айнектен кирип, Ай карап

алманы эки төшүндө,
Акырын жатат аймалап.

Башынан жылып, бутуна 

баратат, ичти күйгүзүп. 

Чоочубас бекен, ууртуна 

Ууртумду койсом тийгизип?

Жаздыкка арта салынуу, 

Агарган таңдай билеги. 

Бар өндүү чексиз сагынуу, 

Сабырсыз чыгат илеби.

Олтура калып жалынам: 

«Ойгонсоң, жаным, ойгонсоң? 

Жылалбай калдым жаныңдан, 

Жалының каптап койгон соң!»

1993. Октябрь

Тянь-Шань

 Миң-Булак

СҮЙҮҮ КУРАГЫ
                 (М. Луконинден)

Келет акыр, кыш келет,

Аздан берип кабарын…

Азыр мында кыз келет, 

Айтпай кайда барарын.
Балким, кетип баратар,

Сагынгандан сүйгөнүн?

Сактай билсе, жарашар

Сыры көп го дүйнөнүн.
Этек-жеңи дирилдеп,

Саамай чачы бириндеп,

кыз баратат: « Барысы

Ачык болот бүгүн» деп.

Азыр анда жаз деми,

Кышка маалы жете элек,
Алпаратат аны эми
Ашыгына жетелеп. 

1993

Бишкек

КЕЧТЕР СОНУН БИЗДЕГИ     
Калып, калбай кайында,  

Жорткон желдин издери, 
Жайдын күңү, айылда 
Кечтер сонун биздеги.

Тынч көшүлүп айлана, 
Түндү күтөт мемиреп. 
Кырда тууган Ай гана,
Аска мизин кемирет.
Жаагын жанат саратан, 
Сагынчы бар анын да. 
А мен жыргап баратам, 
Сен эркелеп жанымда.

Көз караштан суурулат 
Күйгөн жылдыз көздөрү, 
Көк жибектей шуудурап. 
Кечтер сонун биздеги!
1993
Үч-Эмчек

ТУУГАН ЖЕР 
Сенин тузуң-менин ыйык тагдырым, 
Сага дайым берип келем белекке 
Түн койнунан ала салган таң ырын, 
Уйкусунан жер ойгоно электе.
Бешенеме тийген ырыс-кешиктей, 
Ачык асман, күнүң менен каткырам. 
Адырларың арасына, бешиктей, 
Ойлорумду жумшак бөлөп жаткырам.

Ысыгыңдан, салкыныңдан жаралгам, 
Сен акыркы айтар сөзүм оозумда, 
Булуттун да, асманыңда агарган, 
Мен айланып алгам кыйбас досуна.
1993
Үч-Эмчек

МЕЙМАНЫ
Агат дайра эрке ойноп,
«Кош, жакшы бар» дейм аны.
Бүгүн бар да эртең жок, 
Биз бул жердин мейманы.

Үзүлбөгөн тизмеги 
Тарткан үмүт кылы бар. 
Ат чабыштай биздеги, 
Учат жылдар, кылымдар.

Жер жаңырса жүз жылда, 
Элүү жылда эл жаңы. 
Ата-журттун биз мында, 
Аз күнчөлүк мейманы.

1993. Октябрь
Тянь-Шань

Миң-Булак

УЧУР

Жез табактай, кумга чайып жышылган, 

Күн да чыгат, ага дүйнө табынат. 

Түн өзүнүн көрүгүндө бышырган 

Дарбыз өңдүү, чарт жарылат табият.

Жел ыргаган чөп-дарактар шуудуру, 
Леп-леп этет, кудум каккан канаттай. 
Турмуш өзүн мезгил менен куудуруп, 
Жаш кылымга сүңгүп кирип барат жай.

Жаңы ойгонгон тоо-талаалар түзүндө, 
Аба тыгыз, чоюлбай да кесилбей. 
Шүүдүрүмдөр жылп-жылп кулап түшүүдө.
Бүрүн кагып сен кулаткан сезимдей.
1993
Каракол жайлоосу

ЖАМГЫР    
Жамгыр төгүп бир тынбайт, жамгыр төгүп, 
Асман кийген «ичиктин» тигиштерин, 
Алда кимдер алдыртан сөгүп-сөгүп, 
Жерге ургандай хрусталь идиштерин.

Сыныктары асфальтта бийлеп жатат, 
Жамгыр өзү акынбы  ыр окуган? 
Жаагын жанып, бир тынбай сүйлөп жатат, 
Давыратып боз үйдү, биз олтурган.
1993
Тянь-Шань, Миң-Булак

ЭҢ КЕМИНДЕ
Турам мен тагдырымдын тепкичинде, 
Жутунбай, дагы бийик чыкмак болуп. 
Курсантмын жүргөнүмө эл ичинде, 
Керекте от тутантчу чакмак болуп.

А мезгил иштей берсин, токтолбосун, 
Доорунун даражасы, деңгелинде. 
Мага анын тиешеси жок болбосун, 
Эки сап ыр энчилеп эң кеминде.
1993
Тянь-Шань, Миң-Булак

НЕГЕДИР

Достордон мен эч нерсе жашырбадым, 
Ар бирин катар коюп өзүм менен. 
А кайра жамандыгын жакшыладым, 
Айланып ар биринин көзү менен.

А бирок мен жиберген жылуулукту, 
Негедир ал тараптан сезе албадым. 
Болалбай калган үчүн тең укуктуу, 
«Кой дедим, согоюнчу өз арбайым».
1993
Бишкек

ЫРСЫЗ

Ыр дүйнөсү жан киргизер жансызга, 
Адамдагы көчүрмөсү ал жаздын. 
«Жашай алар белең, десе, ансыз да?» 
Айтар элем: «Өлүп дале калбасмын.

Тирлик жасап, жан сактоого,сүйлөөгө 
Жарайм дечи, акыр башта бир өлүм. 
Бирок ырсыз, эки бирдей дүйнөдө, 
Боз ингендей сыздап  гана  жүрөрмүн...»

1993
Бишкек

КАНИЕТ КЫЛ   

Бул кез сөзсүз эртеңдерге сөз берет, 

Күндө турган кездеменин өңүндөй

Өмүр жерде эскирет да өзгөрөт, 

Окшоп дүйнө чындык эмес, төгүндөй.

Жарышында жарык менен караңгы, 

Бирин-бири жеңип, кайра жеңилип, 

Өмүргө жок өзгөрбөскө аралжы, 

Мезгил турса бир четинен кемирип.

Сен үмүттүн тартып бери жыргалын, 

Тырмышасың чыйратылган аркандай. 

Сага алдыдан келип турган жылдардын 

Тагдыры да сеникиндей - ар кандай.

Кечээ дуулап, жүрүп турган арааны, 

Кейисең да жаш курагың жогуна, 

Каниет кыл, адамдыгың карааны 

Баратканга жашоонун кан жолунда.

1994. Октябрь
Түркия

Анкара

КҮНДӨР
Бизди айдап күндөр учат, күндөр сызат, 

Өмүрдүн эң акыркы марасына. 

Мезгилге  жалаң  гана өтүү кысап, 

А бизге урук катуу арасына.

Күндөрдү бир-биринен оңой бөлүү, 

Болгону, аралыкта түн бар - ашуу. 

Арыда жаңы, башка туулуу-өлүү, 

Кайра да турмуш менен салгылашуу.
1994.Октябрь
Түркия

Измир

ПЕРИШТЕЛЕР БЕРИШЕТ   

Алдын ала билуу кыйын тагдырды,

Бирок уктап, тынч көшүлүп жатканда, 

Периштелер берип кетет мага ырды: 

«Окуп ал деп, таң  кылайып атканда».

Мен ал кезде бир соолугуп, бир эрип, 

Болом кумар кубатына тунгандай. 

«Эски» мени такыр жоюп жиберип, 

Кайра баштан энем жаңы туугандай.

1994
Бишкек

КОСМОС  МЕНЕН

Космос үчүн кулдугум бар кудайга, 

Жолду канча планета тоспосун, 

Аны менен эч ким билбес бир жайда, 

Айкалышып калат менин космосум.

Ал учурда жатып-жатып дөңгөкшүп, 

Ойлорумдун сезем дүрт деп күйгөнүн. 

Алар мени учкан жылдыз өңдөнтүп, 

Алып өтөт жүрөгүнөн дүйнөнүн.

Мен билбеген  не бир үндөр, тамгалар, 

Сөздөр менен түшүнүккө айланып, 

Башкача бир ылдамдыкта, таң калар, 

Калат катар ыр саптарга байланып.

1994
Бишкек

ЖӨНӨП КЕТЕМ

Бүгүн кечке жолго белет алам да, 

Жөнөп кетем, «Кууганды» деп аталган 

жалгыз жайга, бүткүл ушул ааламда, 

Мага калган менин жети атамдан.

Тосуп алар, кайра жолго узатар, 

Бар өз үйүм, анан толгон кошунам. 

Жаңы келген келгин окшоп бу сапар, 

Мен аларга кайра да бир кошулам.

Жаш кулундай, агытылган ноктолоп, 

Булак ойноп агат үйүм түбүндө. 

Мен кечиксем, мени күтүп, жоктогон, 

Мажүрүм тал, ыйлап чыгат түнүндө?
Жөнөйм бүгүн жолго белет алам да, 

«Кууганды» деп, те байыртан аталган

Жалгыз жерге, ушул бүткүл ааламда, 

Мага калган менин жети атамдан.
1994
Үч-эмчек

ТООЛУКТАР

Айлым ары, бийик капталда, 

Жарк-журк этип ойноп чагылган 

Жамгыр төгүп, тынбай жатканда, 

Дайралары кошо чаңырган.

А жамгырсыз калган жылдары, 

Турган жалаң боз чаң учуруп, 

Чөлгө айлантып адыр-жылганы, 

Карылары таап учурун,

Мал союшуп, түлөө өткөрүп, 

Бата кылуу ата мурасы. 

Тилегенин койсо Көк берип, 

Тагдырына тоолук ыразы.

Жашап келет тоолук өмүрлөр, 

Өздөрүнө мындай шарт коюп: 

«Берсең, жердин жашыл өңүн бер, 

Пейил турсун бай да март болуп.               

1994
Кууганды

МЕН ДАЯРМЫН      

Мен даярмын өрткө  түшүп күйүүгө, 

Жалгыз жолдо ыр айлына бараткан. 

Балким, анча болалбагам сүйүүдө, 

Эки адамдан кошуп бир жан жараткан?

Мен саятчы, куш түнөгүн издеген, 

Бөлөк жактан эмес, жалаң өзүмдөн.

Бир кайрылган жерге кайтып жүз келем, 

Үмүт-саатым от учуруп көзүмдөн.

Ар тапкандын арзан-кымбат бар куну, 

Ак мээнетиң, жарап турса убайга. 

Ыр жиберген периштелер аркылуу, 

Миң мертебе мен ыразы Кудайга.

Жаратканга тагдыр-күнүм бир менин, 

Өмүр мага дагы канча бөлүнгөн 

аны билбейм? Бирок жалгыз билгеним: 

Мени ырларым сактап келет өлүмдөн.

1994
Бишкек

ИЗДЕП КЕЛЕМ   

Мен башыма жүктөп саат-сабырды, 

Жөө чабытка чыгып алган ылаачын,

Тынбай издеп келем жалгыз сап ырды,— 

Канатымдын бир жайылган кулачын.

Дүйнө кесип, кыйма-чийме сабаалап, 

Күндө канча кайталанчу учуу ал! 

Калып артта, гимн ырдап же табаалап, 

Жолдуу жана жолсуз кайткан учурлар.

1994
Бишкек

OOP ДАГЫ

Бул мезгил оор дагы, дарттуу дагы, 

Угулуп жан кашайткан үшкүрүгү. 

Көрүнөт далысынын артындагы, 

Арбыган апкелаткан мүшкүл жүгү.

Көздү көз тиктеп турса ызырына, 

Аргасыз, мен мындайча ойго келем:

Айкалып ысыгы да, суугу да, 

Бул турмуш келет өтүп коога менен.
1995
Бишкек

БИЛБЕЙМ

Билбейм, билбейм эмнеликтен экенин, 

Түндө түштө көрдүм Грецияны — 

Те байыркы философдор мекенин. 

Мен пир тутуп, сыйынгандан, сыягы?

Уйку-соонун арасында карасам, 

Сүзгөн мезгил деңизинде кемече, 

Сократтын ойлорунда баратам, 

Ошол кезден келгенимдей мен кечээ.
1995. Ноябрь
Пакистан

Карачи

КЫЙНАЛАТ

Турмуш -күрөш, аласалып бир тынбас, 

Жанып-жанбай кала берчү түйүнү. 

Күн менен түн - өмүр бою жыртылбас, 

Алмаштырып турчу тышкы кийими.

Бирде бейиш, бирде болуп кыямат, 

Жашоо жерде жеңил дагы, оор да. 

Сен кыйналсаң, сенден бетер кыйналат, 

Сага зордоп берип койгон доор да.

1995. Ноябрь
Пакистан

Карачи

ТАРЫНГАНДА

Көчөдөгү ураандын 
Оңгон окшоп кызылы, 
Бул турмуштун, улам бир 
тарап барат кызыгы.

Кыштагында, шаарында, 
Кылдай кымбат барында. 
Таш капты деп, үмүтүм 
Тагдырыңа таарын да,
Аттан, колго ал камчы, 
Жөнө изиңди жашырып. 
Мезгил куу да алдамчы, 
Кылбайт эч бир жакшылык!

1995
Бишкек

ҮМҮТҮНДӨЙ

Сен сурасаң, ар кими ар башка айтат, 

Кайда шашат, мезгил суудай агылган? 

Сеңселишет ойноок желге баш чайкап 

гүлдөр, жерге сөйкө болуп тагылган. 

Акыр бир күн кала берет жаңырбай, 

Бизге жакчу назик ырлар, мурдагы. 

Бир себеби — өз салтынан жаңылбай, 

Өтөт өмүр, өчөт өңдүн нурлары.

Өмүр өтүп, кошулгуча закымга, 

Адам жерде шашат- жашап калышка, 

Жан тартылат ар убакта жакынга: 

Сөөм-сөөм, карыш деген карыш да!

Тирүүлүктө жаңылуу же адашуу, 

Адам заттын ар бирине мүнөздүү.
Өзүңө жол, анан укук талашуу — 

Азгырыктуу, үмүт окшоп күнөстүү.

1995. Ноябрь
Пакистан

Карачи

ЭСКИ КАРТИНА

Жайдын кечи... Бир карыя кечиккен,
Эшек минип, жетелетип балага 

Кыйгап өтүп барат эски мечиттен, 

Жалгыз турган элсиз, ээн талаада.

Жатат белем аба шыбак жыттанып, 

Батчу күн да өрттөн бетер албырат. 

Андан түшкөн учкундардан тутанып, 

Күйгөн окшойт жерде көк чөп, жалбырак.

Угулгансыйт чымын-чиркей үнү да, 

Тынбай учуп жүргөн ушул кечтеги. 

Кууп-сүрүп келген үчүн түн удаа, 

Карыя да эшек белин чечпеди.

О кур пенде! Көр оокаттын камында, 

Жанды сабап, чолоң жетпей уктаарга, 

Жаңы-жаңы үмүт ойноп каныңда, 

Тартыласың алтын алыстыктарга!

1995
Талас

***
Турмушта эмне таптык, эмне жыйдык, 

Ыйманга сыйбай турса, ката бул да. 

Андыктан, таза сүргөн өмүр ыйык, 

Теңирден тийген өңдүү бата-дуба.

1995
“Арашан”

БАШАТ                     
Каның катып,
Жумур кургап турганда, 
                      Жуттуң беле,

Too боорунда башаттан: 
Окшоп дароо

Кыш илеби урганга, 
Тиштен тартып,

Мээге чейин какшаткан? 
                      Кайрыгандай

                      Карт куракты жазыңа, 
Какшыган чөл,

Кургакты айдап денеңден,
Мөлтүр таза,

Окшоп көздө жашыңа, 
Башаттагы

Суу керемет не деген?!

1995
“Арашан”

ШООКУМ

Арыда тоо, андан бери кең талаа, 
Арасында шыбыш салып, «кеп» ташып, 
Эрке айымдай экиленген жел гана,  
Ага көнбөй чөптөр башын чайкашып.

Бет алдыңда бышкан эгин жүгүнөт, 
Уккан «кепке» ыкшып боору каткандай.

Арасында бир кулак суу жүгүрөт,
Ушак менен шашып бара жаткандай.

1995
“Арашан”
***

Азыр көөнүм тээ илгерки жазымда,
Эркелетчү жаштык кыял назына.

Андагы өткөн күндөрүмдүн ар бири,

Окшоор эле кун жетпеген казына.

Ошол жазда булбул, күкүк ырчы эле,
Толкун жалын эңсөө бизде  курч эле.

Көк тулаңдуу адыр-кырлар, ашуулар,
Койнун ачып, чакыргансып турчу эле.

Кыздар чыкчу шуру,сөйкө тагынып,
Чач мончоктор күнгө жарк-журк чагылып.

Шыңкылдашып бизди анчалык теңсинбей,

Турсак деле айланчыктап жагынып.

Аттиң арман, ал күнүмдүк наз беле,
Мөөнөтү да ошончолук аз беле,

Бирок ошол жаркын жаздын өзү окшоп,
Бизде дайым көңүл кирсиз, таза эле.
06.07.2002

Кара-Кол
ЭРДИК
Жатсам да карылыктын “курсун” бүтүп,
Келатам курбу-курдаш, достор күтүп.

Эгер мен алар менен бир болбосом,

Бермекмин жалгыздыкка кантип түтүп?

Канимет – эртели,кеч сырдашканың,

Катардаш калдайышып бир басканың,

Ар өмүр эриш-аркак тарых тура,

Болгон соң эл-жериң бир, бир асманың.

Тең татып тирүүлүктүн суу, булагын,

Аман-соо жүрүшсө экен курбуларым,

Муундан муундарга өрнөк болчу

Өмүрү “эрдик” деген ыр булардын!
24.11.2002

Бишкек
СУУСАМЫР
Бала кезден тааныш мага асманың,
Ой-кырыңды аралап көп баскамын.

Жолоочулап сенде кетип баратып

Куштарланып, канча кагаз жазбадым!

Дале турат анда жазган ырларым,

Өзүнчө эле дептер болуп бир калың.

Мейли кандай, канча мезгил өтсө да,

Сени менен ичтеги ыйык сырларым.

Эч ким танбас сендей чалкар жайлоону,

Көз кайкыткан аска тоолор туу жону.

Көк шиберлүү конуштарың сунуштап

конокторго: “айт, - дегендей, каалооңу?”

Кээде сенде калар элек жыл-айлап,

Азанатып, кулун-тайлуу жылкы айдап.

Кайтып келбес балалыгым сенде өттү,

Өрүшүңдө чуркап ойноп жыңайлак.

Жылдар өттү, жүрөм сага баралбай,

Жашыл дүйнөм, жай бир мухит аралдай.

Кебелбеген кендик сенде, сулуулук

мелмилдеген, теңдеши жок караандай.

20.10.2003

Суусамыр   

ТҮН КИРДИ
Дүйнөнүн катылуу сырындай,
Эч бирөө билбеген, укпаган,

Түн кирди, кара чач сулуудай,

Эркелеп, тизеңде уктаган.

Жылдыздар, Ай болуп жандоосу,

Түн кирди, бейкуттук бешиги.

Түн кирди, кылмыштын жан досу,

Бекилип үйлөрдүн эшиги.

Кулады ал кетип, бут талып,

Келем деп көк менен, жер менен,

Күндүздүн көйнөгү жыттанып,

Күн бою жумушта тердеген.

Булуттар, кебез би үзгүдөй?

Ай чыкты ичинен араң жан

Жаркырайт ал, ана, күзгүдөй,

Кыз-келин жасанып каранган.

Түн кирди, жок жерден өндүрүп,

Денеге күч-кубат бөлүүгө.

Адамды көшүлтө көндүрүп

Уйкуга – тирүүлөй өлүүгө. 

04.10.2003

Суусамыр
АЛТЫН ЖЕР
Тууган жер ай, сагынганым айтпагын,
Бирок кыйын бүгүн артка кайтмагым.

Бар тилегим – аман турсаң болгону,

Алгач тартып минген жерим ат жалын.

Тызылдаган ойноо кезим элестеп,

Билем, сен да сагынасың мени эстеп.

Кечиккеним кечип күтө бересиң,

Балким аяп, “бекер жүргөн эмес” деп?

Демейдеги тынч күндөрдүн кээсинде,

Таңкы уйкумдан эми ойгонор кезимде,
Үнүңдү угам кулагымда жаңырган:

“Балам, айтчы, мен бармынбы эсиңде?”

Дүк-дүк этип, туйлап чыгат жүрөгүм,

Дабырты окшоп аттуу келген бирөөнүн...

О, алтын жер, сен бар үчүн дүйнөдө,

Көөнүм толук мен бейкапар жүрөмүн.

11.03.2004

Үч-Эмчек
ТАҢКЫ СҮРӨТ
Аз-аздан түшүп келет жерге жарык,

Булдурлап ырын ырдайт наркы арык.

Асманга кайкып учуп чыккан бүркүт 

Негедир кайтты кайра, барып-барып.

Же балким, уясы эске түштү бекен,

Анда да бала сүйүү күчтүү бекен?

А жерде, желге боюн тарап жатты,

Кечээ эле гүлүн ачкан күзгү жекен.

Эгиндүү сар талаада дыйкан жүрөт,

Колунда эски досу – палбан күрөк.

Бул да бир мейли көктө, мейли жерде,

Мээнетти баян кылган таңкы сүрөт.

12.11.2004

Үч-Эмчек
КАНЧУ ЭМЕС
Баары келип мезгил менен акталат,
Ой-сезимди бир жарык күч жетелеп,

Экөөбүздү коштоп келген махаббат

Али дале бизди таштап кете элек.

Койчу секет, кыйнабачы жанымды,

Ансыз дагы муунум бошоп турамын.

Андан бери жыл канча ирет жаңырды,

Дагы арбытат менин, сенин курагың.

Ар күн кечте жолукканда сен мага,

Жөнөчүбүз Ай шооласын жамына,

Көңүлдө жаз, бет алдыда кең талаа,

Эски асман да окшоп кудум жаңыга.

Кулагыма сен гана айткан сөз кирип,

А башкасын алчу эмесмин анча элес.

Ал кез улам баратса да эскирип,

Сага болгон кумар менде канчу эмес.

Биз экөөбүз анда терчү гүлдөр да,

Кире берип кайра-кайра түшүмө,

Жан кыйышпас ошол ысык күндөр да
Санааркатат өзүңдү эске түшүрө.

08.07.2004

“Арашан”

СЫЙЛАДЫМ
Тосуп тоонун үлбүрөгөн ак таңын,
Соккон желге дирилдедип ат жалын,

салып-уруп жетип келсем, эстеби,

Сен көшүлүп тынч уйкуда жатканың?

Ошол көркүң болчу өзүнчө картина:

Колоң чачың ак мойнуңдун артында

жаткан эле жаздыгыңда төгүлүп,

Демейкидей жыпар чачкан баркыңда.

Күмүш шакек салаалардын баарында,

Мойнуңдагы алтын чынжыр, аны да

жарк эттире, чагылышып жатыптыр,

терезеңден түшкөн жарык, арыда.

Сезилгенсип кыймылы эки эрдиңдин,

Бирок өзүң козголуудан эриңдин.

Айдай жаркып жаткан кызуу уйкуда,

Түн периси окшоп мага көрүңдүн.

Ойготсомбу деп, санаамда кыйналдым,

А бирок да ойготууга кыйбадым.

Көз алдымда кооздукту бул өңдүү,

Бузгум келбей ызаат кылдым, сыйладым.

15.06.2004

Үч-Эмчек
***
Жашымда сүйүп мен сени.

Таппадым жандын тынарын,

Эңсеген жүрөк эңседи,

Таркабай сенден кумарым.

Таберик болсун берчи эми,

Мойнуңа таккан тумарың.

10.03.2004

Бишкек

КАРКЫРАЛАР
Асманда учуп барат каркыралар,
Адамды өз боюна тартып алар,

Алыстан сагынычын апкелишет

Алатоо кыркаларын артып алар.

“Карк-карк” деп, көктөн созгон 

                                        ырларын да,

Келатып, түнөп өткөн кырларын да

жактырам, ал гана эмес желе тартып,

чуркурап чубай учкан ыргагын да.

Алардын жан дүйнөсү асман, аалам,

Аларды көрөр менен айтып салам,

Эчактан жаны бирге жакын достой,

Консо деп, көктү тиктеп күтүп калам.

Аман жүр, кайда барсаң, каркыралар,

Дүйнөнүн бардыгыңда баркыңар бар.

Көктөгү көркүңөрдүн бир өзү эле,

Бергенсийт адамзатка жаркын кабар.

13.08.2004

Суусамыр

***

“Жылкы аласы тышында, 

Киши аласы ичинде” – 

Илгеркилер айткан сөз,

Азыр деле күчүндө.

Көптөрдөн шек санашым,

Балким ошол үчүн же?

21.03.2004

ЖАШАР ЭЛЕК
О кайдан, кайран досум, жылдызданбы,

Башымда бөрктү көккө ыргытсамбы?

Кубанчым артып сени көргөн сайын 

Кошубак боло түшөм кыргыз жандуу.

Жалганбы, жан кыйышпас курдаштыгың,

Жонго асып, ала жүрчү ыр баштыгын
Кетчү элек дербиш окшоп жер кыдырып,

Кусалуу эстебесин ким жаштыгын!

О анда, Парнас тоодо бир түнөдүк,

Калчудай ошондогу ыр түбөлүк.

Жем издеп топ-топ болуп учуп-конгон

Таранчы үйрү өңдөнүп дүркүрөдүк.

Дайрадай дайым ашып-ташаар элек,

Бат эле эр жетсек деп шашаар элек.

Бүгүнкү күндү мындай коё туруп,

Келечек күндөр менен жашаар элек...

09.10.2004

“Арашан”

ҮМҮТ
Үмүттө күч,жерди өзүнө сыйдырар,

Керек болсо жанды жанга сый кылар.

Бу дүйнөдө ага теңдеш боло албайт,

Ою терең не бир сыйкыр сырдуулар.

Үмүт күтүп жашоо жерде сонун да,

Мээнет жанып,ишиң турса оңунда,

Ошондонбу,адам кыйбайт дүйнөнү

Калтырууга өмүрүнүн соңунда.

Үмүт жанып, кетпей жеңил сезимге

Эскере жүр, көзүң тирүү кезиңде:

Мээнет гана сага сый да, даңаза,

Көзүң өтсө,калтырар Жер эсинде.

9.10.204.

Бишкек
 

***
Сүйүү деген күндөн келген табылга,

Ал барында, сен бир король тагында.

Канча жылдар өтсө дагы арадан

Кала берген кайтпас ысык табында.

Кезегинде кыстык ырас, кучакка,

Карабастан кылычка да, бычакка...

Андагыдай жан кечтилик кайда эми,

Жаш улгайып, ышкы качкан бул чакта?!

03.09.2004

Бишкек

ЖАКШЫ ЭМЕСПИ

Өзөн калат,аккан суунун шары өтөт,

Жер да калат, азыркынын баары өтөт.

Жүгүргөнүң кара жанды карч уруп,

Тирүүлүгүң үчүн гана аракет.

Адам эки жаралбасы ырас да,

Ал тек конок, келип кеткен бир азга.

Жакшы эмеспи, болсо таштаар

                                                бир белгиң,

Кийин келчү муундарга мураска.

31.03.2004

Бишкек
ТААНЫДЫ
Турса да күн жарыгы күйүп-өчүп,

Жатчу элек биз жайлоодо конуп,көчүп.
Быйыл мен “Түз-Ашууга”жалгыз барып,

Сен чыкчу ташка олтурдум коюп көчүк.

Тааныды өзөндөрү, жылгалары,

Тааныды Сары-Аска да турган ары.

Мен дагы көз талыта карай бердим,
Алардын кымбат үчүн жылмайганы.

Дегенсип “Кулагыңа алтын сырга”,

Жаңырды анда экөөбүз ырдачу ыр да.

Тартылган желелердин орду калган,

Экөөбүз бээ саадырып барчу кырда.

Эстеби, кожогатын “Кызыл-Коонун”,

Терерде, өткөн далай кыя жолун?

Баары бар,баары турат,жалгыз гана

Бул сапар жанга батты сенин жогуң.

23.08.2004.

Сары-Булак

ЖАККЫМ КЕЛДИ
Кечээ түнү негедир, жатарымда,
Уйкунун ууз балын татарымда,

Кымбатым, сени эсиме түшүргөмүн

“Болсо деп, азыр менин катарымда?”

Аны да алмаштырып көргөн түшүм,

Кандайдыр коопсунуп, качып үшүм,

Ойгонуп көпкө жаттым, өзүмдү өзүм

сооротуп: “Түшүң бул бир, түшүн, түшүн?!”

Өңүм деле түшүмдөй эмес белем,

Айылдын үстүндөгү белес менен

келатсам ат үстүндө, жай бастырып,

Арбалып ар кыл, аркыл элеске мен,

коштолуп жаш элесиң сенин дагы...

Аңгыча ат кошкуруп алдымдагы,

баары өттү... Жалт карасам асман жакты,

Жаңырган кези экен Айдын жаңы.

Ошондо, Айга сөйкө таккым келди,

Куш болуп, ага канат каккым келди.

Өчүрүп, баштагынын баарын кайра,

Жашоого мен өзгөчө жаккым келди.

06.03.2005

Бишкек   

ЖАШОО  ӨЗҮ
Азыр  жерде жай дагы эмес, жаз да эмес,

Жаап кетчү жамгыры да аз эмес.

Зып-зып этип өтүп турчу күндөр да,
Бизге жакын дос да эмес,кас да эмес.

Жолоочудай сапар тарткан кайдыгер,

Айталбайбыз кубаныч бер,кайгы бер?

Не берсе да, Жараткандын  эркинде,

Бирок кетсек, тийсе дейбиз жайлуу жер.
Кур пендеге андан ашкан не керек,

Жашоо өзү айлампадай тегерек.

Бир жак учу чыгып жаткан Күн болсо,

Бир жак учу баткан Күнгө теңелет.

8.05.2005.

Бишкек
МЕЙЛИ
Дале эсте “сүйүү”аттуу бир жарык,

Биз эскирип баратсак да тең карып,

Билинбестен өткөн бардык ай-жылды,
Чыга келет нуру менен тең жарып.

Күндөй жарык анын шаңдуу шооласын,

Ала жүрдүк терген кезде жоогазын

Үмүт коштоп:”жалт”этип,”жалп” өчпөсүн,
Боло жүрчү бороондордон  соо калсын!
Аны өмүрдүн ак жылдызы дечүбүз,

Ал бар үчүн жаркын эле  кечибиз.

Ал аркылуу ырахаттуу сезилчү

Биз бараткан жаштык өмүр көчүбүз.

Мейли ,эми көрсөтпөсө өз жүзүн.

“Сүйүү”делген шоокумдуу бир сөз үчүн,

Бир кездеги жарыгы үчүн жана анын,
Жан бүлүнүп,таппай кетем эс-учум.

16.04.2005
“Арашан”

***
Кайда калдың  менин  асыл жаштыгым,

Окшор элең, бир табылган жакшы ырым?

Сен экөөбүз эркелечү кыялга, 

Далай жолу күбө болгон жаздыгым.

Турмуш ушул, кайтпайт экен бир өтсө,

Турбайт окшоп тартып койгон сүрөткө,

Анткен менен сенин жаркын элесиң

Азыр дале жашап келет жүрөктө.

Мезгил болсо, жүгөнү бар баштагы

тулпар аттай, улам арбып таскагы,
Андагыдан алыс-алыс куракка,

Бүгүн эми бизди апкелип таштады.

Билем, баскан кыйма-чийме жолдорум,

Өмүрүмдүн ынак көркү  болгонун.

Эсте баары, бирок кайра кайтышка,

Түбөлүккө бекип калган кол, жолум.

Жеңелер ай, анда бешик терметкен,

Тамаша айтып, мени далай тердеткен.

Колундагы ымыркайлар эми азыр,

Болгон чыгар азаматтар эр жеткен?!

Кээде жоктоп, ырга кошом: ким көрдү,

ал кездеги бейкут, жоош күндөрдү,

Сезим козгоп, коңгуроодой шыңгырап

Кечки  оюнда кыздар салчу үндөрдү?

Кайталангыс сулуулугун дүйнөнүн, 

Ошол кыздар аркылуу мен сүйгөмүн,

Жана дагы жандырууга тырышкам

Бул жашоонун чиеленген түймөгүн...

4.10.2005

Сары-Булак 

ТАРЫНБА
Келбесиңди билип туруп, күткөнүм – 

Түгөнбөгөн үмүттөргө бүткөнүм.

Өзүм кайра сени издеп барууга,

Көптөн, эркем, күтөм мезгил бүктөмүн.

Жол курууга кай күн болот ылайык,

Жок, кечиксем менде калсын бул айып.

Барам сөзсүз, а сен күтүп аларсың,

Булут жиреп чыккан Айдай кылайып.

Анда ортодо сөз бермети чачылар,

Башта туюк эчен сырлар ачылар.

Биз эңсеген, ээн Бакай көлүнө,

Барарыбыз турган ишко, ачык ал.

Көл калган дейт баштагыдан түзөлүп,

Кайык болсо, кайыгында сүзөлүк.

Айланасы сарымсактуу болчу эле

Анда тандап, бышканынан үзөлүк?..

Жол кошуубуз болот бизге табылга,

Жаштык жалын турган кезде табында.

Адатыңча чыдап мени күтө жүр,

Анча-мынча кечиксем, кой, таарынба.

25.05.2005

Сары-Булак

СЕН ЭКӨӨБҮЗ  
Экөөбүз тең төрөлүп,тең өстү элек

Өңдөнүп тагдыр бизге сунган белек.

Кетерде сени  узатып искен жел да
Кайрылып нечен ирет кайтып келет.

А бирок, сен кайтпадың,жоксуң жанда,

Көөдөндө жаштык кумар жазылганга.

Эстеймин, ташкындаган дайраны ээрчип,

Сен менен бирге басчу жазымды анда.

Кетсе эгер каталыктар кечир мени,

Кыйын го жандын сыры чечилмеги.

Ар күнү келем издеп элесиңди,

Баягы дайра жактан кечиндеги.

Канча убак күлкүңдү мен угалбадым,

А мүмкүн көпкө чыгар бу арманым?

Бүгүн да сенсиз кайра кетем жалгыз,

Күтөм да көктө жылдыз толгон маалын.
5.12.2005

Сары -Булак

ЖАШ КАЙЫҢ
Козгоп өтсө жумшак эскен желаргы,

Кыз бурактай жаш кайыңдын бели аргы

бийлеп кирет, миң бир эки толгонуп,

Ичке каткан махаббаты же барбы?

Мынча неге түрлөнөсүң, жаш кайың,

Жер бетинде жокпу сендей башка айым?

Жанашалап жакын келчи жаныма,

Жалындаган жанды алдыңа таштайын.

Сыр алышкан сагынтаарың болоюн,

Сагынычтан түгөнөйүн - короюн,

Бул жашоодо бөлүнбөскө түбөлүк

Жүрөгүңө жүрөгүмдү ороюн.

Кысчы мени, кысчы бекем төшүңө,

Боюм балкып, көңүл кетсин көшүүгө.

Аз калса да таң атарга кылайып,

Кыйбай турам “кой, кетели!” дешүүгө.
Жанга жагым, жакшына жаш кайыңым,

Кечирип кой, кетсе эгер айыбым.

Сөз берели жолугушуп турууга,

Он бешинде ар келген Май айынын.

14.08.2005

Үч-Эмчек
МЕЗГИЛ МЕНЕН
Жашайсың мезгил менен,

Эртеңин эч билбеген.

Жаадырап тосуп аны,

Эрте таң, кеч күн менен.

Деңиздей мелмилдеген,

Тереңдик мезгил менен.

Адамдар анда келет,

Ар бири “менмин” деген.

Мезгил ал сотпу башкы,

Тескебей кары, жашты

Эчкимден сурап койбой,

Бир күнү алчу башты?

Ар качан ал эсиңе,
Сен мезгил кемесинде

келесиң, кээде урунуп,

Ажалдын денесине.

Бул сенин ыйык парзың,

Актай жүр мезгил карзын.

Бир келген меймандайсың,

Анан жок, азыр барсың...

30.03.2005

“Арашан”

ЭМНЕ БОЛМОК
Сексен беште бул курак,

Жөн эле көргөн түш болсо.

Ойгонуп турсам бир убак,

Он сегиз жашым туш болсо.

Дүйнө бүтүн дүңгүрөп,

Даң салмак:”Мына жаңылык!”

Эмине болмок бир ирет,

Табият койсо жаңылып?!

16.05.2005.
Бишкек

ДАГЫ БИР КҮН

Да бир күн мына, узады

Ага сен, эмне, кусабы?

А кайра койгун кубанып

Жок үчүн жайган тузагы.

Ар күнүң, мезгил бүктөмү,

Нар төөдөн бетер жүктөлүү.

Бар болот, анан жок болот

Милдетин өтөп бүткөнү.

Күндүн да ар кыл күнү бар,

Ак жолтой болсун күнүң ар.

Ал үчүн аны аларда,

Жаркырап-жайнап, күтүп ал!

6.09.2005

Бишкек

ДОСТОРУМ
Кээде өзүмдү окшоштурам даракка,

Далай жолу жалбырагын учурган
айрылыш жол, Ай тийбеген тарапка,

Ажыраган көңүлү жай учурдан.

Менден учкан жалбырактар – досторум,

Кыйбас курбу-курдаштарым өзүмдүн.

Кереги жок ал жактан сөз козгоштун,

Кургай элек жашы дале көзүмдүн.

Дарак көрсөм, жалбырагы аз калган,

Аргасыздан өзүмдү эске келтирем.

Достор калды боз топурак жазданган,

Аларды эстеп үнсүз көпкө мелтирейм.

3.04.2005

Бишкек

***
Ай да  мына, өз сапарын баштады,
Көндүм болгон жолу менен баштагы.
Көз алдында бүт жер шары, бүт аалам,

Жада калса жерде шагыл таш дагы.
Жай баратат, аздан жолу уланат,

Мүнөт-сааттар улам артка куланат.

Сансыз жылдыз аны уяң карашат,

Кайдан бүткөн эрке мүнөз бул адат?

Чалгынчыдай аяр жылып акмалап,

Ай асмандан жер бетин жай аңтарат.

Ак шоокумдай үлбүрөгөн нур тарап,

Сулуу дагы, сүйкүм дагы ал тарап.

11.08.2005

Бишкек

КЕЧ ЖААДЫ

Бир оокумда асман тарап күркүрөп,

Шатырата жамгыр жерге бүркүлөт,
Ага кошо шамал күчөй баштады,

Бир булутту да бир булут түрткүлөп.

Ошол таймаш эми жерде башталды,

Шапа-шупа бир тал сабап, бирталды.

Карт дарактар орду-ордунда качырап,

Куу бутактар ыргытылып ташталды.

Жете келди иңир күүгүм кеч дагы,

Чылк бүтөлүп, жылчык бербей эч жагы.

Ошол кезде тына калган жамгыр да,

Туруп-туруп, эмне үчүндүр кеч жаады.

27.09.2005

Бишкек 

О НЕСТАН -ДАРАЖАНЫМ
Кайдасың, менин Нестан-Даражаным,
Өмүрдө сага арналат кара жаным.

Билбеймин, кылчасына теңелерим
мынчалык бийик кеткен даражаңын?

О, менин кыйбас Нестан-Даражаным,

Сени издеп, жер шарын бүт араладым.

Же арзып-арзыбасым ачык айтпай,

Жүрөгүмдү  канча ирет жараладың?!

Кайтпадым, аныңа да кайыл болдум,

Аңтарып, чакырымын далай жолдун.
Сен үчүн ысык тийген күнгө күйүп,

Кайыгып  ак кар-музга, канча тоңдум!

Элесиң ээрчип Нестан-Даражаным,

Ай десең айга деле бара алайын?

Жок, эгер мен өзүңө жакпас болсом,

Жакчудай кайра жаңы жаралайын?

Кыялым таап, өзүм табалбадым,

Ага сен анча деле таң калбагын,

А бирок ар түн көргөн түштөрүмдө,

Канча ирет кучагыма сени албадым!

27.07.2005

“Арашан”

КӨПКӨМҮН
Сен келчү элең,

А мен жыргап калчу элем,

Жерден колго тийген өңдүү
                                           көктөгүм,

Көйнөк кийип,

Жоолук салып алчу элең,

Биздин жердин көк жибектей
                                            көктөмүн.

Сен бар үчүн,

Көктөм жерде бар үчүн,

Ошол жылы

Ким көпсө-мен көпкөмүн...

19.06.2005.

“Арашан”

УЙКУЛУУ СҮЗҮЛҮП
Алоолоп, от болуп
Кызарып күн батты,

Батарда токтолуп,

Жалт карап көл жакты,

жаткандай коштошуп...

Кеч күүгүм келди оошуп,

Жаш Чолпон жаадырайт,

Асманга көрк кошуп.

Аз калды, аз калды

Дайра үнү үзүлүп,

Ай да тоо жазданды,

Уйкулуу сүзүлүп.

Муздак жел аркырап,

Чыкылдайт суук да.

Ай Көктө жаркырайт

Койгондой жууп да?

Бак-дарак карааны,

Баратты бүлбүлдөп.

Жаңыртып абаны,

Ит үрдү бүлкүлдөп.

24.09.2005 

“Арашан”

КҮЗ
Мына, дагы  аздан кийин  күз келет,

Кечээ гана көлдө чардап сүзчү элек.

Ал кез артта, деген менен кайрадан
Түркүм түстүү  кереметин күз берет.

Пушкин акын күздү айрыкча жактырган,

А күз ага ыр нөшөрүн актырган.

О эгерим, берсе тагдыр каламы,

Ар акынга андай чексиз бактыдан?!

Мен да күтөм ар жыл келчү күзүмдү,
Акын катар ачкан алгач жүзүмдү

кырк жыл мурда, октябрда “Ала-Тоо”

Басып чыккан “Ак-Мөөрүмдөн” үзүндү.

“Күз айы деп, берекелүү, асылдуу”,
Байыркылар бере кеткен баасын бу.

Андан бери канча кылым алмашты,

Азыр дале элде ушул ой басымдуу.

28.09.2005

Бишкек 

МЫНДАН АРЫ
Күнөмдүн барын дагы, жогун дагы,

Айтууга белен эмес жообум дагы.

А бирок кетти далай каталыктар,

Өмүрдө, ушул баскан жолумдагы.

Эгерде күнөө болсо анын баары,

Тургандыр кезек күтүп Теңир каары.

Туу кармап чындык менен калыстыкты,

Бейкапар жашагым бар мындан ары...
23.10.2005

Бишкек 
ЗООКА СЫНДУУ
Учкум келди, бир кез учкул куш болуп,
Кайра өзүңдү табам деген үмүттө.

Кокус калсам тоскоолдорго туш болуп,

Өтүнөрүм,  а сен мени түңүлтпө?

Эсиңдеби, көлдө экөөбүз жүргөндө,

Тоо тараптан бороон уруп аркырап

Көл толкунун көкөлөтө түргөндө,

Көп кыйналдык кайыкты алга тарткылап?

Айлам кетип, апкаарыдым мен анда,

Сен жылмайып, кенебедиң аңчалык,

Көл чүрпөсү а сен канткен менен да

Чабалдыкка алдырбадың чаң салып?!

Мындай кезде чыдамкайлык, токтоолук

Билдим анык искусство экенин.
Бул сөз сага тиешелүү топ-толук,

Мага жакты зоока сындуу бекемиң.

1.08.2005

“Арашан”

КАРАЯТ
Аңгыча кирип келди иңир-күүгүм,
Күндүзгү күчү азайып күрү-гүүнүн.

Адамдар жондон алып, жерге койду

Таңды-кеч ташып жүргөн турмуш жүгүн.

Мейли эми, тыныгышсын чай-чуй ичип,

Эртең да милдеттер бар улуу, кичик...

Арыда оо, калдайган тоо караят,

Үстүнө жапкан окшоп түндөн ичик.

10.11.2005

Бишкек 

***
Күүгүм кирди, качып күндүн нурлары,

Ай да чыгып, тоодон өйдө турду ары.

Булуттарды көсөп “жылт-жулт” этишет,

Эрте ойгонгон жылдыздардын бир даары.

Айлананын барат баары үргүлөп,
Асман жүзүн булут менен сүргүлөп,

Түн коюлуп өз күчүнө киргиче,

Ал да өз өңүн тазартууга үлгүрөт.

Жайган сайын түн канатын баягы,

Жок сезилбейт, кайда башы, аягы.
Шаркыраган үнү гана жаңырат

Айталбайсың, дайра кайсы сайдагы?

Жер бетинде тирлик кыймыл токтоду,

Чанда гана жанып айыл оттору.

Бир оокумда шамал сокту аркырап,

Бошонгондой байлоосунан ноктолуу.

16.09.2005

“Арашан”

СҮРӨТЧҮ 

Сен белемсиң чыныгы чоң сүрөтчү,
Картинасын жаны  бардай сүйлөтчү.

Боёктордо сыр бар өңдүү өзгөчө,

Миң кубулуп, улам башка түргө өтчү.

Сүрөтүңдөн сезем да бир жаңылык:

Келечекте, ал жашачу доордун

шаңы турат кулагымда жаңырып.

Кубанарым – келгенби деп Рафаэль,

О дүйнөдөн бу дүйнөгө жаңылып?!

3.04.2005

Бишкек. 

***
Күн да барып, тоо артына жашынды,

Мен көлдөтүп көздөн аккан жашымды,

“Батпачы” деп, “кетпечи” деп жалындым,

Тагдырыма ийдире албай башымды.

Өмүр бою тагдыр заңын аткарып

Ыйбаа кылдым, башым ийип апкаарып.

Бүгүн эми бир калыстык болсо дейм,

Биздин чекти бөлүп коёр как жарып?

Бар го, досум, адамдын да убалы,

Тагдыр аны укпайбы же угабы,

Айтор, койдум моюн сунбай көшөөрүп,

Кудум окшоп Улуу Кытай дубалы.

8.06.2005

Бишкек

БУЛАК
Жаңырып үнү келет кулагыма,
Сагындым, жетсем эски булагыма!

Жылаажын күүсүн тыңшап ырахаттуу,

Жатчу элек оонап жашыл тулаңында.

Кой, кетем, кетем тааныш булагыма,

Барчулар менин жолум улагыла.

Жаткандыр ал чекилдеп, тынбай үнү,

Өңдөнүп чебич-эчки улагына.

18.05.2005

Бишкек

ЖЫЛДАР КЕТТИ
Жол эки ача, аны мындай чечели:
Бири азыркы, бири өткөн чак кечеги,

Кайран жаштык эми кайдан кайрылмак,

Кечкен сууну кайра экинчи кечеби?

Эстеп көрсөм бала кезим эселек,

Мени жүрчү оюн-шоок жетелеп.

Мөңгүлөрдөн түшкөн кашка суулардын,

Шыргалаңы дале оозумдан кете элек.

Көзүмдү ачып, жан-дүйнөмдү берген жер,

Бээ садырып, кырдан тезек терген жер

Сенсиң түбүм, мен башталган уюткум,

Бу дүйнөдө жер жок сага тең келер.

Жылдар келди жылдар кетти билинбей,

Жай-маанисин эч ким билбес илимдей.

Аз-аз калып барат мына өмүр да,

Өткөн күндөр кайра экинчи тирилбей.

5.05.2005

Үч-Эмчек
ЧООРЧУ
Эй, чоорчум, тарта түшчү чооруңду,
Күүлөрүңдүн баары мукам, орундуу.

Моокум канды, куттуктайм чын жүрөктөн,

Шыгың шаңга көтөрүлгөн дооруң бу.

Бирге жашап, бир дем алып шаарымда,

Билбепмин да көрбөптүрмүн, таарынба?

Бийиктигиң бүгүн анык мен сездим,

Бешенеңде багың чечет баарын да.

12.12.2005

Бишкек

ОШОНДО СЕН

Жүрөгүмдө сага өзгөчө орун бар,

Жароокерим, сени эстесем – жол кумар,

Канат байлап, сага жетип эртерээк,

Баштагыдай кучагыңда болгум бар.

Турмуш ушул, жылдар өтөр, жыл калар,

Бизди күтүп турар эски жылгалар,

Ойночу кез тулаңына оронуп,

Окшочу эле түбөлүктүү жыргал ал.

Анан күтчү  жаны курбу дайрабыз,

 Эрте-кечпи кайрыларды кайра биз.

Адырларда жаткан экен дагы эле,

Он жыл мурда, биздин август айдагы из?

Эсиңдеби, көлдөтүп бүт дүйнөнү,

Күтпөгөндө жамгыр төгүп ийгени,

Аска алдына айдап барып камаган
экөөбүздү, жалаң көйнөк кийгени?

Ошондо сен турдуң үнсүз мелтиреп,
Суу  чачтарың  ылдый кулап шөмтүрөп,

А алардын арасынан көздөрүң,

Жамгыр жууган алча сымал мөлтүрөп.

16.03.2005

Үч-Эмчек

ТУРМУШ ДЕГЕН
Турмуш эмне, учсуз,түпсүз деңизби,
Толкуй берчү толкунбу же тегизби,

Оош-күйүш же өзгөрмө дүйнөбү

Бирөөгө бал, бирөөгө уу жегизчү.

Андабы же өкүмдүк да негизги,

Бирөөнү бай,бирин кедей дегизчү.

Өксүгү жок өткөрбөйбү ал жакта

Ай,күн деген эки бирдей эгизди?

Өмүр анда селкинчегин күүлөйбү,

Көрсөткөндөй тескейди  да күңгөйдү.
Кулагына куйсаң дагы укпаган

Турмуш кээде тоң моюнбу, дүлөйбү?

Ал жактабы өмүр,өлүм жарышы,

Ал жактабы максат күтүп карышуу.

Же түбөлүк түйүнүбү турмуштун

Пейилдердин кеңейиши,тарышы?

Турмуш деген аяз берет, жаз берет,

Аалымга акыл,сулууларга наз берет.

Баарын берет,бирөөлөргө бейэсеп,
Бирок гана адамга өмүрдү аз берет...

4.03.2005.

Бишкек

ДАЙРА ГАНА ЖАҢЫРАТ
Аккан жана ага берет Талас суу,
Эки өйүзгө бирдей кымбат, талаштуу.

Баш-аягын ээлеп жашыл жыш токой,
Илбесиндер жер көркүнө жарашчу.

Ал тарапка эл да тынбай агылчу,

Жылдыздардын кечки оттору жагылчу.

Кыз-жигиттер оюн куруп шайыр-шат,

Шаң-күлкүлөр, жаштык ыры жаңырчу.

Азыр баары ээн турат аңгырап,

А түгүл жок дарактарда жалбырак,

Айланага аң-таң болуп жалдырап
Түшүнө албай, дайра гана жаңырат.

12.12.2005

Үч-Эмчек

УБАКЫТ
Бул дүйнөнү сен бийлейсиң убакыт,

Байыртадан сага тийген бу бакыт.

Бирок неге шашкалаксың мынчалык,

Мүнөт,секунд,сааттарың чубатып ?

Адамзатты айдап-кууп  келесиң
Аралатып өмүрдүн кыр-белесин.
Акырында  үлгүрбөй да калышат,

Айтуу үчүн актык, өмүр керезин .

Ар ким каалайт жердеги өмүр узагын,
А мен өткөн жаштыгыма кусамын.

Кыялымда алар элем кайтарып,

Бирок сенин салтың кантип бузамын?

Келсең дагы даркан, калыс аталып,
Арбын сенде катаалдык да каталык.

Акактатып шаштырууга өмүрдү,

Койгон белең Жараткандан бата алып?!

20.09.2005
Бишкек

КЕЛЕБИЗ
Тирүүлүктө күйүп-бышып “жерим” деп,
Тууган жерге жан-дил менен берилмек

милдетибиз, кеталбайбыз эч кайда,

Бизди ага койгон окшоп желимдеп.

Чынында жер- баарыбыздын энебиз,
Ал эмизген “сүттөн” биздин денебиз.
Мейли, кайда кетсек дагы акыр бир,

Түбөлүккө укташ үчүн келебиз.

16.08.2005
Бишкек

ТООЛОРУМ АЙ

Көктө жылдыз, сен тагынган шурулар,

Ар биринин ар кыл жарык нуру бар.

Тоолорум ай, өзүң көз бол аларга,

А ким билет, бар аңдыган уурулар?

Тоолорум ай,

Менде,сенде жан жалгыз,

Аны тагдыр жазуусунан алганбыз.

Кокус болуп,бирибизди бирибиз,

Көрбөй калсак,анда бүтпөс арманбыз.

Тоолорум ай,

Бабалардын элесин,

Өз койнуңда тирүү алып келесиң.

Урпактарга кылымдардан кылымга

Кербен тартып келе жаткан кемесиң.

Сен дүйнөнүн туу чокусу,кырысың,

Сен дүйнөнүн улуу эпос ырысың.

Төр-төрлөрдөн түшкөн кашка сууларың,

Салкын абаң менин бактым, ырысым.

27.02.2005

Арашан

КЕСИБИМ

Баштан жаман,жакшыны да өткөрдүм ,                         
Мезгилдин да кысымына көп  көндүм,

Азыр эми таразалап олтурам,

Оош -кыйыш учурларын өткөндүн. 
Бул жашоодо кадам калбай карышып,

Келди өмүрүм мезгил  менен  жарышып ,
Болду кээде өксүгөн да учурлар,

Бара жатып катар тизгин кагышып.

Ал бир дастан- согуштагы жылдарым,

Ачып берген кандуу кыргын сырларын.

Ар күнүндө баштан эчен өткөрдүм

Өмүр, өлүм кырчылдашкан кырдаалын.

Биз душманга чабуул коюп бараткан

же чегинип, алган нечен жарааттан,
Тирүүлүктөн айрыларда түбөлүк,

Ырай кылып, колдоду өзү Жараткан
Кийин мени тагдыр кошту ыр менен,
Бул дагы бир купуялуу сыр белем ?

Аны менен  жашоо даамын тең татып,

Кошо жатып, кошо туруп бир келем.

Түпкүрүндө, мүмкүн, акыл-эсимдин,

Жаткан чыгар ырдан бүткөн кесибим?

Анда, демек, бекеринен эместир,

Тээ  бир кезде мен лирага  кезигүүм?!

14.01.2006,
Бишкек

КҮҮҢДҮ ТАРТ
Учкул  кыял, ойго сергек акыным,
Лира күүсүн тартып койчу акырын.

Көңүл төшөп биз сезгендей бололу,
Жан сырларың эмнелерге жакынын?

Сен жашайсың дүңгүрөгөн кыялда,

Сапарыңда чыккың келип кыл алга.

Жарык дүйнөң, шыгың сага салтанат,

Күүңдү тарт, асман-жерден ыр ал да!

Жүзүңдү бур дайым жарык тарапка,
Күнгө,Айга, жерде жашыл даракка,

Каламыңда күч аныктайт бактыңды,

Келип конор алдыңда ак баракка.

Татаал, ырас, сенин басчу сапарың,
Бирге кошуп кеч кирип, таң атарын,

Ойлоруңду ай-ааламга чабыттат,

Ырларыңа берсин кубат, бат арым!

26.04.2006.
Бишкек

***
Айтпа турмуш кызыгын,
Алмашкандай салкынын да ысыгын

танбай,бузбай жашай бер,

Тагдырдын жол-сызыгын.

Айтпа турмуш кызыгын,

Кыздар тышка кийип чыкса кызылын,
Сага алдыртан көз ымдашып жаткандай,

Арта берет,арта берет кызыгууң.

Кызылдын көп түрү бар да,гүлү бар,

Сугуңду артсаң сумсайыңкы сүрү бар.

Анын бирин үзөм десең сен эгер,

Апкаарыбай,чок кызылын үзүп ал

Шайыр дагы,шаңдуу дагы жаш бурак,

О, ал сени арбайт,алдайт,азгырат.

Ан үстүнө делбиретип көңүлдү,
Бойдо жаштык, айланаңда жаз турат!

5.04.2006.

Бишкек

ТОРГОЙ
Торгой сайрайт саратан жай,жазында

Жаткан кезде таң жаңыдан сөгүлүп,

Безеленип так төбөңдө,жаныңда,

Кулагыңа ак жаандай төгүлүп.

Торгой ыры биз жаш кезде жакшы эле,

Туш-тарабың көшүп кошо угушуп.

Аны жыргап кабыл алчу жаш дене,

Өмүрүңө жаткандай жаз жугушуп.

Мына дагы кайра сайрай баштады,
Жаңырыктап кайрыктары баштагы
Тарап канга,эчен түргө кубулуп,

Эригидей эрибеген таш дагы.

5.05.2006.

“Арашан“

УЧА ЭЛЕКТЕ

Бул жашоодо болбойт эки жаралуу,

Ал табият мыйзамында каралуу.

Билбейт эч ким канча убакка созулат,

Өмүр, өлүм ортосунда аралы.

Жок дүйнөдө турчу нерсе түбөлүк,

Бары келет,бары кетет түгөнүп,

Адыр-кырдын көк жашаңы өңдөнүп,

Алмашылчу бири өлгөндө,бири өнүп.

Эмне калат? Тирүүлүктө сый калат,

Анын деле жолу бирок сыйгалак.

Барып-барып өчөт өмүр,артында
Баягы эле аккан көз жаш,ый калат.

Башка айла жок,

                          дүйнө ушундай курулган,

Аны туурайт турмуш да биз урунган.

Сен да бир куш, убагында шаңшып кал,

Уча электе конуп турган тууруңдан.
8.04.2006.

“Арашан”

КҮКҮК ТИЛИ
Жылдар өттү биз көрүштүк кайра да,

Суу боюнда жашыл токой ичинен.

Жан көшүлткөн көктөм  жыты абада,

Мас болгонсуйм анын өткүр күчүнөн.
Жылбай турдук,үнсүз тиктеп дайраны,

Тоодон ылдый окторулуп агылган.
Ал аңгыча күкүк какшап сайрады

Түгөнбөгөн арзын айтып сагынган,

Ал жаткансып экөөбүзгө арналып,

Кыйышпастай биз тиктеше караштык

Үн катпастан,калган өңдүү арбалып.
Бирок неге, биз кайрадан адаштык?..

3.03.2006.

“Арашан“

***

Мезгил өтүп кетсе да,

Сүйүү жылбай турганы,

Биздин ушул кезде да,

Окшоп миң жыл мурдагы.

Бишкек

АК ТЕРЕК
Күтүүсүздөн  кез келиштик Ак-терек,
Көрк-келбетиң мага ар кыл ой апкелет,

Эсиңдеби, жаз экөөбүз кечээ эле,

Жарашыктуу  шуру-мончок такты элек.

Неге мынча муңканасың ардагым,
Барбы ичиңде айтылбаган арманың.

Күүгүмдөнүп калбаса экен дейсиңби,

Азыркы жаш курагыңдын ар жагын?

Жок, өсө бер, улам бийик көкөлөп,

Өктөгөнүң акыр бир күн өтөлөт.
Көзөмөлдөп тең айланып жатпайбы,

Түнкүсүн Ай, күндүзү Күн экөөлөп.

Көкөлөй бер, кыйшайбасын кылың да...
Сен экөөбүз жылдардын бир жылында

А ким билет, кездешербиз кайра да,

Алыс-алыс, кийинки бир кылымда?!

23.03.2006.
Бишкек

ЖАРЫК ЭЛЕ 
Билбейм, учур күз беле же жаз беле,

Бирок чөптөр жыпарын мол чаччу эле.

Жандай басып кылыксынып бараткан,
Жаш жамалың мага аябай жакчу эле.

Токтой турса мезгил деген сак-сакта,

Мейли аяңдап,канча шашпай бассак да,

Билинбестен, жаныбыздан шуулдап

Өтчү тура ал бир катуу таскакта.

Анда биздин курак экен өркүндөө,

Көз тойбогон табияттын көркүнө.

Суктанчубуз,бирок мооку канчу эмес
Көрсө, экенбиз махаббаттын өртүндө.

Ар бир атчу таң да анда башка эле,

Жагалданып, гүлдөр дагы башка эле.

Ар күн кечте чыгып келген Ай дагы,

Азыркыдан жарык дагы, жаш да эле.

3.03.2006.

“Арашан”

***

Махаббат деген эмине,

Ал—түйшүк,

Өмүрүң өтөт күтүшүп,

Кышта да

Тоңуп  турганың,

Калчылдап дене-бой үшүп.

Махаббат деген эмине?

Азап да,

Чыгалбай башың азатка,

“Өмүр же өлүм үчүн”деп,

Аттанган  өңдүү казатка.

20.02.2006.

Бишкек

ӨЗҮМ  ЖӨНҮНДӨ

Азыр мен эсен-соомун, аман башым,

Бар жана кийер кийимим, ичер ашым.

Бул  үчүн Жаратканга кулдук айтып

Керекко, көөнүм куунап жаркылдашым.

Колумда тагдыр буйруп берген калам,

Ар күнү күтүп калат мени ыр- талаам

Мен дагы кен издеген геологмун,

Казганым эмне берсе, ошону алам.

Бар менин бир адатым эрикпеген, 

Олжолуу кайтсам  эгер,эрип  келем.

Ак дилден, колдо бардык тапканымды

“Кыргызым, сен үчүн” деп, берип келем.

Ар качан башкы үмүтүм каламымда,

Турса деп, туугун элдин таламында.

Ойлоном өмүр, турмуш,дүйнө жөнүн,.

Ар күнү  аны колго аларымда.

Билсем деп, элдин оюн убарамын,

А кокус жакпай калсам, кубарамын.

Арзысам кубаттаган бир сөзүнө,

Жеткендей төбөм көккө  кубанамын.

Акынга оңой бекен жакшы ыр жазган,                                                                  

Өңдөнүп ийне менен кудук казган.

А бирок, айтып бүткүс шаттыгы бар,

Төбөңдөн куйган окшоп бактыны асман?”

12.03.2006.

Бишкек

УЧУР ЫРЫ
Күчөдү кыжың-кужуң, чырдуу чатак,

Бир-бирин “бузуку” же “чыккынчы” атап.

А кайда кыргыз “түптүү эл” аталып,

Байыртан бизде жүрчү сыймык-атак?!

Жашоо да аткан окшоп айлан көчөк,

Бир эсе “жарк” деп жанып, “жалп” деп өчөт.

Азыркы опурталдуу күндөр өтүп,

Журтчулук тынч жайына качан көчөт?

Канткенде боло алабыз биз этиет,

Көч деле бара-бара түзөтүлөт.

А качан эл тынчтыгы, биримдиги,

Көздөрдүн карегиндей күзөтүлөт?!

21.01.2006

Бишкек

БИР ВАЛЬСЫ
Тээ, баягы беш жылдыктар кездеги,

Биз ырдачу ырлар азыр эстеби?

Эсте болсо, көрөлүчү кайра  ырдап,

Тынч көшүлгөн жайдын ушул кечтери.

Ооба, достор, болду сунуш акылдуу,

Мен  макулмун,а сен дагы макулбу?

Тең курбулар кошулалы кайра бир,

Чогулалы,мейли алыс,жакынбы?

Биз жаңылбай,мейли мезгил жаңылса,

Эски ырлар жаманбы эмне, жаңырса?

Сезимдерди кетсин алар сергитип,

Жүрөктөрдү чарпып өтсүн жалынча.

Кана  эмесе, жан курбулар,баштадык

Көңүлдөргө жаадыраган жазды алып.

Бирок,бирок... арабыздан далайы

Калган уктап, боз топурак жазданып.

О алардын баары, баары жакшы эле,

Өзгөчө бир кайрат-шыктуу, жаш да эле.

Тирүүлүктө, эми аларды кээде эстеп

эскерүүдөн, калды бизге башка эмне?

Эстеликке биз жаңырткан ыр калсын,

Ошо менен сагынч,самоо бир кансын.

Ансыз деле биз жоготуп алыппыз,

Ал ырлардын жанга жакын бир вальсын.

4.02.2006

Арашан

АЙ КИМ БИЛЕТ
Бир кезде көп өтчү үлпөт,олтуруштар,

Жаш элем,жаным болчу ага куштар.

Шараптар кеселерде мелт-калт толуп,

“Ал,ал”деп,сүрөө-коштоо,сый-сунуштар...

Дуу-дуудан кете жаздап үй жарылып,

Жалпыбыз коштоого алган ыр жаңырып,

Кызыткан ичте шарап ээликтирип,

Кай бирде калар элек түн жамынып.

Жакшы эле ошондогу тамашалар,

Күч да бар, керек болсо таң ашырар.

Чер жазып көңүл куунап, кыял учуп,

Учур бейм  өз бактыңды талаша алар.

Шаңк этип алмак-салмак  күлкүлөрү,

Айтылчу тамаша да түркүн эми!

О кайран дос-курбулар, силер менен,

Канча ирет жаштык доорум күркүрөдү?!

Кээде мен ал учурга кайткым келет,

Көөдөндө көксөөмдү айткым келет.

А бирок андагыны бүгүнкүлөр,

Түшүнөт,же түшүнбөйт,ай ким билет?

6.04.2006

Бишкек

АННА АХМАТОВАДАН

1.

Асман бети жууган өңдүү ак эле,

А жер үстү кара болчу көмүрдөн.

Айдын алды кургак дагы, как эле

Эч нерсе жок “жарк” деп көзгө көрүнгөн.

Аял үнү каргылданат жагымдуу,

Ырдаганы- кыйкырып үн созгондой.

Тиктеп карап турсам маңдай жагымды,

Кайың турат “элп”деп желге козголбой.

Эмне,сени өптүм беле ал үчүн,

Же ал үчүн сүйүү балын таткамбы?

Азыр минтип,түгөнгүчө ал-күчүм,

Сени кайра мен жек көрүп жатамбы?

2.

Эгер көктө акырындап Ай жылып,

Түндүн мөөрү баскан бойдон турбаса,

Өлгөн эрим келип кайра кайрылып

Окуйт беле сүйүү ырларын тубаса.

Кичинекей кутучага катылган

кулп  ачкычы анын болчу эсинде.

Аны тапты, паркеттерде басылган

Кадамдары  иштеп турган кезинде.

Жолугуунун сааттарын текшерип,

Койгон колду тааныйт дагы, түшүнөт.

Мезгил анда баратканын тезделип,

Өткөндөрдү ойго шашып түшүрөт.

“Арашан”

Чыгармачылык Үйү.

ӨКҮНДҮМ

Мен өткөндө сапар тартып Гүлчөгө,

Жүрүп кайттым болгону эки күнчө эле.

Июль айы,айтпа аптапты андагы,

Маңдайыңа каккан окшоп Күн чеге.

Алпарышса тоо тарапка бизди ары,

Буркуратып жыпар бүркөт гүлзары.

О,анан да ай чырайлуу Акмөөрдөй,

Сулуу тура Гүлчөнүн  бүт кыздары.

“Ай аттиң”деп, анда мен бир өкүндүм,

Тардыгына тагдыр жазган өкүмдүн:

Бул тарапка келбеди экем башта не,

Курагымда жаш да жана өтүмдүү?!

3.03.2006

Көк-Жаңгак.

ЖАШ АДАМГА

Турмуш бизге жаралбаган жат,өгөй,

Мезгил гана ашып-шашма,өтөгөй.

Адам атын алуу сыймык дүйнөдө,

Өткөн жаман тек бир изги иш өтөбөй.

Тура турчу,укчу мени,жаш адам,

Теңир сени эмес бекер жасаган.

Жашоо баасын айрый албайт,карегим,

Жүрөгүндө жалыны жок жашаган.

Өмүр бирөө, көкүрөккө түйүп кет,

Өзгөнү да жакыныңдай сүйүп кет.

Туулуп-өскөн жериң үчүн аеолуу,

Керек болсо өрттөнүп кет,күйүп кет!

10.03.2006

Бишкек

АЙ

Ай да мына, өз сапарын баштады,

Күмүш чачып,

Адатынча баштагы.

Көз алдында бүтүн дүйнө,бүт аалам,

Жада калса, жерде шагыл таш дагы.

Ай жай жылат,сапар аздан уланат,

Арасында саат,мүнөт,секунддар

Чык-чык этип,тынбай артка куланат,

Жымыраша аны тиктей жылдыздар

Түн күзөткөн асмандагы нур кыздар.

Асман көркү –

Ай бир тунук күзгү да.

Аны карайт бүтүндөй  жер үстү да.

Адам уулу,Айга өлчөп сен дагы

Түзөлө жүр,түзөп өңү-түстү да…

20.09.2005.

“Беш-Таш”

жайлоосу

***
Миң чатышкан ойлорумда келемин,

Чыга калат бак-дарактар жолуман

Көтөрүшкөн жашыл сайма желегин,

Арасында кызыл гүлгө жолугам.

Баскан экем бакты көздөй,тескери

Саратандын сырын угуп, адашып.
Угулгансыйт ”көтөр башты!”дешкени,

Бак да, гүл да мени ээрчий карашып...
Алар мени үндөйт “эрдик”жасоого,

Албай эске жерде майда-чүйдөнү,

А кайтара кең-кесири жашоого.

Сүйүп жерди, сүйүп ушул дүйнөнү

2005.
Бишкек.

САГА АРНОО
Бүркөө, ачык өтүп келет күндөрүм,

Кечээ терсем тоонун кызыл гүлдөрүн,

Бүгүн аяз,туш-тарабым калың кар,

Мейли... кымбат сенин эсен жүргөнүң.

Опол тоодой, сени караан тутамын,

Дарак болсом.өзүң жөлөк бутагым.

Бул жашоодо жалгыз гана чындык бар,

Айырбасын андан тагдыр-тутамым.

Ошол чындык--бул дүйнөдө сен барың,

Түйшүгүмдүн сен бөлүштүң тең жармын.

Агыны күч зор дайра--бул турмушта,

Теңир бизге берсин шыр жол, кең арым?

Биз түбөлүк бир тагдырга түйүлгөн,

Сени көрсөм бакыт көрөм үйүмдөн.

Сенсиң менин кун жетпеген байлыгым,

Сен бар кезде дайым толук  дүнүйөм.

2.01.2006.

Бишкек

АК  ШУМКАРЫМ

“Ак шумкар”деп ким койду экен

                                                       атыңды,

Акылманбы же бир даңктуу акынбы?

Абалтадан көксөгөнүң көк асман,

Ага ошончо табиятың жакынбы?

Сен дүйнөгө кун жетпеген табылга,

Качан болсо турган алгыр табында.

Учуп чыксаң, кош канатың күркүрөп,

Окшойт сүрдүү зор дайрада агымга.

Сени адамзат сүйүп “шумкар”атаган,

Ал салт келет урпактарга атадан.

Асманды ээлеп, сүргөн дооруң, эрдигиң
Балким, ал да алардын ак батадан?!

Улуу дагы, бийик дагы даражаң,
Жерде туруп, көктөн сени караган

Куштар учпай, жымырылып калышат,

Ошончолук айбат-даңкың тараган.

Шумкар учса, көздөрүнөн шам жанат,

Шоокумуна бүт айлана шаңданат.

Шумкар учса, коштобостон кош канат,

Алпараткан окшойт аны сан канат...

...Жалт карасам, көк зоокалар кырында,
Келатыпсың, жаадай сызган сырыңда.

Кереметтүү келишиңди бу жолку,
“Бул-бакыт”деп жоруп койдум

                                                      ырымга.

Жорудум да,жерге сыйбай сүйүндүм,

Келишиндей эң алгачкы сүйүүмдүн.

Сыймык кушум,көктөн түшкөн кут

                                                       болуп,                                                                      
Кел,конуп ал,түндүгүнө үйүмдүн!

Ак жол басып келиптирсиң атайын,

Акжолтоюм, кел, койнума катайын.

Сен апкелген ушул намыс-насипти,

Элим менен чогуу-чаран татайын!

9.05.2006.

Бишкек

КЫРГЫЗ РУХУ   
1.
Кагылайын Ала-Тоом,

                               Ата-журтум
Сен менин ичер суум,
                               көрөр күнүм,

Сен менин эс-акылым,

                               өнүп-өскөн түпкүрүм,

Бүгүнкүм да эртеңим.
Сени даңктап, өлгүчө

Сенин күүң чертемин!

Сенсиң бүтпөс сыймыгым,

Бийиктерге бой керип,

Багынганды,жүгүнгөндү билбеген.

Көк тиреген  туу чокулуу,

Найзадай курч азуулуу

                                       аскаларың,

Менин энчим эмеспи.

Карачы, таамп жатат

Ууртуңдан  күн нурлары 
                                  салаалап,

Карачы, агып жатат

Ууртуңдан өмүр жели диркиреп!

Өмүр бою карыздармын сага мен,

Өз төшүңдөн сууруп бердиң мени сен.

Алтын жондуу адырларың

Мени ойноткон
                       миңгизип өз мойнуна.

Күлмүңдөгөн жапжашыл колотторуң

Далай ирет апкелип өз койнуна,

Леп-леп соккон жел менен жарыштырып

Нечен  ирет угузган Күн жомогун.

2.

Таңдан кечке күн ичип

Ток жатышкан эгин талаа,

                                        түздөрүң

көз тойдуруп,

                      келет күдөр үзбөгүм.

Менин жым-жырт ойлорума

                       Азык болгон  жылгаларың--
Сагынычым эмеспи,
Энем окшоп көкүрөгүн жыттатчу.

А  сууларың –

Талаа-түздү көздөй шашып шар акчу,
                       Бешик ырым турбайбы,

Күүсүн чалып, мемиретип уктатчу.

Сендегинин барысы-

Жөн жаткан таш,

Үлбүрөгөн жалбырак,

Жел искенде 
                 окшоп комуз кылына,

дирилдеген,

                       Күмүш тамчы жаш булак,

Алтын баалуу

                       же бул бир ууч топурак -

Мен өзүммүн,

Мен алардан бүткөмүн,
Жазып кара тарыхтардын 

                             бүктөмүн!

Сени менен байыркы
бабаларда жолуккам,

Сени менен кийинки

урпактарда жолугам.

Тулаңыңда багылган,

кылымдарга  учкан менин ойлорум,

Туу жондордон оюн салып түшүп
                                 жаткан жылкылардай,

Тынбай чууруп келип турат анда да.

Четте жүрүп, кайра өзүңө кайтканда,

Ак мөңгүлүү аскаларың бийиктен

созулуша карашып,

Күндүк жерден көрүнөт.
Сай жаңырта агып жаткан сууларың

Алардан жол талашып,

Ашып-ташып аягыма куланат.

Беттен сүйөт жете келген айдарым...

О,тууган жер!

Ушинтип сен ар дайым

Мени тосуп аласың,

Эне тосуп алгандай,

Көп сагынган баласын.

Эгер муну актабасам кайсы арым?!

3.
Жер абийрин өздөрүндө сактаган,

Жер кадырын бизге чейин жеткирген,
Айкөл мүнөз, жоош-момун,

А бирок,

Ким бирөөлөр бузса бейкут тирлигин,

Намыс-арын бек тутуп,
Бой уруп тик ылдыйга

Аскаларга төшүн уруп

                                өлүмгө тик бараткан

кыраандардай, өткүр, курч,

көк жал экен биздин өткөн бабалар!

Кат  тааныбай туруп да,

Окумуштуу болчу алар,

Кармаса да куурайды,

Кармагандай болушкан

Жердин күрөө тамырын.
Алар тытып окушкан

“Жер”аттуу укмуш китепти,
Аны менен сырдашкан,

Аны менен ырдашкан

Бир обондо шамалдардын үнүндө.
Алар жазган жер-китептин бетине,

өздөрүнүн өмүр -тарыхы жөнүнө,
ой-санаасы, үмүттөрү жөнүндө.

Жазышкан адаттан тыш калам менен –

Аттарынын төрт туягы аркылуу,

Урпактарга кымбат ошол жазуулар,

Жердин өлбөс дастандары сыяктуу.

Төрөлбөстөн көп-көп жылдар илгери

биз аларда бар элек.

                         Биз алардын азабында жетилдик,
Чөлдөй жайдак тагдырында жетилдик,

Биз түбөлүк ыраазыбыз аларга

Кең дүйнөдө,

                         Аты-наамы белгисиз

бир кичине булактай,

соолуп калбай доорлордун кумунда,

Жашоо аттуу улуу күрөш-жолунда

                         Кыргыз наамын туу тутуп,
                         Кыргыз Рухун

Апкелген үчүн

Биздин ушул кылымга!

Бүгүн мына,

                         Салты менен эски дагы,жаңы да,

Үнү менен тиешелүү бир ага,

Өзү теңдүү” булактарга” катарлаш

Ал куюлуп жатат деңиз шарына,

Жетип бүгүн планетанын баарына,

Миң кубулуп кайрыктары,ыргагы –

Кыргыз руху жана кыргыз ырлары.
4.
Төрөлгөндө энеден,

Эң оболу жерди табат адамдар,

Айдоолорго ташталган дан сыяктуу,

Анда өсүп-өнүүгө,

Дарактардай,

тамырларын жерге терең жиберип,

умтулушат бийиктикти алууга,

Анда из таштап, 

Түбөлүккө калууга...

5.

Жер жобосу бир болсо да баарына,
Жашоо-турмуш орток болгон менен да

Ар киминин керт башына тийиштүү
бак-таалайы,ый-күлкүсү бар анда,

Зоболосу бар анда,

Аны менен бөлүшө албас башкалар,

Түшүнө албас башкалар,

Түшүнгөндөй ал өзү.

Алар- анын жан баралбас аралы,

Кыял өңдүү колго урунбас дүйнөсү.

6.

Адам деген өзүнчө эле калаа бу:
Көчөсү бар –

Кенен дагы,тар дагы.

Борбору бар,

Бар жана чет тарабы.

Эскилери бузулуп,

Кеңип жаткан жаңы үйлөрдүн тармагы,

Жарык, күңүрт жагы менен андагы.

Адам деген –калаа бу,

Жалпы бирдей окшоштуктан тышкары

Ар биринин өзүнчө бар талабы.

Жашагандан коркпостон,

Коркот ага кечигүүдөн адамдар,

Бул берилген мезгилде,

Өздүрүнчө из жасап,

Сааттардын жүрүшүнө үн кошуп,

Тык-так!

Тык-так!

Тыным албай,иштөө керек кадамдар,

Иштөө керек акыл-ойлор,

Мээнеткеч толкундардай,
Ошон үчүн жаралабыз адамдар!
Ата-Журтуң,

Медер тутар жериң үчүн,

Ар качан

алоолоп күйүү керек,
Күн окшоп
Бүт дүйнөгө таштап турган жарыгын,

Миң жылдарга таштап турган жарыгын!

Ашыгыңды сүйгөндөй сүйүү керек,

Акындар даңкка алып ырдоо керек,

Кайтып келип эрте жаздын тушунда,

Терезең де сайрап турган кушун да

Сүйүү керек!
Бул турмуштун асылдыгы ушул да.

7.

Дайым тынбай жүрүп турган дүкүлдөп

Жер шары-чоң эшелон,
“Мезгил”деген станция
                                   барарыбыз.

Бир убакта аттанганбыз ошондон.

Кезек жетсе буйрук келет;
“Түшүп кал!”

Башка олтурат ал орунга бошогон.

Дайым жолдо,

Дайым тынбай, сапар чегет эшелон,

Өмүр ташып,
Тагдыр ташып,

Арада жылдар күйүп жалбыртташып...

Чарк айланып

Чабат состав,

Чабат тынбай эшелон,

Ыргыйт күндөр

гильзалардай бошогон.

Үмүт кууп олтуруп

Чамаң келбейт билишке,

Кандай жетип келгениң
“Карылык”деген финишке?

Бул эки орто--кадамдай эле деймин,

 Же, акын тили айткандай

“Бал жуттумбу,кант жуттумбу

                                               билбеймин.” 

Өчүп-жанып бара берет ошентип
Планетанын “Адам”аттуу оттору,

Жер эскерип калат улам жокторду.

8.

Мен -Жер уулу,

Жер төшүнөн бүткөмүн,

Ачып кара,

Тарыхтардын бүктөмүн?

Санаалардай жанга тынчтык бербеген,

Жаным тууган жер менен,

Кала берем өлгөнүмчө ал менен.

Эгер кокус айрылсам,

Анда менин бүткөнүм.

Мен деп билгин жаратылыш дүйнөсүн.

Көк тулаңдар,

Шуудураган токойлор

бары—менин түктөрүм,

Аларга окшоп мен дагы

Жерге жаям бутагым,

Аларга окшоп мен дагы,

Тамырларым аркылуу

Жер жүрөгүн тутамын.

Аларга окшоп мен дагы,

кочуштап Күн жутамын...

9.

О, улуу Күн?
Эң оболу наристеги жаш баладай,
Аяр чыгып келесиң,

ишенбей өз күчүңө.

Аздан кийин балбылдайсың,
Нуруң менен дүйнөнү бүт ичире.

Анан кайра түгөнүүгө кетесиң,

Кечкээте иштеп, 

Алсыз, араң илдиреп,
Таянасың көк жээктин чекесин.

О, улуу Күн!

Табиятыңда сен да мендей экенсиң,

Сенин дагы мага окшоп

Балалыгың,баеолугуң бар тура,

Сенин дагы мага окшоп,

Жаш курагың,

Карылыгың бар тура!

Сен да мендей бүткөн кезде түгөнүп,

Жерге барып жашырынат экенсиң,

Бирок, кайра дагы жаңы жаралып,

Кайталанып туруу үчүн түбөлүк!

10.

Салам сага,жаңы келген ууз Күн!

Салам сага, жаш төрөлүп жаткандар!..

Жаз төрөлдү,

Жаз мына,

Көк канаты калкылдап!

Сан кылымдар толгоо тарткан Жер-эне

Аны тапты,

кырк тамыры бирдей ийип балкылдап,

Бүгүн муну кубанч менен сезем мен,

Жатам мына, жар салып,

Сан кушардын тили менен безенген;

“Жаз төрөлдү!

Ал өпкүлөйт мени,сени

Жана дарак бутагын,

Анын жарык жылмаюусун сага окшоп,

Мен денемде,

Мен канымда тутамын,

Төккөн мээрин сен өңдүү,

Мен мемиреп жутамын.

11.

Бул жаз жерге белек кылып берди өзүн,

Жаз деген бул—

жаңылануу,өзгөрүү,

Өткөндөр менен сүйлөшүү.

Эртең келчү урпактарга сөз берүү,

Жана мурда өткөндөрдү эскерүү!

Ушул улуу козголууну,

бул жазды,

Жерге ,мага алып келген мен өзүм.

Жатат тынбай өнүгүп,

Рухум,

          Акылым,

                        Мүнөзүм,

Көктөп жатат кээ бир эски такырым,

Менде калган караңгыны,түнтүмдү

Жаздын нуру айдап барат акырын.

Күндө көрүп алоолонгон Күндү аркы,
Моймолжуган сулуулары обонун—

жылдыздарды,

Салам берем аларга:
”Мен Жер уулу- Адамзат,

Кел, таанышып алалы,

Адамзат да,

Асман, Жер да

Жана турмуш-тиричилик

Жараткандан түбөлүк!

Анда эмесе,

Жаадырап чогуу жаналы!”

12.

Планетанын тагдыры бүт мойнумда,

Баратам бардык багытта:
Жерде,

Жылдыздарда,

Бүгүнкү жазган ырымда.

Жыйырма биринчи кылымдын

                                               кыр белинде

Жаңырыктап кадамы

бараткан мен--
Жарык, жаңы,

жаш дүйнөнүн адамы,
Бабалардын тукуму,

Урпактардын урпагы.

Баратам мен,

Агымына мезгилдин

каршы коюп тулкуму.

Алган жүгүм аз эмес,

Бүт дүйнөнүн тагдыры бүт мойнумда.

Кээде кылым--көпүрө
Салмагымдан сынуучудай качырап,
Темирлерин сүрүп темир таманым

от чачырап,
Баратам мен,

желедеги кулундай,

агытып бирден күндөрдү.

Ар бир баскан кадамым үчүн

өз жаным өмүрүн жумшап-

кун берди.

Карачы эми

Кечээгимден мынча алыс кеткемин!
Кылчайып азыр арт жагымы карасам,

Аккан суудай алыста

булдуруктайт өткөнүм.

Баратам мен,

Ар бир кыя

кыйкырат мага”Токтолоп”,
Ар бурулуш,

чакырат мени”токтолоп”,

Баары бекер,

Сууну көрчү уучтап,

Кыялды көрчү ноктолоп!

Мен токтосом--
Жер да айланбай токтолот,

Мен токтосом--
Күн да ордунда жок болот.
Мени менен планеталар бүтүндөй,

Мени менен мезгил жана мейкиндик,

Бара берем багытымды бүтүрбөй,

Болбойт мага деле чек,

Анткени,

Мен—келечек!

2003.

Бишкек

( Эралиев С., 2009. Бардык укуктар корголгон

Чыгарма автордун жазуу түрүндөгү уруксаты менен жайгаштырылган

МАЗМУНУ
Айтсаң боло

Жаштык

Жайкы түн
Ат сугарсам

Бийикте

“Ак-Мөөр”поэмасынан

Күн чыкты балкып чокудан

Жатышат жалбырактар кулап түшүп

Караба

Күндүн желеси

Күздө көл

Үч ыр

Күздүн күнү аралашып туманга

Мен өмүрдө
Тоо суусу

Сен барда

Күлүктүн чабышы

Көл эмес,дөө

Чулп этип,көлгө кулап

Окшосун

Турмуш сен

Байкасам

Күндүн чыгышы

Кыштактан кат

Сагындым

Түш жоруу

Почточу жолун издедим

Сырларды козгоп

Жүргөнүм эстеп

Мүнөз

Аның чын

Акындын эстелигине

Ысык-Көл толкундары
Булбулдын ыры

Эстеби
Комуз

Узатар

Адамды жашоо азгырат

Жер айланат

Күндөр

Тоо башаты

Жайды эңсөө

Таарынып айткан бир сөзүмө

Түшүнсөң

Бир гана

Улам келген жылдарды

Уулума

Кыргыз жаны

Мезгил

Күзгү дарак

Тоолор

Жаңы жылды тостум

Ой жөнүндө ой

Кыштак кечи

Жалгыздык

Жүз жылдар мындан кийин да

Жыл тосуу

Жаппа чапан

Карадың

Өлбөйт
Кереги жок мага куру намыстын

Кызыксыңар

Турмушта болбойт эмнелер

Күү

Күкүк

Кыш чалгыны

Салам айт

Биз тургай

Кыргыздын изин караймын

Да бир дөбө

Сырыңды жакшы билемин

Жок дебес элем

Сен жана мен

Кое тур бир аз

Ошол ырлар

Ошол жылы

Сен болсоң

Куугандыдагы түн

Жолдо

Бир келин

Тааныш жактар

Ашкым бар

Кайдасыңар
Келиндерим

Сагынуу

Эмне бар

Ысык-Көл менен сүйлөшүү

Мен жүрүп Ысык-Көлдүн бойлорунда

Күү элек

Жылкычы

Адам

Кыргыз топурагына

Рабиндранат Тагордон

Кыздарым

Менде сүйүү көп болду

Сүрөт

Али да

Көз карашың

Доктор айтат

Биз

Жакшы адамдар

“Жок”деген сөз жөнүндө

Кармап келем

Таңга жуук

Юбилей жөнүндө

Азоолордун үйрү-көл

Жаша жаз 

Чөп болсо гүлдүү-көгүндө

Кийин 

Жайлоодо 

Крым кайрыктары
Кара деңиз

Бакча сарай 

Торгой 

Каркыра түнү 

Билүү керек 

Бири кем дүйнө

Ат менен

Бүбүсара

Токой вальсы

Балалыктын суулары

Эне 

Жайкысын жайнап

Чарчап келип 

Өскэн жер 

Сен олтурган автобус 

Жаз 

Жаштык ыры 

Жаным тынбайт 

Ойлоп коем 

Колдой көр 

Кышкы баллада 

Сага 

Ак куш 

Туш кылба 

Биздин таза сезимге 

Жолоочумун 

Бак-даракта бүрчүк 
Жаттым түндө тышка төшөк салдырып

Мектеп 

Аны кантип унутам 

Жөн эле тиктеп койсом

Келгиндер 

Себебим

Таарынба 
Бул дүйнөдө 

Ким болду экен 

Ак таңдар 

Кубат бер 

Албасаң да 

Бүгүн кечке 

Сен мага канча таасир этериңди
Акты жылдар 

Мейли 

Күйгөн 

Бурганак 

А сен кечир 

Жакшыраак 

Энеме 

Уктагыла 

Будапештте 

Суу боюнда калың камыш

Бир күн 
Болчу эле 

Тагдырым 

О,жерим 

Биздин суулар 

Карап кал 

Алдаткым бар 

Жүгүрүшү мезгилдин 
Айтпайсың 

Мен умтулам 

Жалгыз гана 

Самолеттогу ой 

Кош,өткөндөр 

Жаш чагым 

Биз турмушка 

Билемин мен да 

Аттиң ай 

Фронттук дептерден

Алтын барактар 

Фронтко жакын жерлерде 

Кан жана кар 

Атакада 

Кат

Окопто 

Кечиришсин 

Украин жери 

Боз атчан 

Каркыралар 

Берлинге бара жатканда 

Согуш жана биз 

Жердештерге 

Сестрага 

Согушта жүрүп бир убак 

Солдаттын кол күрөгү 

Кыргындан кийин 

Өз өмүрүм 

Согушта сен жөнүндө

Билем,азыр 

Узатарда 

Асылкеч 

Аягын чапчып буулуккан 

Ага чейин 

Ыр менен 

Дале 

Чат-Базар 

Мезгил калат 

Бул турмушта 

Тиленүү 

Бул эмне 

Көз ирмем 

Көп жашап 

Мага кымбат

Акым жок өксүп-мүчүүгө
Этюд 

Өзүмдүн эски баскан жолдорумду 

Кайдан чарчасын 

Узатуу 

Жусуп Турусбеков 

Күзгү элес 

Жашыл күү 

Ким элең 

Сен 

Дастан суу 

Грузияга 

Жыл келерде 

Жашагым келет

Диалог 

Райкан Шүкүрбеков 

Рига сулуусу 

Элегия 

Бир каттан 

Өзүмө суроо 

А.П.Кернге 

Кыштак кечтери 
Ысык көрүнөт 

Махаббат менен коштошуу

Таң атарда 

Болор эле

Мидин Алыбаев

Жол ыры

Жан умтулат

Ал кезде

Бул сенин тамашаңбы

Мезгил жөнүндө

Батчу күнгө

Жалбырак

Арноо

Буйрубаптыр

Силер кайда

Айтамын

Айсулуунун биринчи дептеринен

Талаада 

Пейзаж

Сагынуу

Чак түштө

Мукайдын автографы

Курсанттык

Мезгил

Мага жагат

Жарык турса

Каалоо

Эрте жаз

Тагдыр

Болгум бар

Мөөнөт

Жерди сагынуу

Бир кулак суу

Балалык

Эстелик

Автономия

Менин жаным

Эми билдим

Мезгил өңү

Светофор

Баягымда

Жазгы бакта

Дүйнө
Мазмунга толо

Жатат

Барго жаңылуу

Аккуу

Ой
Эркиндик бульварында

Жанды сабап

Ишеним

Толкундар

Нөшөрлүү күн

Сөз
Гүлдөр

Сага эскертүү
Ийменүү

Кайыңдар

Көчкү жүрөрдө

Мен угам

Шыбак

Эл айткандай

Искусство

Тарых окшойт
Алдыда

Ажырашуу

Барар жерим

Өтүнүү

Жүрөк кылдарың

Таарынуу

Болсоң

Жерденби

Сулуу

Сага

Жээктеги ой

Кол сунам

Билгим келбейт болжоп

Бул сүйүүбү

Ырас да

Алыста жүрүп

Самолеттой

Кургады

Карыбайт

Билбейм айтор

Көрө элекмин
Анда сен

Түш көрсөм

Ат-Башыда бир кезде
Күттүң бекен

Пристаньда

Тажик кызына

Жер тагдыры

Эңсөө

Цыгандар

Алгач

Эки деңиз

Арал жерине

Баратам жалгыз өзүм

Адамзаттын
Гете

Келгенбиз

Сапарда

Бир сулууга

Эстеймин

Авторго

Кээ бир кезде

Үмүт

Юлий Цезарь

Кыпчактар

Сократтын жообу

Менин философиям

Жолоочуга

Болсом кана

Жолдорум

Тбилиси госпиталында

Жоогазындар

Акын

Келме-кезек

Каруу жолунда

Да бир күн

Нойгуттар

Жылдызым бар

Жашар элем

Жамгырдан кийин

Ырларыма

Булут көчөт

Даракка сыйынуу

Сага барарда

Күүгүмдө

Күлмүң этти

Чырак

Жатар беле

Бар ашуу

Баштаба

Кеч эми

Күттүм сени

Сулуу турса

Эски кат

Өчүрбөсүн

Бир акчу

Кана дагы
Кубанганда
Айтамын

Сен бирөөсүң

Ал аңгыча

Кайталанат

Аманат

Ойлойм

Чыксаңчы

Көз жашыңбы

Карындаш

Жашап жүрөм

Аркыт кызына

Ай гана

Кылыгың ай

Сагыныч

Күтпөгөнсүң

Үзүлдү

Ким берди

Бармаксың

Ырдаба

Турналар

Жоготтум

Сүйүү деген

Ансыз дале

Кечиргиле

Билбейм

Көлдө

А—га

Өрттөнүп барат

Жактырам

Эмне табам

Сөздөрдө

Кайыкта

Сенин терезең

Азап да

Бар го айып

Акыркы кат

Айылда жүргөндө

Күткөндө

Адатың ай

Эч нерсе эмес

Жүргөнүңдөй

Көз караш

Мен төрөлгөм

Күт

Жүрөк гана

Сицилия кызына
Ойгонсоң

Сүйүү курагы

Кечтер сонун биздеги

Тууган жер

Мейманы

Учур
Жамгыр

Эң кеминде

Негедир

Ырсыз

Каниет кыл

Күндөр

Периштелер беришет

Космос менен
Жөнөп кетем

Тоолуктар

Мен даяр

Издеп келем

Оор дагы

Билбейм

Кыйналат

Тарынганда

Үмүтүндөй

Эски картина

Турмушта

Башат

Шоокум

Азыр көөнүм

Эрдик

Суусамыр

Түн кирди

Алтын жер

Таңкы сүрөт

Канчу эмес

Сыйладым
Жашымда сүйүп

Каркыралар

Жашар элек

Үмүт

Сүйүү деген күндөн келген

Жакшы эмеспи

Тааныды

Жаккым келди

Жашоо өзү

Мейли

Кайда калдың асыл жаштыгым

Тарынба

Сен экөөбүз

Жаш кайың

Мезгил менен

Эмне болмок 

Дагы бир күн

Досторум

Ай да мына

Кеч жаады 

Нестан-Даражан
Көпкөмүн

Уйкулуу сүзүлүп

Күз

Мындан ары

Зоока сындуу

Караят

Күүгүм кирди

Сүрөтчү

Күн да барып

Булак

Жылдар кетти

Чоорчу

Ошондо сен

Турмуш деген

Дайра гана 

Убакыт

Келебиз

Тоолорум-ай

Кесибим
Күүңдү тарт

Айтпа турмуш кызыгын

Торгой

Уча электе

Күкүк тили
Ак терек

Жарык эле  
Махаббат деген
Өзүм жөнүндө

Учур ыры

Бир вальсы

Ай ким билет

Анна Ахматовадан

Өкүндүм

Жаш адамга

Ай

Сага арноо
Ак шумкарым

Кыргыз руху

